
በማቃናት፣ በዋናው ጥናቴ አስተያየቶችን በዝርዝር በመጥቀስ፣ በተለይም ስራውን በጥልቀት 

አይተህ በፍጥነት ግብረ መልስ በመስጠት በኩል ወደር የለህም፡፡ እንዲሁም ለምታሳየኝ 

የመልካም መምህርና የአማካሪ ልዩ ባህሪ ምስጋና ባቀርብልህ ያንስብሃል እንጅ አይበዛብህም፡፡ 

ዶክተር በአጭሩ እግዛብሔር እድሜና ጤና ይስጥልኝ! ብያለሁ፡፡ 

በሶስተኛ ደረጃ የጤና መታወክ ችግር ባጋጠመኝ ወቅት እኔን ለማዳን አንዴ ጸበል፣ ሌላ ጊዜ 

ህክምና ከውሰድሽኝ በኋላ፤ የአንጀት ቀዶ ጥገና ተሰርቶልኝ፤ በቀቢጸ ተስፋ ውስጥ ሆኘ ተስፋዬ 

ሲመነምን፤ ከጎኔ ሆነሽ፣ ደስታን በተነጠቀ መንፈስ በጭንቀት ተውጠሸ፣ ሁሉንም ተጽኖ 

በመቻል በትዕግስት ፀንተሸ፣ እናትነትንና ሚስትነትን ሁለት ሀላፊነት በአንድ ተሽክመሽ፣ ለእኔ 

ስትይ ብዙ የሕይወት ተጋድሎ አድርገሻል፡፡ ይህ ብቻ አይደለም ጥናቴን በምሰራበት ሰዓት 

ሁሉንም ጫና ተቋቁመሽ፣ እየራበሽ፣ እየጠማሽ፣ ደከመኝ፣ ሰለቸኝ፣ አጣሁ፣ ነጣሁ ሳትይ፣ 

የጥናት ስራህን የት አደረስከው? አይዞህ በርታ! በማለት በማበረታታት፣ አንድም ቀን ክፉ ፊት 

       አጠቃሎ 

ይህ ጥናት ሚታዊ ጉዞና ፍለጋ በሐሽማል ረጅም ልቦለድ በሚል ርዕስ የተደረገ ጥናት ሲሆን 

ዋና አላማው በተመረጠው ልቦለድ ሚታዊ ጉዞና ፍለጋ እንዴት እንደተገለጸ ተንትኖ ማሳየት 

ነው፡፡ የጉዞ ምዕራፎች፣ የጉዞ አይነቶች፣ የፍለጋ ምዕራፎች፣ የፍለጋ አይነቶች፣ የሚታዊ ጉዞና 

ፍለጋ የመጨረሻ አላማ ምንነትን፣ ማሳየት የጥናቱ ዝርዝር አላማዎች ናቸው፡፡ አጥኚው 

እነዚህን አላማዎች ለማሳካት የተጠቀመው የመተንተኛ ዘዴ ደግሞ መዋቅራዊ የትንተና ስልት 

ነው፡፡ የመዋቅራዊ የትንተና ስልትን በመጠቀም በልቦለዱ ውስጥ ሚታዊ ጉዞና ፍለጋ እንዴት 

እንደተገለጹ ለማሳየት በልቦለዱ ውስጥ ትረካዎችን በማውጣት ተንትኗል፡፡ በልቦለዱ መለየት፣ 

መዝለቅና መመለስ የሚሉ ሚታዊ የጉዞ ምዕራፎች መኖራቸው ተብራርቷል፡፡ እንዲሁም 

ውስጣዊና ውጫዊ የጉዞ አይነቶች የተገለጹበት መንገድ ተተንትኗል፡፡ እንደ ጉዞ ሁሉ ሚታዊ 

ፍለጋው መለየት፣ መዝለቅና መመለስ የሚሉ የፍለጋ ምዕራፎችን የተከተለ መሆኑ በትንተና 

ተብራርቷል፡፡ ከዚህ በተጨማሪም በልቦለዱ ውስጥ መሪው ገጸባህሪ ጠቢቡ ሖረ መሆናቸውን 

እና በጠቢቡ ሖረ አማካኝነት የፍለጋ ዓይነቶች የሚጨበጡና  የማይጨበጡ መሆናቸው 

ተመላክቷል፡፡ የህይወት ውሃ፣ ጸበልና ጥንታዊ የጥበብ መጽሃፍት ተጨባጭ የፍለጋ አይነቶች 

ሲሆኑ ጥበበኛ ትውልድ፣ ሀገር በቀል ጥበባት የመሳሰሉት ደግሞ በረቂቅነት የሚፈለጉ 

መሆናቸውን በትንተና ለማሳየት ተሞክሯል፡፡ እንዲሁም በልቦለዱ የሚታዊ ጉዞና ፍለጋ 

የመጨረሻ አላማ ሀገር በቀል ጥንታዊ ጥበባትን መፈለግ መሆኑን በተለያዩ መሰረታዊ 

ማሳያዎች ተተንትኖ ተብራርቷል፡፡ በመጨረሻም ሐሽማል ልቦለድ በውስጡ ከሚታዊ ጭብጦች 

መካከል ጉዞና ፍለጋን በዋናነት የሚያሳይ ግሩም ሚታዊ ልቦለድ እንደሆነ ተመላክቷል፡፡ 

     ምዕራፍ አንድ፡- መግቢያ 

1.1 የጥናቱ ዳራ 

ሰውና ስነጽሁፍ ግንኙነታቸው ጥብቅ ነው፡፡ አንዱ ለአንዱ የግድ አስፈላጊ ነው፡፡ 

ስለግንኙነታቸው ከገለጹት ምሁራን መካከል፡-  

Rajpal, (2017፡2) ሰው ስነፅሁፍን ፈጠረ ስነፅሁፍ ደግሞ ሰዎቸን አጠና፤ የሰውን ተፈጥሮ፣ 

ፍላጎተ፣ ዝንባሌ፣ ስሜት፣ አስተያየት፣ ጥረት፣ ስኬት፣ ጉድለት፣ ፍርሃት፣ ፍቅር፣ ጥላቻ፣ 

እምነት፣ መዋደድ፣ ታማኝነት፣ አርበኝነት፣ እና ሌሎች አጠቃላይ ባህሪያት አጠና በማለት 

የስነፅሁፍና የሰው ልጅን ትስስር ይናገራል፡፡  

በስነፅሁፍ አውድ የሰው ልጅ የነገሮችን ምንነት ከሚረዳባቸው እና ከሚያስረዳባቸው እምቅ 

መተረኪያዎች መካከል ሚት ጥልቁ እስቤ ነው፡፡ 

እንደ ያንግ(1978፣3) ማብራሪያ ሚት በስፍራና በጊዜ በቋንቋና በባህል ተራርቀው የሚኖሩ 

ማህበረሰቦች የሚጋሩትና የሚረዱት ወይም ተመሳሳይ ትርጉም የሚሰጡት አንዳችን ሃሳብ፣ 

ስሜትና ገጠመኝ የሚገልጽ ሁለንተናዊ ትርጓሜ ያለው ተረክ፣ ቋንቋ፣ ተምሳሌትና ስልት 

ነው፡፡ 

ሥነ-ጽሁፍ ከጽሐፍ በፊት የነበሩ እና ከጽሁፍ  መጀመር አንስቶ እስከ አሁን ያሉ 

ክስተቶችን እንዱሁም የሰው ልጆችን ሃይማኖት፣ ባህል፣ ታሪክ፣ ፖለቲካ፣ ከዓለም ጋር 

ያላቸውን መስትጋብር ወዘተ ሁሉ የሚዳስስ የወንዝ ዥረትና ጥልቅ ባህር ነው፡፡ በአለም ላይ 

የነበረን ግዙፍ ክስተትና ረቂቅ ሃሳብ  ለመግለፅ የስነፅሁፍ ሀይል ከፍተኛ ሆኖ እናገኘዋለን፡፡ 

በስነፅሁፍ አምድ የትናንት ማንነት የዛሬን እውነትና የወደፊትን ራዕይ ከምንገልጽባቸው የሰው 

ልጆች የጋራ መተረኪያ መንገዶች መካከል አንዱ ሚት ሲሆን ወሰን የለሽ ድርሻ አለው፡፡ 

ምክንያቱም ሚት ብዙ እምቅ ሃብቶችን የያዘ ትውፊታዊ ወርርሶችን የሚያሳይ በሳይንስ ውስጥ 

የሚገኝ የሰው ልጅ ሃይማኖታዊ፣ ፍልስፍናዊ፣ ማህበራዊ፣ ኪናዊ ሰነድ በመሆኑ ነው፡፡ 

ይህንንም ቴዎድሮስ እንዲህ ሲል ይገልጸዋል ‹‹ሚት፣ የሰው ልጅ የነገረ ፍጥረት እና የነገረ 

ህላዌ እንቆቅልሾቸን ለመመለስ የሚሞክርበት እየተመሳቃለ ለሚያስቸግረው ዓለም ህልው 

ስርዓት ለማብጀት የባተለበት እምነታዊና ፍልስፍናዊ ጥበብ ነው፡፡ ሚት የማህበረሰብ የእሴት 

ስርዓትም ነው፡፡ እንደ ጥሩና መጥፎ፣ ትክክልና ስህተት፣ ፅድቅና ሀጢያት ያሉ እጅጉን 

ምግባራዊ፣ እምነታዊ የሆኑ ህሊናዊና አዕምሯዊ ጉዳዮች ምን ማለት እንደሆነ በይኗል፡፡ ሚት 

የሰው ልጅ ሃይማኖታዊ፣ ፍልስፍናዊ፣ ማህበራዊ፣ ኪናው ሰነድ ነው››፡፡ (ቴድሮስ ገብሬ፣ 

2001፣xv)  

በሌላ በኩል ራጅፓል ሚትን እንዲህ ሲል ይገልጸዋል “A myth is a story that has 

significance to a culture or species, a story that addresses fundamental and 

difficult questions that human beings ask: Who and What am I? Where did I 

come from? Why am I here?  How should I live? What is the universe? How 

did it all beg? Myths are stories that are peopled by great men and women; by 

forces of good and evil, by animals-large and small, by trees, the sea and the 

wind, by giants, gods and other supernatural beings. Myths are the retelling of 

the religious stories, the stories of universal mythic themes like the creation of 

the world, the first Man and Woman, Heaven and Earth, a great surge, the 

stories of separation and reunion, of serpents and dragons etc.” (RAJPAL, 2017, 

18) 

{ሚት የምንለው የሰው ልጅ ማን እና ምንድን ነኝ? ከየት ነው የመጣሁት? ለምን ከዚህ 

ተገኘሁ?  እንዴት መኖር አለብኝ? አለም  ምንድን ነው? የሚሉ መሰረታዊና ጠቃሚ 

ጥያቄዎችን የሚመልስ ታሪክ ነው፡፡ ሚቶች በታላላቅ ወንዶችና ሴቶች፣ በመልካምና ክፉ 

ሀይሎች፣ በትልልቅና ትንንሽ እንስሳት፣ በዛፎች፣ በነፋስና በባህር፣ በአማልክት፣ በፈጣሪና 

በሌሎች ከተፈጥሮ በላይ በሆኑ ፍጥረታት፣ የተከፋፈሉ ታሪኮች ናቸው፡፡ ሚቶች የአለማቀፋዊ 

ታሪኮችን ጭብጥ፣ ሀይማኖታዊ ታሪኮችን እንደገና በመተረክ ስለ አለም አፈጣጠር፣ ስለ 

አዳምና ሔዋን፣ ሰማይና ምድር፣ ከፍተኛ ማዕበል፣ ስለ እባቦችና ድራጎኖች ወዘተ. ልዩነትና 

ግንኙት የሚገለጹ መሆናቸውን ይገልጻል፡፡} 

ይህ ጥናት ሚታዊ ጉዞና ፍለጋ በሐሽማል ልቦለድ በሚል ርዕስ የተደረገ ነው፡፡ ድርሰቱ 

የመሪጌታ ማዕበል ፈጠነ ስራ ሲሆን በ2011 ዓ/ም የታተመ ነው፡፡ ማዕበል እስካሁን ምስጢረ 

ሰማይ የሚል ሃይማኖታዊ ቴክስት እንዲሁም ሐሽማልና ከርታታ ኮኮቦች የሚሉ ተከታታይ 

ልቦለዶችን ለአንባቢያን ያበረከቱ እውቅ የቅኔና የመጻህፍት መምህር ናቸው፡፡  

አጥኚው በሐሽማል ላይ በመወሰን ልቦለዱን ከሚታዊ ጉዞና ፍለጋ አንጻር መርምሯል፡፡ ይህን 

ለማሳየት የተነሳሳበት ዋነኛው ምክንያት ደራሲው ሚታዊ ትረካዎችን በመጽሃፉ ውስጥ 

መጠቀሙና ሃሳቡን ምዕናባዊና ጥበባዊ በሆነ መልኩ በማሳየቱ ይህንን አጉልቶ ለማሳየት ካለው 

ፍላጎት ተነስቶ ነው፡፡  

 1.2 የጥናቱ አነሳሽ ምክንያቶች 

ሚት ከነገረ መለኮት፣ ፍልስፍና፣ ታሪክ ስነፅሁፍ ጋር ቀጥተኛ ተዛምዶ ያለው ተረክ በመሆኑ 

ትናንትን ከዛሬ ለማገናኘት የሚያስችል አቅም አለው፡፡ ይህ ደግሞ ጥናትና ምርምር ለማካሄድ 

እንደምቹ አጋጣሚ ሊታይ የሚችል ነው፡፡ በመሆኑም በስነጽሁፍ ሚትን የሚመለከቱ ጥናቶች 

ተካሂደዋል፡፡ ለአብነትም የሚከተሉትን እንደ መነሻ ሀሳብ መጥቀስ ይቻላል፡፡ 

አንተነህ አወቀ (2007) ‹‹በእመጓ›› ልቦለድ ላይ የቀረበ ሚታዊ ንባብ የዳሰሳ ፅሁፍ›› በሚል 

ርዕስ በጉባዔ ላይ የቀረበ የመፅሁፍ ዳሰሳ በሚት ላይ ከተደረጉ ስራዎች የሚጠቀስ ነው፡፡ 

እንዲሁም ሙሉ አዳም ታምሩ (2012) ሚታዊ ጉዞና ፍለጋ በእመጓ›› ልቦለድ በሚል ርዕስ 

ለሁለተኛ ዲግሪ ማሟያ ጥናት ሰርቷል፡፡ ከዚህም ባሻገር በአለምአቀፍ ተናገር (2011) 

ዴርቶጋዳና ራማቶሃራ ልቦለዶች ለሁለተኛ ዲግሪ ማሟያ ጥናት ‹‹ሚታዊ ንባብ›› በሚል ርዕስ 

የተሰራውን ስራ መጥቀስ ይቻላል፡፡  

በሌላ በኩል ይህንን ጥናት ለማጥናት ያነሳሱኝን ምክንያቶች ስንመለከት፡- የመጀመሪያው 

ልቦለዱ ከሚታዊ ጉዞና ፍለጋ አንጻር ለመጠናት ምቹ ሆኖ በማግኘቴ ነው፡፡ እንዲሁም ሚት 

የማህበረሰቡን የጋራ ሃሳብ የሚገልጽ በመሆኑ ሐሽማል ደግሞ ከሚታዊ ጉዞና ፍለጋ አንጻር 

ለመተንተን ምቹ ነው ብሎ መናገር ይቻላል፡፡ በዚህም በሚት ውክልና መሰረት ውሃ  

የፍጥረት ሚስጥር፣ የተንሳዔ፣ የመንፃት፣ የመዳንና የመጥፋት ምልከት ነው፡፡ በዚህ ልቦለድ  

ደግሞ ውሃ የጥበብ መግለጫ፣ የእውቀት ማግኛ፣ የቅኔ መዝረፊያ ወደ ስውሩ አለም መሰወሪያ 

እንደሚሆን በትረካው ይጠቁማል፡፡ ይቺ ውሃ ደግሞ ማንም፣ የትም የሚያገኛት አይደለችም፡፡ 

ይቺን የህይወት ውሃ ለማግኜት እንደ መፈለጊያ መሳሪያ፣ ወይም ማያ መነፀርነት 

የተጠቀመው የልቦለዱ ርዕስ ያደረገውን ሐሽማል የተሠኘውን መፅሃፍ ሲሆን ይህ መፅሃፍም 

በማንኛውም ቦታ የሚገኝ ሳይሆን በምስጢር በአንድ ሊቅ እጅ የተቀመጠ መጽሃፍ መሆኑን 

በትረካው ለመገንዘብ ሞክሪያለሁ፡፡ ስለሆነም ልቦለዱ የህይወት ውኃን ለማግኘት፣ መጀመሪያ 

ሐሽማልን ማግኘት፣ የግድ ሆኖ እልህ አስጨራሽ ፍለጋ የተካሄደበት ስራ በመሆኑ ለማጥናት 

አነሣስቶኛል፡፡ ከዚህም በሻገር ጥናቶችን ለመመልከት እስከ ሞከርኩበት አቅም ድረስ ይህ 

ልቦለድ ማለትም ሐሽማል (2011ዓ/ም) ልቦለድ ሚታዊ ትረካዎችን በውስጡ የያዘ መሆኑ እና  

ጥበብን በጥበብ የሚያስስ ድርሰት በመሆኑ የአባቶቻችንን ጥንታዊ እውቀትና ጥበብ 

ለመመርመር ለአጥኚው ጠቃሚ መሆኑን በመገንዘብና በሚት ዙሪያ ጥናት ያልተካሄደበት 

በመሆኑ ነው፡፡ በመጨረሻም በመጽሃፉ ጀርባ የተሰጠው አስተያየትም ሌላው ለማጥናት 

ያነሳሰኝ ጉዳይ ነው፡፡ ይኽውም ዲ/ን ብርሃን አድምስ እንዲህ ሲል አስተያየቱን አስቀምጧል፡፡ 

‹‹ያለ እረፍት ያነበበኩት የማዕበል ፈጠነ ስራ የሆነው ሐሽማል በአቀራረቡ የፈጠራ ስራዎች 

የሚባሉትን መጽሃፍት መስሎ የተዘጋጀ ነው፡፡ በእኔ መረዳት ከሆነ ከሚት ልቦለድ ስራዎች 

የሚመደብ ነው፡፡ በተለይ በቅርቡ በብዙ አንባቢያን ዘንድ ተወዳጅነትን ካተረፉት ከዶክተር 

አለማየሁ ስራዎች ከእነ እመጓ፣ ዝጎራ፣ በተለይ ደግሞ ከመርበበት ጋር የሚጋራው ጭበጥ 

እንዳለ ይሰማኛል፡፡ በምናብ ፈጠራና በአተራረክ መንገድ ግን ይለያል›› በማለት አስተያየቱን 

በማስቀመጡ፤ እኔም ከሚት ልቦለዶች የሚመደብ ነው የሚለውን ሃሳብ በመጋራትና ይህንን 

ሃሳብ ይበልጥ በጥናትና ምርምሩ ለማጉላት በማሳብ ነው፡፡ 

1.3. የጥናቱ ዓላማ 

የዚህ ጥናት ዓብይ አላማ የሚታዊ ጉዞና ፍለጋ በሃሽማል ልቦለድ ውስጥ እንዴት እንደተገለጸ 

ማሳየት ነው፡፡ ይህ አብይ አላማ የሚከተሉት ዝርዝር አላማዎች አሉት፡፡ እነዚህም፡- 

1. በሐሽማል  ልቦለድ ውስጥ ሚታዊ የጉዞ ምዕራፎች የተገለጹበትን ሁኔታ መተንተን፤ 

2. ውጫዊና ውስጣዊ የሚታዊ ጉዞ ዓይነቶች በሐሽማል ልቦለድ ውስጥ የተንጸባረቁበትን 

አውድ መግለፅ፤ 

3. በልቦለዱ ውስጥ ሚታዊ የፍለጋ ምዕራፎች የተንጸባረቁበትን ሁኔታ መርመር፤ 

4. በልቦለዱ ውስጥ በተጋዳሊው የሚፈለጉ ነገሮችን ዘርዝሮ በማውጣት ምንነታቸውን 

ማብራራት፤  

5. በልቦለዱ ውስጥ የሚታዊ ጉዞና ፍለጋ  የመጨረሻው አላማ ምን እንደሆነ ማስረዳት፤ 

1.4. የጥናቱ መሪ ጥያቄዎች 

ይህ ጥናት ያተኮረው ጉዞ እና ፍለጋ በተሰኙ የሚት ጭብጦች ላይ ሲሆን ጥናቱ 
የሚያነሳቸው የምርምር ጥያቄዎች የሚከተሉት ናቸው፡፡  

1. በልቦለዱ ውስጥ ሚታዊ የጉዞ  ምዕራፎች የተገለጹት እንዴት ነው? 

2. ውስጣዊ ጉዞ በሐሽማል ልቦለድ ውስጥ የተገለጸበት አውድ ምን ይመስላል? 

3. በልቦለዱ ውስጥ ሚታዊ የፍለጋ ምዕራፎች የተገለጹት እንዴት ነው? 

4. በልቦለዱ ውስጥ በተጋዳሊው የሚፈለጉ ነገሮች ምን ምን ናቸው? 

5. በልቦለዱ ውስጥ የሚታዊ ጉዞና እና ፍለጋ የመጨረሻው አላማ ምንድን ነው?  

   1.5. የጥናቱ ፋይዳ 

ይህ ጥናት ተጠንቶ ካለቀ በኋላ አንዳች ጠቀሜታ ይኖረዋል፡፡ በተለይ ይህ ጥናት በሐሽማል 

ልቦለድ ውስጥ ጉዞና ፍለጋ እንዴት እንደተገለጸ እና አላማው ምን እንደሆነ ለመረዳት 

ያስችላል፡፡ እንዲሁም በአማርኛ ስነጽሁፍ ውስጥ ነገረ ሚት የማህበረሰቡን እውቀት፣ ጥበብ፣ 

እምነት፣ ባህል፣ ታሪክ፣ ማህበራዊ ክዋኔና ግላዊ እሳቤ ለመረዳት የሚያስችል በመሆኑ ይህ 

ጥናት  ደግሞ ነገረ ሚትን በስፋት ስለሚያነሳ ጠቀሜታው የጎላ ነው፡፡  ከዚህም በተጨማሪ 

ጥናቱ ሰፊ ንባብን፣ መረዳትን፣ ማንሰላሰልን የሚጠይቅ በመሆኑ የአጥኚውን የማንበብ፣ 

የመራመርና የመረዳት አቅም ለማጎልበት ያለው ፋይዳ ከፍተኛ ነው፡፡  

ከአጥኚው በተጨማሪ ጥናቱን ለሚያነቡ ተደራሲያን ጥናቱን አንብበው የልቦለዱን ቴክስታዊና 

አውዳዊ ትርጉም እንዲረዱ፣ ስለሚታዊ ጉዞና ፍለጋ ግንዛቤ እንዲጨብጡ፣ ምርምር ለማካሄድ 

እንዲነሳሱና መነሻ ሃሳብ እንዲያገኙ የማድረግ ሚና ይኖረዋል ተብሎ ይታሰባል፡፡  

1.6. የጥናቱ ወሰን 

ይህ ጥናት በማዕበል ፈጠነ ሐሽማል ረጅም ልቦለድ ላይ የተወሰነ ነው፡፡ በልቦለዱ ውስጥ 

ሚትን ሊገልጹ የሚችሉ እንደ ጉዞ፣ ፍለጋና ተጋድሎ ትረካዎች ስለሚገኙ ልቦለዱ በዋናነት 

ጉዞና ፍለጋን ሰለሚያካትት ይህ ጥናት በሚታዊ ጉዞና ፍለጋ ላይ ያተኩራል፡፡  የመለየት፣ 

የመዝለቅና የመመለስ የጉዞ ሂደቶች እንዴት እንደተገለጹ ይጠቁማል፡፡ የፍለጋ ምዕራፎችን 

(መለየት፣ መዝለቅ፣ መመለስ) ያሳያል፡፡ በልቦለዱ ውስጥ የሚታዊ ጉዞና ፍለጋን የመጨረሻ 

አላማ ያሳያል፡፡ ስለሆነም ሚታዊ ጉዞና ፍለጋን ለማሳየት ሚታዊ ወይም ስረ መሰረታዊ 

የስነጽሁፍን ሂስን ማሳያ አድርጎ ይጠቀማል፡፡ 

1.7. የጥናቱ ዘዴ 

ይህ ጥናት ዓይነታዊ የምርምር ዘዴን የሚከተል ነው፡፡ በዚህ ንዑስ ርዕስ ጉዳይ ውስጥ ልቦለዱ 

የተመረጠበት መስፈርት፣ የመረጃ መሰብሰቢያ ዘዴና የመረጃ መተንተኛ ስልት የሚሉ ርዕሰ 

ጉዳዮች ተካተውበታል፡፡   

1.7.1. ልቦለዱ የተመረጠበት መስፈረት 

 ይህ ጥናት ‹‹ሚታዊ ጉዞና ፍለጋ በሐሽማል ልቦለድ›› የሚል ርዕስ ሲኖረው የጥናቱ ተተኳሪ 

የማዕበል ፈጠነ ድርሰት ‹‹ሐሽማል›› የተሰኘው ረጅም ልቦለድ ነው፡፡ ልቦለዱ ለጥናት 

የተመረጠበት መስፈርት አጥኚው ልቦለዱን በሚያነብበት ወቅት በልቦለዱ ውስጥ ሚታዊ 

ሃሳቦችን፣ ትረካዎችን በመረዳቱና ልቦለዱ ላይ ለመስራት ጥልቅ መነሳሰትና ፍላጎት 

ስላሳደረበት ነው፡፡ ስለሆነም ርዕሰ ጉዳዩን ለማሳየት ሐሽማል ረጅም ልቦለድ በአላማ ተኮር 

ንሞና ተመርጧል፡፡ 

1.7.2. የመረጃ መሰብሰቢያ ዘዴ 

የዚህን ጥናት ዓላማ ለማሳካት የተለያዩ ፅሁፋዊ መረጃዎችን የመሰብሰብ ስራ ተከናወኗል፡፡ 

መረጃዎች የተሰበሰቡበት ዘዴም በሰነድ ፍተሻና ጥልቅ ንባብ በማድረግ ነው፡፡ ስለሆነም ለዚህ 

ጥናት አስፈላጊ የሆኑ መረጃዎች በቀዳማይና ካልአይ መረጃነት ተሰበስበዋል፡፡ እነዚህ 

መረጃዎች ከሚት ጉዞና ፍለጋ ጋር የተያያዙ መጽሃፍት፣ በአውደ ጉባዔ የቀረቡ ዳሰሳዎች፣ 

የምርምር ጥናቶች (ወረቀቶች) ናቸው፡፡ የጥናቱ ተተኳሪ ‹‹ሐሽማል›› ረጅም ልቦለድ እንደ 

ቀዳማይ የመረጃ ምንጭ በመሆን ጥቅም ላይ ውሏል፡፡ ጥልቅ ንባብም ተደርጎበታል፡፡ 

1.7.3. የመረጃ መተንተኛ ዘዴ 

የዚህ ጥናት አብይ አላማ የሚታዊ ጉዞና ፍለጋ በሐሽማል  ረጅም ልቦለድ  ውስጥ እንዴት 

እንደተገለጸና ማሳየት ነው፡፡ ስለሆነም አይነታዊ የመተንተኛ ስልትን ይጠቀማል፡፡ ይህን 

የመተኝተኛ ዘዴ በመጠቀም በልቦለዱ ውስጥ የሚስተዋሉ የጉዞና ፍለጋ ጉዳዮችን አስረጅ 

በማቅረብ ትንተና አድርጓል፡፡ በዚህም ጥናቱ ሚታዊ የስነጽሁፍ ሂስን  በማሳያነት በተለይም 

የፍሬይን እና የያንግን ጽንሰ ሃሳቦች ተጠቅሟል፡፡ እንዲሁም በልቦለዱ ውስጥ የሚገኙ 

ትረካዎችን በማውጣት በቃላት፣ በሃረጋት፣ በአ/ርፍተነገሮች መረጃዎችን በመልክ በመልካቸው 

በመዋቅራዊ ስልት እያደረጃ ተንትኗል፡፡ መዋቅራዊ የትንተና ስልት ደግሞ አንድን ቴከስት 

በጥልቀት ለመመርመርና ለማድነቅ ጠቀሜታው ከፍ ያለ ነው፡፡ 

1.8. የጥናቱ አደረጃጀት   

ይህ ጥናት በአራት ምራፎች የተከፋፈለ ሲሆን የመጀመሪያው ምዕራፍ ስለ ጥናቱ አጠቃላይ 

መግቢያ የሚሰጥ ሆኖ በስሩም የጥናቱ ዳራ፣ የጥናቱ አነሣሽ ምክንያት፣ የጥናቱ አላማ፣ 

የጥናቱ ምርምር ጥያቄዎች፣ የጥናቱ አስፈላጊነት፣ የጥናቱ ወሰን፣ የጥናቱ ዘዴና የጥናቱ 

አደረጃጀት የሚሉ ንዑሳን ክፍሎችን አካቷል፡፡ ሁለተኛው ምዕራፍ ደግሞ ክለሳ ድርሳናትና 

የቀደምት ጥናቶች ቅኝት የሚል ሆኖ ከጥናቱ ጋር የተያያዙ ፅንሰ ሃሳቦች ቀርቦበታል፡፡ 

ሶስተኛው ምዕራፍ ሚታዊ ጉዞና ፍለጋ በሐሽማል ረጅም ልቦለድ የሚለውን በትንተና 

አሳይቷል፡፡ በአራተኛው ምዕራፍ ደግሞ የጥናቱ ማጠቃለያ ቀርቧል፡፡ በመጨረሻም ለጥናቱ 

አስፈላጊ የሆኑ መረጃዎች የተወሰዱባቸው ምንጮች በዋቢ ጽሑፎች ዝርዝር ተካተው 

ቀርበዋል፡፡   

ምዕራፍ ሁለት፡- ክለሳ ድርሳናትና የቀደምት ጥናቶች ቅኝት 

ይህ ምዕራፍ ሁለት ርዕሰ ጉዳዮችን ይይዛል፡፡ እነዚህም የመጀመሪያው ክፍል ክለሳ ድርሳናት 

ሲሆን ለዚህ ጥናት የሚረዱ በዘርፉ ምሁራን የተጻፉ ስለ ሚት፣ ሚታዊ ጉዞና ፍላጋ 

የሚመለከቱ ሃሳቦች ይቀርቡበታል፡፡ በሁለተኛ ክፍል ደግሞ ከዚህ ጥናት ጋር ተዛምዶ ያላቸው 

ጽሁፎች በተዛማጅ ቅኝትነት ተካተዋል፡፡  

2.1. የሚት ምንነት  

 አብዛኛዎቹ ምሁራን ስለሚት ምንነት አንድ ወጥ የሆነ፣ አለም አቀፋዊነትን ተቀባይነት ያገኘ 

ትርጓሜ እንደሌለው ይጠቁማሉ፡፡ በዚህም ምሁራን በሚት ምንነት ዙሪያ ወጥ የሆነ የጋራ 

ስምምነት የላቸውም፡፡ ቢሆንም የተወሰኑትን በማንሳት ለመዳሰስ ተሞክሯል፡፡ ይህም ጥናቱን 

ከታለመለት ግብ ለማድረስ ይጠቅማል፡፡  

የሚትን ምንነት ለመረዳት ከቃሉ መነሳት አስፈላጊ ነው፡፡ ሚት ለሚለው ቃል ምንጩ ከሆነው 

ሚቶስ በመነሳት Hendy (2001፣1) በአርስቶትል የግጥም ስራዎች ውስጥ ሚቶስ (Mythos) 

የተተረጎመበትን አግባብ መሰረት በማድረግ ሚቶስ ‹‹የሁነቶች ሴራ (plot)›› ተብሎ ቢተረጎም 

ስሜት እንደሚሰጥ ይጠቁማል፡፡  

ሚት ጥንታዊ የሰው ልጆች የጋራ ጉዳይ ሲሆን በጊዜና በስፍራ የተራራቁ ሰዎች ሀሳብ 

የሚጋሩበት መተረኪያ መንገድ ነው፡፡ ይህንን ሃሳብ ቴዎድሮስ ሲገልጽ፡- 

ቴዎድሮስ (2001፣xv) ‹‹ሚት በጊዜና በስፍራ እሳቤ በማይገሩ ከሰው ልጅ የህውስት አድማስ 

/sensation/ የራቁ፣ ከአስተውሎትም የረቀቁ እንደመለኮታዊ ህላዌ ባሉ የቋንቋንም ህልውና 

በሚገዳዳሩ ጸናን ሰማያዊ ክስተቶች የተሞላ ተረክ ነው›› በማለት ይገልጻል፡፡ 

 

ሚት ከሰው ልጅ ህልውና ጋር የተቆራኘ ነው፤ በሚት ውስጥ የሚነሱ ሃሳቦችን ከፍታ ጠልቆ 

የመመልከትን፣ የማስተንተንንና የመተርጎምን ኃላፊነት የሚሰጥ እና የሰው ልጅ ምን ማሰብ፣ 

እንዴት ማሰብ፣ እንዴት መናገር፣ እንዴት መፈጸም፣ እንዴት መሆን፣ በጥቅሉ እንዴት 

አድርጎ መኖር እንዳለበት የመግለጽና የማሳወቅ አቅም አለው፡፡ ይህንን ሃሳብ ፌኔጋን፡- 

ፌኔጋን (1992፣138) ‹‹ሚት በማኅበረሰቡ ዘንድ ከረጅም አመታት በፊት የተከሰቱና እውነት 

ናቸው ተብለው የሚታመኑ ድርጊቶች የሚነገሩበት፣ የሰው ልጅ የሚኖርበትን ዝብርቅርቅ 

ዓለም ለመረዳት የሚሞክርበትና የተረዳውንም ዓለም መልክ ለማስያዝ የሚጥርበት ልማድ 

ነው›› በማለት ይበልጥ ታብራራለች፡፡ 

ሚት ለማህበረሰቡ የሚሰጠው ፋይዳ ከፍተኛ ነው፡፡ ይኸውም በመልካም ስነምግባር፣ በጥበብና 

በእውቀት የዳበረ ኅብረተሰብን ለመቅረጽ መሠረታዊ ነገር ነው፤ እንዲሁም   

የሐይማኖቶች፣ የፍልስፍናዎች፣ የኪነ ጥበባት ወዘተ. መሠረትና መነሻ ነው፡፡ ይህን ሃሳብ 

አጉልቶ በማሳየት በኩል ካምፔል ተጠቃሽ ነው፡፡ ይኸውም፡- 

ካምቤል (1949፣3) ‹‹ሚት በሰው ልጅ ባህላዊ መገለጫዎች ውስጥ የሚቀዱ የሁለንተና እና 

የማያልቁ ጉልበቶች ምስጢራዊ አጀንዳ ነው ቢባል አይበዛበትም፡፡ ሐይማኖቶች፣ 

ፍልስፍናዎች፣ ኪነ ጥበባት፣ ማኅበራዊ ቅርጾች፣ ሳይንሳዊ ግኝቶች እና ቴክኖሎጂዎች ከሚት 

ምትሃታዊ ቀለበት ውስጥ የሚፈልቁ ናቸው›› በማለት የሚት ምጥቀት ከፍተኛ መሆኑን 

ይገልጻል፡፡  

ሚት ጥንት የነበረ፤ አሁንም ያለ ተረክ ነው፡፡ ይህን ሃሳብ እነ ዊሊያም ሲያብራሩት፡-

Schrempp & William (2002) የሚትን ምንነት ሲገልጹ ሚት የሰውን አመጣጥ እና የአለምን 

ስሪት የሚገልፅ ውብ ተረክ እንደሆነ ያስረዱ ሲሆን በማያያዝ ደግሞ ስለ ሚት ያለው 

አመለካከት በጣም የሚለያይ መሆኑን ይጠቁማሉ፡፡ በዚህም ጥቂቶቹ ሚትን የመንፈሳዊ ዕድገት 

ምንጭ ሲያደርጉት ሌሎች ደግሞ ውሸት አድረገው እንደሚስሉት፤ ጥቂቶቹ ሩቅ የሆነውን 

ግላዊ የባህል ተፈጥሮ ማሳያ ሲያደርጉት ሌሎች ደግሞ አለማቀፋዊ ንድፍ እንደሚያደርጉት፤ 

በተጨማሪም ጥቂቶቹ አሁን ያለ መሆኑን ሲያመለክቱ ሌሎች ደግሞ ጥንታዊ እና የሞተ 

አድርገው የሚመለከቱ መሆኑን ይገልጻሉ፡፡  

ሚት ቃላዊ ተረክ ሆኖ ጥንት የነበሩ እውነቶችን መተረኪያ መንገድ ነው፡፡ ይህንም Bolle, K. 

W (1993) ሚት በቃል ውስጥ ያለን ቅዱስ ትዕዛዝ መግለጫ፣ እውነትን የሚናገር፣ የአለምን 

ተፈጥሮ የሚያሳይ መሆኑን ‘A myth is an expressions of the scared in words: it 

reports realties and events from the origion of the world” በማለት ያብራራል፡፡ 

ሚት በሳይንስ ሊረጋገጥ አይችልም፡፡ አምነን የምነቀበለው ነው፡፡ እንደ Rajpal (2017፣27) 

ሚት ትውፊታዊ ሲሆን ትክክል ያልሆነ ታሪክ (ተረት) በጥንታዊ የታሪክ ነጋሪዎች እና 

ትንቢተኞች የተፈጠረ፤ ስለሚታየው አለም የሚሰጥ መልካም ወይንም መጥፎ የሃሳብ ትርጉም 

ነው፡፡ የእነሱን ክልል ህዝብ ባህል ርዕዮት አለም እና ከእነሱ ሀይማኖታዊ እምነትና መንፈሳዊ 

ስርዓት ጋር የተዛመዱ ነገሮች መግለጫ ነው፡፡ ልዩ ልዩ ልምዶችን፣ መሰረታዊ ስሜቶችን፣ 

ውስጣዊ ደስታዎችን፣ ጥልቅ መንፈስና የሰው ልጆችን እሳቤ በጥልቀት የሚገለፅበት ነው፡፡ 

ሚት የሰው ልጆች የአሰተሳሰባቸው ከፍታ የሚገለጽበት መሳሪያ ነው፡፡ እንዲሁም የሰዎች 

አስተሳሰብ አድማስ መግለጫ አንደበት እንደሆነ ሲገልጽ Larsen (1990፣xvii) “Myth is the 

universal tongue of the human imagination” (ሚት አለማቀፋዊ የሰዎች ምናብ ምግለጫ 

ነው) ነው ብሏል፡፡  

ስለሚት እውነተኛ ታሪክ መሆን አለመሆን ከእምነት ጋረ በማያያዝ ከሚገልጹት ውስጥ አንዱ 

የሆነው Pettazzoni (1984፣102) ሚት እውነተኛ ታሪክ መሆኑን ያስረዳል፡፡  

በተጨማሪም ሚት ከሰው ልጆች መንፈሳዊ ማንነት ጋር የሚያያዝ መሆኑን የገለጹ አሉ፡፡ 

በሚት ዘርፍ ሰፊ ትንታኔ የሰጠው Campbell (1991) ሚትን ”The power of myth” 

በተሰኘው መጽሃፉ የሰውን መንፈሳዊ ብቃት የሚገልጽ እንደሆነ “Myths are clues to the 

spiritual potentialities of the human life” (ሚቶች በሰው ልጅ ህይወት የመንፈሳዊ ብቃት 

ፍንጭ ናቸው) በማለት ይገልጻል፡፡ 

Bascom (1965፣4) ሚት ቃላዊ ትረካ መሆኑን ገልጾ ከሌሎች ቃለ ተረኮች የሚለየው 

ሀይማኖታዊ (Scared) መሰረት ያላቸው ሃሳቦችን የያዘ፣ እውነት እንደሆነ የሚታመን፣ አሁን 

ካለንበት አለም የተለየ አለም በነበረበት በድሮ ጊዜ የተከናወኑ ድርጊቶችን የሚገልጽ እንዲሁም 

በአብዛኛው ከነገረ መለኮት (Theology) እና ከመንፈሳዊ ስርዓት ከበራዎች ጋር የተያያዘ 

መሆኑን ይገልጻል፡፡ 

በአጠቃላይ የሚት ጽንሰ ሃሳብ ከስፋቱ የተነሳ ምንነቱን አስመልክቶ አንድ ነጠላ ብያኔ መስጠት 

አስቸጋሪ ነው፡፡ ይህንንም ምሁራን ከሰጡት ሀሳብ መረዳት ይቻላል፡፡ ለዚህ ደግሞ የአለም 

አስተሳሰብና እይታ እንደየዘመኑ ስለሚለያይና እያንዳንዱ ማህበረሰብ ያለው ሀይማኖት፣ ባህል፣ 

ወግ፣ ልማድ፣ ወዘተ. መለያየት ምክንያት ሊሆን ይችላል፡፡ ቢሆንም ሚት በሃይማኖት፣ 

በፍልስፍና፣ በሌሎች ሳይንሶች (ታሪክ፣ አንትሮፖሎጂ፣ ሳይኮሎጂ፣ ስነጽሁፍ) ያሉ 

አስተምህሮዎችን ለትውልድ ለማስተላለፍ የሚያስችል ጠቃሚ ቃለ ተረክ ነው ማለት ይቻላል፡፡ 

ስለዚህ ሚት በተፈጥሯዊና ባህላዊ ቁስ አካላት እና ሁኔታዎች ላይ የሚመሠረት ከሰው ምናብ 

የሚመነጭ ሆኖ ከተለመዱት እጅግ የላቁ ክስተቶችና ገጸባሕርያት የሚታዩበት፤ የአንድን ነገር 

አመሰራረትና አፈጣጠር ወይም ማንነትና ምንነት ወይም አንድ ነገር ለምን እንደሚደረግና 

እንደማይደረግ የሚገልፅ፤ ለገለጻው የግድ ማረጋገጫ ማቅረብ የማይጠበቅበት፤ እንዲሁም 

ህብረተሰብን በመቅረፅና ጥበብን በማስተላለፍ ረገድ የጎላ ሚና ያለው፤ በተጋዳሊ የተሞላ፣ 

የባህላዊ እሴቶች መሠረት የሆነ ሐይማኖታዊ ወይም ዓለማዊ እንደሆነ መገንዘብ ይቻላል፡፡ 

2.2. የሚት መገለጫ ባህሪያት (Characteristics of Myth) 

Magoulick (2004፣4) ሚት ስርዓተ አለም (cosmos) እና የሰው ልጅ እንዴት እንደኖረ 

ያብራራል፡፡ በተያያዘ ሁኔታ ሳይንስ በተለያዩ እይታዎች የሰው ልጅን ሁነቶች ከጥንት እስከ 

ዛሬ ምን እንደ ሚመስል ለማሳየት ይሞክራል፡፡ በዚህም አንዳንዶቹ ሚትን የወደቀ ወይም የቀረ 

አድርገው ሊስሉት ይችላሉ፡፡ ነገር ግን ዛሬም ድረስ ሚት በበለጸገ ትዕምርት (rich symbolic) 

ዕምቅ ዘይቤያዊነት (metaphorical)፣ እና በሚያጓጓ ትረካ (narrative appeal) መረዳት 

ከሚቻለው በላይ ያሉ ነገሮችን በቀላሉ ለመረዳት የሚያስችል  ጉልበት እንዳለው እንገነዘባለን 

በማለት ትገልጻለች፡፡ ይህ ደግሞ የሚት መገለጫው ሰፊ መሆኑን ለመረዳት ያስችላል፡፡ 

 Magoulick (2004፣4) ‘’what is myth’’? በሚለው  ጽሁፏ ምሁራን ስለ ሚት ያላቸውን 

ምርምር በመፈተሽ የሚት መገለጫዎችን አመላክታለች፡፡ በእርሷም ከተጠቀሱት የሚት 

መገለጫዎች መካከል የሚከተሉትን መጥቀስ ይቻላል፡፡ 

1. ብዙ ጊዜ ገጸ ባህሪያት ሰው ያልሆኑ ለምሳሌ ጣኦታት፣ አማልክት፣ ልዕለ ሰብዕ 

ፍጡራን፣ ናቸው፡፡ 

2. መቼቱ የቀደምት መሰረተ አለም(proto-world) ነው፡፡ 

3. የሴራ ግጭቱ በሁለት አለማት ማለትም የአሁኑና የድሮው መካካል ያለውን 

መስተጋብር ያጠቃልላል፡፡ 

4. ተፈጥሯዊ ሕጎችን የሚያዛቡ ወይም የሚተላለፉ ድርጊቶችን ይገልጻል (ከቀደምቱ አለም 

ጋር ያለውን ግንኙነት በማንጸባረቅ)፡፡ 

5. ምስጢራዊ የሆኑ ድብቅ ነገሮች መኖራቸውን ይገለጻል፣ የማይታወቁ (ቅዱስ ወይም 

የተከበሩ ሃይማኖታዊ) ነገሮችን እንዲጋለጡ ያደርጋል፡፡ 

6. በተምሳሌታዊነት፣ በትርክት ያመዛዝናል፡፡ ሚቶች ለምን እዚህ ሆን? እኛ ማን ነን? 

አለማችን ምንድን ነው? ወዘተ ለሚሉ የህይወት መሰረታዊ ጥያቄዎች መልስ 

ይፈልጋሉ፡፡  

ከዚህ በተጨማሪም ሌሎች ምሁራን የሚት ባህርይ የሚሏቸውን ሐሳቦች ይጠቅሳሉ፡፡ 

Abrams (1978) ሚት ሶስት ትርጉም አዘል ነጥቦች አሉት ይላል፡፡ እነዚህም 

1. ሲወርድ ሲዋረድ የመጣበት የሚት ተፈጥሮ (The hereditary character of 

myth) 

2. የአንድ መደብ ልዩነት እምነት (Belief of the particular cultural group) 

3. የልዕለ ሰብዕ ዋጋ (Values of the super human beings) ናቸው፡፡ 

 

2.3. የሚት ጭብጦች (thems of myth) 

ከነገረ ሚት ጭብጦች ብዙነት አንጻር የዚህ ጥናት ትኩረት የአንድ ሳንቲም ሁለት ገጽታዎች 

ሊሆኑ ከሚችሉት ሚታዊ ጉዞና ፍለጋ ላይ በመሆኑ ዝርዝር ጽንሰ ሃሳቦችን እንደሚከተለው 

እናያለን፡፡ 

2.3.1. ሚታዊ ጉዞ 

2.3.1.1.ጉዞ (pilgrimage) 

Warfield (2012) ሚትን ከሚያመለክቱ ጭብጦች መካከል በአርበኛው የሚደረገው ጉዞ አንዱ 

ነው፡፡ ተጋዳሊው ወይም የሚት አርበኛው ደግሞ በብዙ መሰናክሎች መካከል ሆኖ ጉዞውን 

ያከናውናል፤ ይፈፅማል፡፡ ጉዞ የሚለው ሐሳብ በውስጡ መጠነ ሰፊ ጽንሰ ሃሳቦችን ይዞ 

ይገኛል፡፡ በስነሰብ፣ በስነ ቅሪት፣ በስነ ማህበረሰብ እና በሀይማኖት ጥናት መስኮች ምሁራን 

ዘንድ ትኩረት የሚስብ ጽንሰ ሃሳብ ነው በማለት ይገለጻል፡፡  

ከመንፈሳዊ ድርጊቶች፣ ከአለማዊ ክዋኔዎች፣ ከሥነ ጽሑፍ  ዘይቤዎች፣ ከተለያዩ  ፍለጋዎች 

ወ.ዘ.ተ ጋር የተያያዘ ሆኖ  እናገኘዋለን፡፡ በሌላ መልኩ  የጉዞ ጸንሰ  ሐሳብ  እንደ አጠቃቀሙ  

እና  አቀራረቡ የሚለያይ መሆኑ የጽንሰ ሐሳብን  ስፋት  ከስር መሰረቱ  ለመገንዘብ  

ያስችላል፡፡ Singh (2006) ጉዞን  ሃማኖታዊ እና ትእምርታዊ  ዓለማ  በመያዝ  ሙሉነትን  

ለማግኘት  ከሚደረግ  መንፈሳዊ ፍለጋ  ጋር  ያገናኘዋል፡፡ Singh ጉዞው  የሚደረግበት  ቦታ 

ሃይማኖታዊ  ድርጊት የሚከናዎንበት መሆኑን የጉዞን ጽንሰ ሐሳብ ከመግለጽ ጋር አስተሳስሮ 

እንዲህ ይገልጸዋል፡- 

Pilgrimage is a spiritual quest- a guiding force unifying divinity and humanity; It 

is a search for wholeness. Ultimately the wholeness of landscape and its sacred 

and symbolic geography creates a ’faiths cape’ that encompasses sacred place; 

sacred time ;sacred meanings and sacred rituals and embodies both symbolic 

and tangible psyche elements in an attempt to realize humankind’s identify in 

the  cosmos.(P.221) 

ጉዞ መንፈሳዊ ፍለጋ ነው፡፡ የመለኮታዊነት እና ሰብአዊነት ኅብረት መሪ ኃይል ነው፡፡ ይህም  

ሙሉነትን ፍለጋ ነው፡፡ ሙሉነት መልክዓምድርንና የመልክዓመድሩን ሃይማኖታዊ እና 

ትእምርታዊ (ምሳሌያዊ) የእምነት ልእልና ይፈጥራል፤ የእምነት ቦታ፣ የእምነት ሰዓት፣ 

የእምነት ትርጉም እና የእምነት ከበራዎችን ያጠቃላል፡፡ እንዲሁም ትእምርታዊ እና በትእይንት 

አለም  ውስጥ የሰው ልጅ ማንነትን ተግባራዊ ማሳያ የሆኑ ተጨባጭ የልቦና ይዘቶችን ሁሉ 

ያካትታል፡፡ 

ከ Singh ገለጻ እንደምንረዳው ጉዞ የሰው ልጅ ከፈጣሪው ጋር ኅብረት የሚፈጥርበት፤ 

አምልኮቱን የሚገልጽበት መልክዓ ምድራዊ ጥግን የሚያካትት፣ የሃይማኖትን ሥርዓተ 

ከበራዎች የሚያጠቃልል፤ በትዕይንተ ዓለም (comos) ውስጥ የሰው ልጅን ማንነት ለማሳየት 

የሚያስችል ሥነ ልቦናዊ ማንጸባረቂያ ተግብራዊ የተጋዳሊ እንቀስቃሴ ነው፡፡ 

የጉዞ ገቢሩ ሲካሄድ ተጓዢን፣ ተግባራትን፣ እሴትን፣ ሥርዓተ ከበራን፣ ልምምድ መላበስ  እና  

እንደገና መግለጽ የሚያካትት ሂደት ነው፡፡ Singh(2006:221) ይህንን ሃሳብ “the act of 

pilgrimage including the journey, activities and expenses of companionship, is 

itself a ritual which has transformative value, a reinterpretation of the idea of 

“experience” በማለት በሚገባ ገልጾት እናገኛለን፡፡ ሌሎች ምሁራንም ቢሆን የጉዞን ጽንሰ 

ሐሳብ ከተደረሰበት  ምርምራዊ እይታ አንጻር ያስቀምጣሉ፡፡ 

 የጉዞን ምንነት የማኅበራዊ ሳይንቲስት የሆነው Amirou (2007) ሲገልጽ “pilgrimage 

transcends secular constitutes and places itself directly in the heart of what 

constitutes collective memory, namely religion as a global vision as the world” 

(2007፡140) ይህም ጉዞ በአለማዊም ሆነ በሃይማኖታዊ መልኩ ሲታይ ርእይን መሠረት ያደረገ 

ዓለም አቀፍዊ ሁኔታ መሆኑን ያስገነዝባል፡፡  

በአመዛኙ ጉዞ (pilgrimage) ከሃማኖታዊ ተግባራት ጋር የሚያያዘው የጉዞ (journey to the 

sacred) ጽንሰ ሐሳብ በብዙዎች ዘንድ የተለመደ ነው፡፡ እንዲህ ሲባል የግል አለማዊ ጉዞ የለም 

ማለት አይደለም፡፡  

Davidson and Gitlitz (2002) ጉዞን ሲገልጹ”A journey to a special place, in which 

both the journey and the destination have spiritual significance for the journeyer’’ 

(p .xvii) በማለት ሲሆን ጉዞ ወደ ልዩ ስፍራ የሚደርግ፣ ከመዳረሻዎች ተጓዡ መንፈሳዊ 

ጥቅም የሚያገኝበት መሆኑ አሰገንዝበዋል፡፡  

ቴዎድሮስ ገብሬ (2001፣60) የጉዞ ጽንሰ ሃሳብ ሰፊ እንደሆነና ከዘወትራዊ ገጽታ በተለየ 

መልኩ ለአንድ ከፍ ላለ አላማ የሚደረግ ጉዞ ጭብጥን ሊይዝ እንደሚችል ያሳያል፡፡ በዚህም 

ጉዞ የተጓዡን ጥንካሬ የሚጠይቅ፣ በየዕለቱ ከሚደረግ ተራ እንቅስቃሴ በተለየ መንገድ ከፍ ያለ 

አላማን ሰንቆ፣ አላማውና ግቡ ሊሳካበት ወደ ሚችልበት ክስተት የሚደረግ ሂደት መሆኑን 

የሚያስገነዝብ ጽንሰ ሃሳብን የያዘ መሆኑን ያስረዳል፡፡ 

2.3.1.1.2. የጉዞ ምዕራፎች (phases of pilgrimage) 

ሚታዊ  ጉዞ አላማ አንግቦ  በተደራጀ መንገድ የሚከናውን እንጅ ዘፈቀዳዊ ወይም  ምናብ 

ወለድ የሆነ  አይደለም፡፡ በሚታዊ  ጉዞ  ሂደት  የተጋዳሊው  ድርሻ  የነገሮች ሁሉ  ማእከል 

ነው፡፡ ምክንያቱም ‹‹ተጋዳሊያን ዓለማዊም ሆኑ ሃይማኖታዊ፣ አፈታሪካዊም ሆነ ሚታዊ 

የየማህበረሰባችውን ፍላጎት የማንጸባረቅ ሚና አላቸው፡፡ የተለያየ ባህላዊ መሠረት ባለቸው 

በእነዚህ ተጋዳልያን ላይ የሚደረግ ንጽጽራዊ ትኩረት አንድ ከየባህሉ የተወጣጣ እና 

ሁለንተናዊነትን የተጎናጸፈ ተጋድሊን ያስገኛል፡፡›› በማለት (ቴዎድሮስ፣2001፡44) ተጋድሊው  

የብዙ ማንነቶች  ነጸብራቅ  መሆኑን ያስገነዝባል፡፡  

ስለሆነም  ይህ ጉዞም  ከአንድ ቀላል  የሚባል የሐሳብ ቅንጣት  ጀምሮ  ግዙፍ  ከሚባል 

ተግባራዊ የትግል ፊልሚያ  የሚያደርስ  ምዕራፍን  የሚያልፍ ነው ብሎ መናገር ይቻላል፡፡ 

የጉዞ ባለቤት ተጓዡ ተጋዳሊ እንደመሆኑ መጠን  የሚፈልገውን እሰከሚያገኝ፣ መልዕክቱን 

እሰኪያደርስ፣ ኃላፊነቱን እስኪወጣ፣ ሽልማቱን  እሰኪቀበል  እና ተመልሶ  እስኪመጣ  ወዘተ 

ድረስ  በሚታዊ ጉዞ  ምዕራፎች  እና  በትግል ዑደት  የሚያልፍ ይሆናል ፡፡ 

Campbell (1991:299) “the power of myth” በተሰኘ መጽሐፉ አንድ ተጋዳሊ  ከሐሳቡ 

ጀምሮ  እስከ ምልሰቱ ባለው ጉዞ ማኅበረሰቡን ወክሎ  እንደሚጓዝ ይገልጻል፡፡ ሆኖም አርበኛው 

ማህበረሰቡን ወክሎ ከዘወትራዊው ጉዞ  በተለየ አላማ  የሚጓዝ በመሆኑ መጓዝ ብቻ ሳሆን 

የመመለስ ዑደትን ይከተላል፡፡ ያጣውን መመለስ (recover) ወይም የህይወቱን መሻት  

ለማሳካት የሚያደርገው ማሰስ እና  መፈለግ (discover) የተጋዳሊውን ጉዞ  ከዘወትራዊ  ወደ 

አዲስ ጉዞ  እንዲሸጋገር ያደረገዋል፡፡ በዚህ መካከል ከዘወትራዊ አኗኗር  በተለየ መንገድ 

ተጋሊው  የት? መቼ? ለምን? በምን ሁኔታ? እና ውጤቱ ምን ሊሆን እንደሚችል 

በአእምሯዊ ማሰላሰል (crtical thinking) አመክንዮ በማስቀመጥ ጉዞውን ያከናወናል፡፡ 

እንደ Campbell (1949:27) ሚታዊ ተጓዡ መለየት (depature or separation)፣ መዝለቅ 

(initiation) እና መመለስ (return) የተባሉ ሦስት የጉዞ ምራፎችን  እንዲሚያልፍ ይገለጻል፡፡ 

campbell ጉዞን  በሦስት ዋና  ምዕራፎች  ይፈርጁና  አስራ ሰባት በሚደርሱ  ንዑስን  የጉዞ 

ክፍሎች  ይከፋፍላቸዋል፡፡ ንዑስ የጉዞ ምራፎች  በበኩላቸው  ተጋድሊው ኃላፊነትን 

እንዲያጤን የሚደርጉ የየራሳቸው  የሆነ ተግባራት አሏቸው፡፡ በመሆኑም  እነዚህን ምዕራፎች  

በምዕመናን   የጉዞ ህይወት  ውስጥ  መሠረታዊ ልምምዶች  ሆነው  እናገኛለን፡፡  በረከትን 

አግኝቶ  ለመመለስ  የተቀደሱ ስፍራዎች  ድረስ የዘለቀ  የበረታ  ጥንካሬን መላበስ  አስፈላጊ  

መሆኑን አመልካች ነው ፡፡ ይህን የካምቤል ሐሳብ በዝርዝር ለመመልከት ከቴዎድሮስ ገብሬ 

የሚከተለውን ፍሬ ነገር  እንጋራለን ፡- 

…መለየት፣ ዘልቆ መጋደል እና መመለስ  የትኛውም ሚታዊ ጉዞ  የሚታገግባቸው ዋና ዋና 

ምራፎች ናቸው፡፡ የዚህን ዑደት አምሳያ በምዕመናን ጉዞ ውስጥ እናገኛለን፡፡ ተጓዥ ሚታዊ 

ተጋዳሊ ሁሉ የት እንደሚሄድ፤ ለምን እንደሚሄድ፤ በመንገዱ ምን እንደሚገጥመው፤ በመልሱ 

ምን እንደሚያተርፍ ጠንቅቆ ያውቃል፡፡ የሚገጥመውን ሁሉ በጸጋ ለመቀበል፤ ጥብቅ በሮችን 

ለማቋረጥ፤ በምላሹም ሃይማኖታዊ በረከትንና ዘላለማዊ ጽድቅን ለማትረፍ አቅዶ የሚወጣ 

በመሆኑ፤ ጉዞው ተጋድሎ አዘል፣ ተጓዡም እንደ ተጋዳሊው ያለ ነው ለማለት ይቻላል፡፡ 

የተጋዳሊው ጉዞ የሚጀምረው ከዘወትራዊ ኑሮ፣ ከእለት ተእለት ተግባር ለስጋ ከሚያደላው 

መኖሪያ ስፍራ በመለየት (ለጊዜውም ቢሆን) ወደ ተቀደሱ ስፍራዎች ደርሶ ለመመለስ በመወስን 

ነው፡፡ ይህ አይነቱ ጉዞ በህብረት የሚፈጽም እና ጥብቅ በሆኑ አምልኮታዊ ስርዓቶች ጭምር 

የሚመራ ነው፡፡ ተጓዥ ምዕመናን በአለባበስና አኳኋናቸው ከወትሮው ይለያሉ፡፡ 

ተጋዳሊዎቻቸውን የሚያሞግስ መዝሙርም ከአንደበታቸው አይጠፋም፡፡ (2001፣ 61) 

ስለዚህ ሚታዊ ተጓዡ አርበኛ ሶስት የጉዞ ምዕራፎችን መሰረት አድረጎ አላማውን ለማሳካት 

ወደ ልዩ ልዩ የጉዞ መዳረሻዎች ይገሰግሳል፡፡ 

ከላይ የተጠቀሱት ሶስቱም የጉዞ ምዕራፎች የእያንዳንዳቸው ሌላ ዝርዝር ንዑስ የጉዞ ምዕራፎች 

ወይም እንደ ሚታዊ ጭብጥ ሊታዩ የሚችሉ የጉዞ መተላለፊያ ወይም ዑደት አላቸው፡፡ 

ለምሳሌ ያህል በመለየት ውስጥ፡- የገድል ጥሪ፣ እምብኝታ፣ የልዕለ ተፈጥሮ ረድኤት፣ 

የመጀመሪያውን ቅፅር መዝለቅ፣ እና የአሳ ነባሪ ከርስ ያሉ ተጋዳሊው የሚያልፍባቸው የጉዞ 

ምዕራፎች ናቸው (ካምቤል፣1949፣34)፡፡ በተመሳሳይ ሁኔታ እንደ ካምቤል የመዝለቅና 

የመመለስ ምዕራፎች ጥልቅ የሆኑ ንዑሳን የሚታዊ ጉዞ ምዕራፎች አሏቸው፡፡ ነገር ግን 

የጉዞው ምዕራፍ የሚጠናቀቀው በመመለስ ሲሆን የመጨረሻውን በረከት ይዞ በመዝለቅ፤ 

በምልሰቱ ተጻራሪ ሃይላትን አሸንፎ ወደ ነበረበት ቦታ ተመልሶ በነጻነት በመኖር ይሆናል 

(ካምቤል 1949፣45-83)፡፡  

2.3.1.1.3. የጉዞ አይነቶች 

በአርበኛው የሚደረገው ሃይማኖታዊ፣ አለማዊ፣ ባህላዊ ትርክት ውስጥ ከፍ ያለ አላማን 

መሰረት ያደረገ የተጋዳሊው ሚታዊ ጉዞ አንድ ታላቅ ነገርን ሊያስገኝ የሚችል ነው፡፡ ጉዞ 

ውጫዊና ውስጣዊ ተብሎ በሁለት ይከፈላል፡፡  

2.3.1.1.3.1. ውጫዊ ጉዞ 

ውጫዊ ጉዞ ዘወትራዊ የሆነውን የውሎ አካባቢ ለቆ መውጣትን ያማከለ የጉዞ አይነት ነው፡፡ 

የሚት ተጋዳሊውን አላማ መሰነቅ፣ መዳረሻውን ማሰብ፣ ትግሉን ለመቋቋም መጨከንን፣ 

በረከት ለማግኘት መጓጓትን ወዘተ. ይዘቶች ላይ ተመስርቶ ሊካሄድ የሚችል ተግባር መሆኑን 

መገንዘብ ይቻላል፡፡  

ውጫዊ ጉዞን በተመለከተ ቴድሮስ ገብሬ (2001፣61) እንዲህ ይላል፡፡ ውጫዊ ጉዞ የነባሩን 

ተጋዳሊ ፈለግ በመከተል ጉዞውን በሚኮርጅ ተጓዥ የሚፈጸም ነው፡፡ ጉዞው አለማዊም፣ 

ሃይማኖታዊም መሰረትና ይዘት ሊኖረው ይችላል፡፡ ሃይማኖታዊዉ ጉዞ ተጓዥ ምዕመናን 

መኖሪያቸውን ለጊዜው ለቀው ወደ ተቀደሰ ስፍራ በማምራት ነፍሳቸውን ለማንጻት፣ 

ለመታደስ፣ ባህላቸውን ለመጠበቅ ሲሉ የሚፈፅሙት ባህላዊና ሃይማኖታዊ ክንውን ነው፡፡ 

እነዚህ በሃይማኖቱ ቅዱስ ተብለው የሚጎበኙ ስፍራዎች የሃይማኖቱ ስፍራዎች የሃይማኖቱ 

ራሶች ተደርገው የሚወሰዱ ተጋዳሊዎች የተወለዱባቸው፣ ታላላቅ ገድሎችን የፈጸሙባቸው፣ 

ለሃይማኖቶቹ መሰረት የሆኑ በረከቶችን ወይም ደግሞ ሰማዕትነትን የከፈሉባቸው ስፍራዎች 

ናቸወ፡፡ 

2.3.1.1.3.2. ውስጣዊ ጉዞ 

በጉዞ ላይ ተጋድሎ አለ፡፡ Campbell “The power of myth” በተሰኘው መጽሃፉ የጉዞ 

ተጋዳሊው በትልቅ ትዕግስትና በብዙ ገጠመኞች መካከል አልፎ ወደ ሚጠበቅ የአላማ ግብ 

እንደሚደርስ “there is a large journey to be taken, of many trials”) (1991፣ 302) 

በማለት ይገልጻል፡፡ 

ውስጣዊ ጉዞ ከመለኮታዊ ተመስጦ ጋር በእጅጎ ይዛመዳል፡፡ መለኮታዊ ተመስጦ በመመሰጥ፣ 

በማብሰልሰል፣ በማንሰላሰል፣ በራዕይ... ልዕለ አካላዊ ከሆነው ሃይል፣ ከአምላክ ጋር ህብረት 

ለመፍጠር የሚሞከርበት፣ የሰው ነፍስ ከመለኮት እቅፍ ውስጥ ገብታ ተወህዶን 

የምትቀዳጅበት፣ በአማዛኙ አምልኮታዊ ስርዓት ነው፡፡ ይህ ስርዓት ከውስጥ ለውስጥ ጉዞነት 

በተጨማሪ ክንውኑ ጋርዮሻዊ ነው፡፡....የተናጠሉን ያህል ባይጠብቁም ባይጠልቁም እጅግ አልፎ 

አልፎ የጋራ አምልኮታዊ ስርዓቶች በተመሳሳይ ሁኔታ የሚከናወኑበት አጋጣሚ አለ፡፡ 

(ቴዎድሮስ፣ 2001፤64) በማለት ውስጣዊ ጉዞ ከአምልኮታዊ ስርዓቶች ጋር የተቆራኘ ምንነት 

እንዳለው ይገልፅልናል፡፡ ስለዚህ ውስጣዊ ጉዞ ፈጣሪና ፍጡር የሚገናኙበት ነው ማለት 

ይቻላል፡፡ 

በሚታዊ ጉዞ ውስጥ የሰው ልጅ ከራሱ ህይወት ጋር ከፍተኛ ትግል የሚያደርግበት ነው፡፡ 

እያንዳንዱ ሰው ትግልን ከራሱ ማንነት ጋር አያይዞ የህሊና ሙግት በማድረግ በቂ ምላሽ 

ለማግኘት ይፋለማል፡፡ ፊልሚያው ተጋዳሊው ውስጣዊ ጉዞ እንዲያደረግ ይቀሰቅሰዋል፡፡  

ውስጣዊ የሆነው ጉዞ ከህሊና ጋር የሚካሄድ ጉዞ መሆኑን ብርሃኑ አድማስ (2007፣4) በእመጓ 

ልቦለድ ዳሰሳ ጽሁፉ ‹‹ውስጣዊ ጉዞ አርበኛው ወይም ታጋዩ በህሊናው የሚያደርገው ጉዞና 

የሚደርስበት ሁኔታ ነው በማለት ገልጾታል፡፡  

ተጋዳሊው በህሊናው ወይም በመንፈሳዊ ስሜት የሚያደረገው ጉዞ የነፍስ ምግብን ለማግኘት 

የሚያደርገውን ፍለጋ የሚያሳካበት መንገድ ነው፡፡ Campbell ‘’The hero With Thousand 

Faces’’ በተሰኘው መጽሃፉ (1948፣ 38) “God’s grace is the food of the soul” (የነፍስ 

ምግቧ ፀጋ እግዛብሔር ነው) በማለት አጉልቶ ያሳያል፡፡ ስለሆነም በውስጣዊ ጉዞ ውስጥ የነፍስ 

ነገር የማይረሳ ሆኖ እናገኘዋለን፡፡ ጀግናው/ ተጋዳሊው የተራበችውን ነፍሱን የሚያስታግሳት 

በህሊናው ወይም በመንፈሳዊ ጉዞው ከእግዛብሔር ጋር በሚያደርገው ግንኙነት አማካኝነት 

በሚሰጠው ጸጋ ነው፡፡  

በውስጣዊ ጉዞ የአርበኛው ተመስጦ በአካል እያለ ከሚያገኘው በረከት እስከ በሰማዕትነት አርፎ 

በሚያገኘው ክብር የተዘረጋ ነው፡፡ ለተጋዳሊው ውሰጣዊ ጉዞ ከእሱ በፊት የነበሩ ሰማዕታት 

ህይወት ሊያነሳሳው ይችላል፡፡ 

በአጠቃላይ ውስጣዊ ጉዞ ተራ አኗኗርን በመራቅ የነፍስን እረፍት በሚያስገኝ አኗኗር ላይ 

መመስረትን የሚጠይቅና መንፈሳዊ በረከትና እድገት የሚያስገኝ መሆኑን መረዳት ይቻላል፡፡  

 2.3.1.1.4. የጉዞ መዳረሻዎች 

ጉዞ ልዩ አላማን በሰነቀ ተጋዳሊ የሚከናወን ሀይማኖታዊ ወይም አለማዊ ክንዋኔ መሆኑን 

ለማየት ተችሏል፡፡ ተጋዳሊው ሚታዊ ጉዞ የጉዞ ምዕራፎችን የሚያከናውን በመሆኑ፤ 

መዳረሻዎቹ ደግሞ የተጋዳሊው አነሳሾች እና የግቡ መቋጫ ምዕራፎች ናቸው፡፡ ከእነዚህ 

የመዳረሻ ምዕራፎች ለመድረስ ተጋዳሊው ከፍተኛ የህይወት መስዋትነትን ሊከፍል ይችላል፡፡ 

ሚታዊ ጉዞውን አሳክቶ ከመዳረሻው የሚያገኘው በረከት (የአላማ ስኬት) በደስታ እንዲመለስ 

ያደርገዋል፡፡ መዳረሻዎቹም ብዙ ሊሆኑ ይችላሉ፡፡ ስለሆነም እነ Nolan& Nolan (1989፣325) 

በጉዞው ባህሪ ላይ ተመስርተው የጉዞ መዳረሻዎችን ከአምስት በመክፈል ይፈርጇቸዋል፡፡ 

እነዚህም፡- 

1. ወደ ቅዱሳት መካናት (pilgrimage to sacred place) ይህ መንፈሳዊ ይዘት ያለው 

ወደ ሃይማኖታዊ ስፍራዎች የሚደረግ  መዳረሻ የእምነት ቦታዎችን ያደረገ ጉዞ ነው፡፡ 

(Nolan, 1989, 325) 

2. ወደ ቅዱስ ሰው ( pilgrimage to sacred person) እንደ Bowie (2006, 247)  

ቅድስና ከተቀባ ሰው ጋር የተዛመደ ነው፡፡   

3. ወደ ቅዱሳት ቁሶች (piigrimage related to sacred object) ለዚህ ክፍል የተባረኩ 

ነገሮች ዋና ምሳሌዎች ናቸው፡፡ ሁሉም ሃይማኖት የራሱ ብሩክ ነገር አለው፡፡ (Bowie 

2006, 248).  

4. ጉዞ ወደ ቅዱስ ጽሁፎች (pilgrimage to a sacred text) ቅዱሳት ጽሁፎችን 

ለማግኘት የሚደረግ ጉዞ ነው፡፡ (Bowie 2006,: 248)  

5. ጉዞ እንደ ተምሳሌታዊ ጉዞ (Pilgrimage as an allegeorical journey) እንደ ቦዊ 

ከሆነ ሁሉም ህይወትና የህይወት ትግል ወደ ፍፁምነት የሚደረግ ጉዞ ተደርጎ ሊቆጠር 

ይችላል፡፡ (Bowie 2006, 249).  

በአጠቃላይ እንደነ ኖላን ሃሳብ ሲታይ ቅዱሳት መካናት እና የቅድስና መገኛዎች ሁሉ 

የጉዞ መዳረሻ በመሆን የሚያገለግሉ ናቸው፡፡ ሚታዊ ተጓዡም ሃይማኖታዊ፣ ባህላዊ፣ 

ታሪካዊ..... ጉዞዎችን ወደ እነዚህ መዳረሻዎች ሊያደርግ ይችላል ማለት ይቻላል፡፡  

2.3.1.1.5. የጉዞ አላማ 

ተጋዳሊው የሚጋደለው እስከ ሞት የሚያደረስ መከራ የሚቀበለው ከአላማው የተነሳ ነው፡፡ 

ዓላማውን የሚያሳየው ከድሉ በኋላ ሊሆን ቢችልም ከመጀመሪያው ለጉዞ ሲነሳም የአላማ ጽናት 

ተላብሶ ሙሉነትን እስከ ማግኘት የተዘረጋ መሆኑን መርሳት አይቻልም፡፡  

(Singh፣2006፣ 221) የተጋዳሊውን ሚታዊ የጉዞ አላማ ከመንፈሳዊ አላማው ጋር አያይዞ 

ሲገልጽ “it is a search for wholeness’’ በማለት ይገልጸዋል፡፡ ስለዚህ አርበኛው በሚታዊ 

ጉዞ ሲጓዝ በውጫዊም ይሁን በውስጣዊ አውዱ መሰረታዊ አላማን አንግቦ ክብርን እስከ 

መቀዳጀት የሚደርስ ነው፡፡ ሙሉነት የሚገለጸው በሚያገኘው ሽልማት ነውና፡፡ 

2.3.2 ሚታዊ ፍለጋ (Quest) 

ሚታዊ ጉዞ በተጋዳሊው የሚደረግ ፊልሚያ እንዳለበት ሁሉ ጎን ለጎን አብሮ ያለው መሰረታዊ 

ተግባርና ጭብጥ ደግሞ ፍለጋው ነው፡፡ አርበኛው ዘወትር የአላማውን ግብ የሚመታው 

በጉዞው ምዕራፍ ከፍተኛ ፊልሚያ አካሂዶ በሚያገኘው  ግኝት ነው ማለት ይቻላል፡፡ ተጋዳሊው 

አላማውን ለማሳካት የተለያዩ መሰናክሎች ያልፋል፤ መሰናክሎቹንም ከስኬቱ በፊት ድል 

ያደርገቸዋል፤ የድካሙ ዋጋ ደግሞ ፈልጎ የሚያገኘው ነገር ይሆናል፡፡ ይህ ደግሞ ሚታዊ 

ፍለጋውን በጽናት እንዲከተል ያደርገዋል፡፡  

ቴዎድሮስ (2001፣45) በየሚቱ ያለ ተጋዳሊ ጊዜው ደርሶ ለገድል ሲጠራ የሚሻገራቸውን 

ወይም የሚያልፋቸውን ሶስት ምዕራፎች ከወገን መለየትን፣ ወደ ጥብቅ ስፍራ መዝለቅን እና 

በህይወትም ሆነ በሞት አንዳች በረከት ይዞ መመለስን ደጀን አድርገው የተለያዩ ጭብጦችን 

ይረቀቃሉ፡፡ ከእነዚህ ጭብጦች መካከል እጅግ ተዘውታሪው ፍለጋ ነው፡፡ የሚፈለገው አንድ 

የጠፋ ነገር ሊሆን ይችላል በማለት ይገልጻል፡፡ ስለዚህ ፍለጋ ከሚት ጭብጦች መካከል አንዱ 

ነው፡፡ 

የሰው ልጅ ሃይማኖቱን፣ ባህሉን፣ ትውፊቱን የአለምን ሁኔታ... የሚያስቀምጥባቸው ሚቶች 

አሉት፡፡ የተለያዩ ሚቶች ደግሞ በሚታዊ ተጋዳሊው በኩል በፍለጋው ላይ ማትኮርን፣ በረከት 

መፈለግን፣ ባለ ራዕይ መሆንን ሁሉ ዋና ማጠንጠኛ ጉዳያቸው ያደርጋሉ፡፡ ሁሉም 

ሚቶሎጂዎች የሚፈልጉት ነገሮች አሏቸው፡፡ ይልቁንም ደግሞ ሁሉም ሚቶች የራሳቸው 

የጋራ የሚያደርግ ሜቶሎጂያዊ ስርዓት (monomyth) ይከተላሉ፡፡ ስለዚህ ሚታዊ ፍለጋው 

የሚከተላቸው አጋጣሚዎችም ይሁኑ ስጦታዎች ተጋድሎ የሚጠይቁ መሆናቸውን ልብ ማለት 

ያስፈልጋል፡፡ ይህም በመሆኑ ፍለጋው ቀላል የሚባል አይደለም፡፤ ቀላል አለመሆኑ ብቻ 

ሳይሆን ፍለጋ የራሱ ፈለግና ውጤት ያለው መሆኑ ተጋድሎ ተኮር እንዲሆን ያደርገዋል 

(Campbell, 1991:307) በማለት ያስረዳል፡፡  

2.3.2.1. የፍለጋ ምዕራፎች 

እንደ ካምቤል (1991) አገላለጽ በፍለጋ የሚሰማራው ተጋዳሊ ኃላፊነቱን ለመወጣት ጠቃሚ 

የሆኑ መሪ ሃሳቦች ወይም መመሪያዎች ይከተላል፡፡ የፍለጋው ተጋዳሊ የሚፈልገው ነገር 

ከሰው ልጆች ሚታዊ ልማድ (archetypical experience) ጋር ጥብቅ ግንኙነት ያለው 

በመሆኑ ከነባሩ አኗኗር በጉዞ መለየት ይጠበቅበታል፡፡ የተለመደውን የአኗኗር መንገድ አልፎ 

በመሄድ ከሚፈለገው ነገር ይደርሳል፡፡ ከሚፈለገው ነገር ለመድረስና ለማግኘት ደግሞ የሚታዊ 

ፍለጋ ምዕራፍ ዑደቶችን ይከተላል፡፡ በካምፔል (1949) አተያይ ሚታዊ ፍለጋ በእያንዳንዱ 

ተጓዥ ሊያጋጥሙ የሚችሉ ሶስት መሰረታዊ የሚት ስርዓት ምዕራፎች አሉ፡፡ የመለየትን 

ምክንያት (the reasons for departure)፣ መዝለቅ (initiation) እና  መመለሰ (return) 

ናቸው፡፡ 

የሚታዊ ፍለጋ ማነቃቂያ የሚጀምረው ከተጋዳሊው ለመለየት ደስተኛ ካለመሆን ወይም 

የቅሬታ ስሜት ሲሆን ለመለየት እስኪ ወስን ያለበት ሰዓት ድረስ ቅሬታው ሊቀጥል ይችላል፡፡ 

ቢሆንም በሃይማኖትም፣ በባህልም....የተጋዳሊው አላማ ፍለጋውን በሚገባ ማጠናቀቅ በመሆኑ 

ዘወትር ከሚኖርበት አካባቢ ተለይቶ መወጣት ይጠበቅበታል፡፡ ለዚህ ደግሞ እንደ ካምቤል 

(1949፣49) አገላለጽ መሰረት ከመጀመሪያው የፍለጋ ምዕራፍ ውስጥ አንዱ የሆነው የገድል 

ጥሪ (the call to adventure) ይደርሰዋል፡፡ ተጓዡ የገድል ጥሪ የሚያበስረውን ሰው፣ ቀስቃሽ 

ወይም በመጥፎ ሀይል መልክ ይመለከተዋል፡፡ ‘judged evil by the world’ (1949: 53)፡፡ 

ነገር ግን የመጨረሻውን ውጤት መጥቆ ወይም መርምሮ ሲያስብ ጥሪውን የመቀበል 

ፍቃደኝነቱን ያሳያል፡፡ ስለዚህ ሚታዊ ተጋዳሊው ዘወትር የሚኖርበትን አኗኗር በመተው 

በገድል ጥሪው መሰረት ሌሎችን ብዙ ደረጃዎች ለማለፍ በማሰብ የሚፈልገውን ለማግኘት 

መለየትን የመጀመሪያው ምዕራፍ ያደርጋል፡፡  

ሁለተኛው የፍለጋ ምዕራፍ መዝለቅ (initiation) (Campbell፣1949፡89) ሲሆን መንገዱን 

ለመሞከር ራስን ማንጻት አስፈላጊ እንደሆነ ከተለመደው የአስተሳሰብ ማንነት በተለየ መልኩ 

ማሰብና መዘጋጀቱ የማይቀር መሆኑን፤ በጥልቀት ማሰብ የሚጠበቅ መሆኑን የሚያስገነዝብ 

ምዕራፍ ነው፡፡ በመሆኑም በጥልቀት ማሰብ አዕምሮን ሰብሮ በመግባት የመኖርን መንገድ እስከ 

መመርመር ይደርሳል፡፡ እንደ ካምቤል (1949፡190) ይህ ሁኔታ የሰው ልጅ አዳዲስ አረዳዶችን 

ለመቀበል አዕምሮው እንዲከፈት ያደርገዋል፡፡ ሚታዊ ተጋዳሊው እንደዚሁ በአዳዲስ እውነት 

ተኮር አረዳድ የፍለጋ ዘለቃውን ይያያዘዋል፡፡  በተመሳሳይ እንደ Norman (2012:30) 

በጥልቀት ማሰብ የእውቀትና የማሰስ ስሜት እንደሆነና ከዚያ ቀጥሎ ልውጠት 

(transformation) እንደሚመጣ ያስረዳል፡፡ 

ሶስተኛውና የመጨረሻው ምዕራፍ መመለስ ሲሆን ተጋዳሊው ወደ ማህበረሰቡ ለመመለስ 

የሚገደደበት እጅግ በጣም ፈታኝ የመፈለግ (questing) ደረጃ ‘back in to the kingdom of 

humanity’ (Campbell 1949:193) ለሚታዊ ፍለጋ የተጠራው አርበኛ ቅጽር ዘልቆ በመጋደል 

(crossing the first threshold) ፈታኝ ነገሮችን አልፎ በመፈለግ በጸጋ ተሞልቶ ወደ ነበረበት 

የቀደመ ህይወት የሚመለስበት፣ ስጦታ የሚያገኝበት፣ በረከት የሚቀበልበት በጥልቀት ነገሮችን 

በመመርመር አዳዲስ እውቀት የሚያዳብርበት የፍለጋ ምዕራፍ ነው፡፡ በተጨማሪም ፈላጊው 

ከፈጣሪው ጋር ግንኙነት ፈጥሮ፤ ለማህበረሰቡ ሊያሳይ የሚችለውን ነገር ተቀብሎ ይመለሳል፡፡  

እንደ ካምቤል የመመለስ ምዕራፍ ውስብስብ ሂደት ነው፡፡ ተጋዳሊው የሚያልፍባቸውን ብዙ 

ንዑሳን ደረጃዎችን ያካትታል፡፡ የአንዱና የሌላው ጀግና የሚያለፍበት ሁኔታ ግን ሊለያይ 

ይችላል፡፡ እንዲያውም ይህን ምዕራፍ ልዩና ውስብስብ የሚያደርገው ሚታዊ ተጋዳሊው ለፍለጋ 

ሲጠራ እንደተቃወመው ሁሉ መመለሱንም ይቃወማል (refusal of the return) 

(1949:193)፡፡ ይህም የታወቀ የመመለስ ምዕራፍ ነው፡፡ ነገር ግን የሚፈጥረው መንፈሳዊ 

ግንኙነት ወይም ጥልቅ እሳቤ ያገኘውን ጥበብ፤ የተቀበለውን የፍለጋ ውጤት ለማህበረሰቡ 

እንዲያደርስ ስለሚያስገድደው ወደ ማህበረሰቡ ይመለሳል፡፡ አርበኛው ያወቅሁትን ለማህበረሰቡ 

ለማሳዎቅ ምን አደረግሁ? የሚል መሰረታዊ ጥያቄም ይጠይቃል፡፡ 

ቢሆንም በመመለስ ምዕራፍ መመለስን መቃወም፣ የመጨረሻውን ደረጃ ቅጽር ዘልቆ 

(crossing the threshold) በውስጣዊ እና በውጫዊ ዓለማት መካካል ያሉ (between their 

inner and outer world) ነገሮችን አልፎ እስኪመለስ ያሉትን ሌሎች ንዑስ ምራፎችን ሁሉ 

ይይዛል፡፡ (Campbell፣1949፡217)፡፡ 

በጠቅላላው ሲታይ የሚታዊ ተጋዳሊው /አረበኛው በጉዞው ውስጥ የተጓዘለትን ዓላማ ለማሳካት 

የሚፈልገውን ነገር ይዞ ለመመለስ (Campbell፣1949) የመለየት፣የመዝለቅ የመመለስ 

መሠረታዊ የፍለጋ ምራፎችን ይከተላል፡፡ በእንዳንዱ የጉዞ እና የፍለጋ ምዕራፎች ውስጥ 

የሚገኙ ንዑሳን ምዕራፎችን በተጋድሎ ያልፋል፡፡ በመጨረሻም የተጋድሎውን ውጤት እና 

የፍለጋውን ፍሬ ያገኛል ማለት ነው፡፡ ይህንም ለሃይማኖቱ፣ ለማኀበረሰቡ ወዘተ ያሳውቃል፡፡ 

2.3.2.2. ሚታዊ ፈላጊ (Mythical questor) 

እንደ ቴዎድሮስ ገብሬ (2001፡43) ሐተታ ሁሉም ባህል የወል ማንነቱ የሚገልጽባቸው፣ የጋራ 

ርእዩን የሚቀመርባቸው፣ ልዕለ ተፈጥሯዊ እና ልዕለ ሰብዓዊ ሁነቶችን የሚያትትባቸው 

ተጋዳልያን አሉት፡፡ ተጋዳልያኑ ሃይማኖታዊ፣ ዓለማዊ ወይም የሁለቱም ድብልቅ ሊሆኑ 

ይችላሉ፡፡ በማያያዝም ቴውድሮስ ገበሬ የሚከተለውን ሐሳብ ይገልጻል፤ 

ከእነዚህ ተጋዳሊያን መካከል ከፊሎቹ ስግዋን አማልክት (incarnated deities)…አንድም፣ 

እንደ ግሪካውያኑና ሮማውያኑ አማልክት ስጋ ለበስ አምሳል የተከሰቱ፤ አንድም እንደ ኢየሱስ 

ክርስቶስ እና እንደ ሂንዱው አምላክ፣ እንደ ክሬሽና መለኮት እና ሰውነት በአንድ አካል 

የተዋሀደባቸው ፍጹም አምላክ ፍጹም ሰው የሆኑ አማልክት ሊሆኑ ይችላሉ፡፡ ሌሎች እንደ 

ሙሴ በመለኮት ተቀብተው ለአንዳች መንፈሳዊ ግዳጅ የታጩ ሰብዓዊ ፍጡሮች፣ የተቀሩት 

እንደ ንጉስ ገልጋሚሽ፣ እንደ ንጉስ አርተር ከሃይማኖት ጋር ግንኙነት በሌላቸው አካላት 

ወይም በራሳቸው ስም ድንቃድንቅ ተግባራትን የሚያከናውኑ ሰዎች ናቸው፡፡ (2001፡43) 

በማለት ያስቀምጣል፡፡ 

የሚታዊ ፍለጋውን የሚያካሒዱት ሚታዊ ተጋዳሊያን እንደሆኑ እሙን ነው፡፡ Campbell 

(1949፣291-336) እነዚህ ሚታዊ ፈላጊዎች እንደ ሚታዊ ተጋድሎ ጀግኖች፣ አፍቃሪያን   

ነገስታት፣ መናንያን፣ መነኮሳት….ሁሉ መሆናቸውን ያብራራል፡፡ በመሆኑም  በሚታዊ  ፍለጋ  

ውስጥ  የፍለጋው ምክንያት፣ ፍለጋው፣ ፈላጊው፣ ቦታው  የሚሰመርባቸው ነጥቦች ሲሆኑ 

እያንዳንዱ ማኅበረሰብ ደግሞ የሚፈልገውን ለማግኘት፣ ማንነቱን ለመለየት ….የራሱ የሆነ 

ጀግና ይሰይማል፡፡ ጀግናውም አካላዊ እና መንፈሳዊ  ስራ (physical deed and spiritual 

Deed) ላይ በመሰማራት በማኅበረሰቡ፣ በምዕመናን፣ በሌሎችም የሚጠበቅበትን ተግባር 

በፈቃደኝነት ይወጣል (Campbell፣1991፡298)፡፡ ተጋዳሊያን በፍለጋቸው የተጣለባቸውን 

ኃላፊነት  ለመወጣት  ብሎም ጽድቅን ለማግኘት፣ በረከት ለመካፈል  ከፍተኛ ዋጋ ይከፍላሉ፡፡ 

2.3.2.3. የፍለጋ ዓላማ እና ዓይነቶች (the goal and types of Quest) 

ሚታዊ ተጋዳሊው በውስጣዊ እና በውጫዊ ዓለም ሲመላለስ  ድልድዩ ጉዞ (pilgrimage) 

ሲሆን መድረሻው ፍለጋ ነው ማለት ይቻላል፡፡ የሚታዊ ፈላጊው (Hero Quest) እንደየ ባህሉ፣ 

ሃይማኖቱ ተጋዳሊ የጠፉ ነገሮችን ፈልጎ ማግኘት፣ የተደበቀን ማስታወስ፣ ብዥታን ግልጽ 

ለማድረግ  መተረክ፣ ልዩ የሆነን  ገጽታ  ማሳየትን ሁሉ  ሊያካትት ይችላል፡፡ ይህንም 

ቴዎድሮስ ገብሬ ሲያብራራ እንዲህ ይላል፡-  

የሚፈለገው አንድ የጠፋ ነገር ሊሆን ይችላል፡፡ ለምሳሌ ጊልጋሚሽ ዘላለማዊነትን፣ ሙሴ 

ለአባቶቹ   ቃል የተገባውን የተስፋ ምድር፣ ኪያዚምባ የፀሐይ ማደሪያን ፍለጋ ነው የወጡት፡፡ 

እንደ ኢየሱስ፣ እንደ ቡድሃ ያሉ ተጋድሏቸው ኃይማኖታዊ ይልቁንም ፍልስፍናዊ ተጋዳሊዎች 

ደግሞ ከዓይን የራቁ፣ ለልቦናም ጭምር የረቀቁ -እንደ እውቀት፣ ጥበብ፣ የእግዚብሔር 

መንግስት ያሉ ጸናና ግቦች ናቸው ያሏቸው (2001፡45) በማለት ከረቂቅ እሰከ ግዙፍ፣ ከቅርብ 

እሰከ ሩቅ….ያሉ ነገሮችን የፍለጋው ዓላማ መሆናቸውን ያሳያል፡፡  

የሚፈለገው ነገር የሚጨበጥ፣ የሚዳሰስ፣ የሚታይ ብቻ መሆን ላይጠበቅበት ይችላል፡፡ 

ስለሆነም በሚታዊ ተጋዳሊው ሀብት (treasure) የሚጨበጥ እና የማይጨበጥ ተብሎ 

ይከፈላል፡፡  ስለሚጨበጡ ተፈላጊ ነገሮች Howared (n.d:8) “the quest motif in literature” 

በተሰኘ ጽሑፍ  ሚታዊ ፍለጋን መሠረት ያደረገ ጽሑፎችን መባያ ሲያነሳ የተጋዳሊው የፍለጋ 

ትኩረቶች “the Golden fleece, the Grail, the water of life, the plant of immortality, 

the lost Ark of the covenant, and countless others” (ውድ ጌጣጌጦች፣ ቅዱስ ጽዋ፣ 

የህይወት ውሃ፣ እጽዋት፣ የቃል ኪዳኑ  ታቦት  እና ሌሎችም) እንደሆኑ ይገልጻል፡፡ በሌላ 

በኩል የሚታዊ ተጋዳሊው የፍለጋ ዓላማ   ረቂቅ ነገር ላይ ሊሆን ይችላል፡፡ እያንዳዱ ተጋዳሊ 

የመጨረሻ ግቡ ጽድቅ ወይም በረከት ማግኘት ቢሆንም በተጋድሎ ዑደቱ ውስጥ ግን 

የማይጨበጡ ረቂቅ ነገሮችን ይፈልጋል፡፡ በሚታዊ ተጋዳሊው ከሚፈለጉ ረቂቅ ነገሮች መካከል 

Howard (n.d:8) ”Often it is something intangible: the acquisition of knowledge, 

power, spiritual enlightenment or inner peace” (ብዙ ጊዜ ረቂቅ ነገሮች፡- ዕውቀት 

ማግኘት፣ ኃይል፣ መንፈሳዊ መገለጥ ወይም ውስጣዊ ሰላም ናችው) በማለት ይጠቅሳል፡፡ 

በሌላ መልኩ ስንመለከተው በሚት ፍለጋ የሚፈለጉ የተጋዳሊው ሚት ዓላማዎች በዓይነት፣ 

በመጠን፣ በሚያካልሉት የተጋድሎ ሁነት ወዘተ ሊለያዩ እንደሚችሉ ድምዳሜዎች ላይ 

ሊያደርስን ይችላል ማለት ነው፡፡ በተጋዳሊው የሚፈለጉ ሚታዊ የፍለጋ አይነቶች ብዙ ናቸው፡፡ 

እንደ carl Golden (2015:10) ማንነትን ፍለጋ (the  quest for identity)፣ የቃል  ኪዳንን 

ምድር ፍለጋ (the epic journey to find the  promised land /to save  his people)፣ 

ፍቅርን ፍለጋ (the search for love)፣ ዕውቀትን ፍለጋ (the journey in search of 

knowledge)፣ ንስሐ ለመግባት መፈለግ (the qest of penance)፣ ክፉ ነገርን  ከምድር 

ለማስወገድ መፈለግ (the quest to rid the land of danger)፣ ቅዱስ ጽዋ  ፍለጋ /ሰብአዊ 

ፍጹምነትን ፍለጋን (the grail quest (the quest for human perfection)፣ እና የመሳሰሉት  

ሁሉ ሚታዊ ተጋዳሊው ወይም ጀግናው በፍለጋ የሚሰማራባቸው የፍለጋ አንኳር (granulate) 

ነጥቦች የሚሆኑ እና ከፍለጋ ዓይነቶች  የሚጠቀሱ ናቸው ፡፡ 

የሚታዊ ተጋዳሊው (Mythical hero) የሚፈልገው፤ ከቀደምት የሰው ልጆች ሚት /ስረ 

መሠረት (Archetype) ጋር የተቆራኘ፣ ከሰው ልጆች ስብዕና ጋር አብሮ የሚሄድ፣ ሰው 

በስብዕናው ሊያሳድገው የሚጠበቅ የህይወት ቅመም፣ አሁን ሊታወቅ የሚገባው፣ ማኅበረሰቡ 

ይዞት ቆይቶ ግን ያጠፋው፣ በሃይማኖት ሊኖር የሚገባውን ነገር ነው፡፡ እያንዳንዱ  ማኅበረሰብ  

መገለጫዎችን ሲፈልግ ደግሞ ምልክቶችን፣ ትእምርቶችን፣ ዘይቤዎችን፣ መባያዎችን… 

በመጠቀም ሊሆን ይችላል፡፡ እንደ Guerin et al.(1979:157) የሰው ልጆች በተለያዩ መንገዶች 

ባህሎችን  የሚከተሉ ቢሆን እንኳ አንድ የሚያደርጓችው ሥረ መሠረቶች (archetypes) 

ዓለምቀፋዊ ትዕምርቶች፣ መባያዎች  ወይም ጭብጦች አሏቸው፡፡ እነዚህ ትዕምርቶች ደግሞ 

ተመሳሳይ  ትረጉም  የሚይዙ  ናቸው፡፡  እንዲሁም ካምቤል (1991፡515) ’’the  imagees 

of myth are  reflection  of the spiritual potentialities of us’’ (ሚታዊ ምስሎች የእኛ  

መንፈሳዊ  አቅም ነጸብራቅ ናቸው፡፡) በማለት ይገልጻል፡፡ 

ከትዕምርቶች መካከል የተወሰኑትን ብንወስድ ቅዱስ ጽዋ የፍጹምና፣ የድኅነት (ቅድስና) 

ትዕምርት ነው፤ ውኃ የሞት፣ የህይወት፣ የመዝናናት፣ የፍጥረታት፣ የንጽሕና ወዘተ 

ትዕምርት ነው፤ ከውኃማ አካላት መካካል ደግሞ፡- ወንዝ የሞት፣ የዳግም ልደት (ጥምቀት) 

የጊዜ ዑደት፣ የሒይወት ዑደት፣ የዘላለማዊነት ወዘተ ትዕምርት ሲኖረው ባሕር /ውቅያኖስም 

እንደዚሁ የሕይወት፣ የሞት፣ የዳግም ልደት (ጥምቀት)፣ የረቂቅ  መንፈሳዊ ነገሮችን 

(spiritual mystery) የዘላለማዊነት ወዘተ ትዕምርት አለው፡፡ በተጨማሪም እፅዋትን  

ስንመለከት ደግሞ የትዕይንት አለምን ህይወት (life of cosmos)፣ እድገትን፣ መራባትን 

ወይም መሰራጨትን (proliferation)፣ ህያውነትን ወዘተ ትዕምርት ይይዛል፡፡ ከዚሁ ከእጽዋት 

ሳንወጣ ደን የገነት፣ የየዋህነት ወይም የኀሊና ንጽህና፣ ያልተበረዘ  ውበት (unspiled beauty) 

ትዕምርት በመሆን የተለያዩ ነገሮችን በሚታዊ መንገድ ወይም Archetype {ጥንተ ሥር} 

ለመግለጽ የሚያስችሉ ናቸው፡፡ (jung፣1968) 

2.4. የሚት ሥነ ጹሑፍ ሂስ Mythical /Archetpal/ literary Criticism)  

 
ሚታዊ ሂስ ከሥነ ጽሑፍ ሂሶች ውስጥ አንዱ ሲሆን በሥፍራ እና በዘመን ተራርቀው 

በሚኖሩ፣ በባህል እና በቋንቋ በማይገናኙ ህዝቦች ውስጥ በጥልቅ ልቦና የተቀመጡ ሃሳቦችን፣ 

ስሜቶችን፣ ገጠመኞችን፣ ሁነቶችን እና ተምሳሌቶችን አጋጣሚ ሲፈጠር በእውቀትም ይሁን 

በደመነፍስ በሥነ ጽሑፍ ስራዎች ውስጥ ሲከሰቱ የሚመረምር ወይም የሚገመግም ቲዎሪ 

እንደሆነ ከማስቀመጡም ባሻገር የተለያዩ ምልክቶች ተመሳሳይ የሆኑ ሃሳቦችን በየትኛውም 

ጊዜና ቦታ እንደሚወክሉ ያንግ (1959፣5) ይናገራል፡፡ 

ከላይ የቀረበው ሃሳብ ሚታዊ ሂስ የባህል መደጋገምን፣ መዳበርን፣ ተፈጥሯዊ የሆኑ ምስሎች 

እና እምነቶች በሥነ ጽሑፍ ስራ ላይ እንዴት እንደቀረቡ የሚፈትሽ እንደሆነ እና ዓለማቀፋዊ 

ተምሳሌትን የሚገልጽ መሆኑን ያሳያል፡፡  

የምንኖርበትን አለም ትርጉም ለመስጠት  እና ለመረዳት የሚት ሚና እጅግ ከፍተኛ ነው፡፡ ይህ 

የሚት ተግባር የተደበቀ አይደለም ይልቁንም የየእለት ውሏችንን፣ ሥልጣኔ፣ ታሪክ ወዘተ 

ለማወቅ የሚስችል ነው፡፡ በአብዛኛው  በሥነ ጽሑፍ እና  በሌሎች የኪነ ጥበብ ዘርፎች  

በግልጽ ይታያል፡፡ እንደ Bulfinch አገላለጽ “without a knowledge of mythology much of 

the elegant literature of owr languge can not be understood and appreciated’’ 

ያለ ሚታዊ ዕውቀት አያሌ  ድንቅ የሥነ ጹሑፍ  ሥራዎችን በራሳችን  ቋንቋ የምንረዳቸው  

እና የምናደንቃቸው ሊሆኑ አያችሉም (Bulfinch, 1970:3):: ይህም ስለሆነ ከሰባዊ ሕይወት 

እና ዝንባሌ ጋር  ግንኙነት  ያለው ሚት በመገኘቱ  የሰው ልጅ የድሮ ማንነቱን ለመግለጥ፣ 

ለአሁኑ  ትውልድ ሕልውናውን ለማስረዳት ተጠቅሞበታል፡፡ 

 ነገር ግን ዘመናዊዉ ሰው ከሚታዊ ውርርሶች ጋር እንደተለየ አድርጎ በመመልከትና ከዚህም 

በላይ አእምሮው በዘመናዊ ሳይንስ እሳቤዎች የተመጠጠ በመሆኑ በሚቶች የሚነገረው ነገር 

አግባብነት አይታየውም፡፡ በሌላ በኩል Campbell የዓለም ምሥጢራዊ ነገሮች (Mysteries of 

the world) ምንነትና የእኛን ሕይወት ለመግለጽ ሚቶሎጅ አስፈላጊ መሆኑን ያረጋግጣል፡፡ 

ከሰው ልጅ ማንነት፣ ስልጣኔ፣ ሃይማኖት ታሪክ፣ መንፈሳዊነት ጋር በማያያዝ Campbell 

እንዲህ ይላል:- 

When the story is in your mind, then you see its relevance to something   

happening in your own life. It gives you perspective on what’s happening to 

you. With the loss of that, we have really lost something because we don’t 

have a compatible literature to take its place. These bits of information from 

ancient times, which have to do with the themes that have supported human life 

built civilaization, and informed religious over the millennia have to do with deep 

inner problems, inner mysteries, inner thresholds of passage, and if you don’t 

know what the guide-signs are along are the way, you have to work it out your 

self. (Campbell, 1991:2) 

{ተረኩ በአእምሮህ ውስጥ ካለ፤ ከሒይወትህ ጋር ተጋናኝቶ ሲከሰት ታየዋለህ፡፡ ምንድን 

እንደተከሰተም ንድፍ ይሰጥሃል፡፡  ይህን ካጣህ  በእውነት የሆነ ነገር  አጥተናል (አጥተሃል)፡፡ 

ምክንያቱም  ወደዚያ ቦታ  የሚወስድ  ምቹ ሥነ ጽሑፍ  አይኖረንም፡፡  እነኝህ የጥንት ጊዜ  

ትንንሽ  መረጃዎች፤ በየጭብጣቸው የሰው ልጅ የስልጣኔ ግንባታ፣ የረዥም ጊዜ የሃይማኖት 

ጉዞ የውስጣዊ ጥልቅ  ስሜት  ችግሮችን፣ ውስጣዊ  ረቂቅ ነገሮችን፣ ውስጣዊ መዝለቅን  እና 

የመመሪያ ምልክቶች ምንነት ካላወቅህ የራስህን ጥግ ትይዛለህ፡፡ አንተም ከራስህ ውጭ  

ትሰራለህ፡፡} 

ስለሆነም አካባቢያችንን ለመረዳት ብሎም በማኅበረሰቡ ውሰጥ ያለንን ማንነት በተሻለ መንገድ 

ለመግለጽ ሚቶች መመሪያ በመሆን ያገለግላሉ፡፡ በአብዛኛው በአሁኑ ወቅት ከሌሎች ምቹ 

አጋጣሚዎች በበለጠ በሥነ ጽሑፍዊ ስራዎች ይህን መሳሪያ የመፈለግ ሁኔታ ይስተዋላል፡፡   

ምክንያቱ ደግሞ ደራሲያን ሚታዊ ይዘቶችን በመሰረታዊ የሥነ ጽሑፍ ሐሳብነት ስለሚገልጹ፣ 

እንዲያውም ርዕሳቸውን በጣም የተለመደ (familiar) አድርገው በማቅረባቸው እና የሥነ ጽሑፍ 

ሥራዎች በቀላሉ ለመረዳት የሚቻሉ መሆናቸው ነው፡፡   

ከቀደምት የሚት ጽንሰ ሐሳቦች ጋር ሳይዛመዱ ትልቅ የሚባል የሥነ ጹሑፍ ሥራን ማግኘት 

አሰቸጋሪ እንደሚሆን በአመክንዮ ላይ ተመስርቶ Schorer (1960:357) ሲገለጽ “great 

literature is impossible without a previous imaginative consent to a ruling 

mythology’’ (ከቀደምት የሚት ልምድ ጋር ካልተስማማ በቀር ትልቅ የሥነ ጹሑፍ ሥራ 

ማግኘት ቀላል አይደለም) በማለት ያስረዳል፡፡  

በዚህም የሥነ ጹሑፍ ሥራ በሚታዊ ይዘቶች  ተዋህዶ ከተሰራ  ታላቅ እና  ተደናቂ  መሆኑ  

የማይቀር ይሆናል፡፡ ይህ ተደናቂነት ጎልቶ የሚታየው በሥነ ጽሑፋዊ ሒስ ጽንስ  ሐሳብ  

መነጽር ሲታይ  በመሆኑ ሚታዊ  ጽሑፎች  በሚታዊ /ሥረ መሰረታዊ  የሥነ ጹሑፍ ሒስ 

(Myth/Archetypal literary criticism) አተያይ  ይታያሉ፡፡ ምክንቱም Campbell ሚቶሎጃያዊ 

ሒስን  ከሥነ ጽሑፍ ጋር  አዛምዶ ሲመለክት  በሰው ልጅ  ተፈጥሮ ውስጥ ያለ “some 

very deep chord ወይም  የአንድ  በጣም  ወፍራም  አውታር  ድምጽ (1949፡31) በማለት 

ይገለጻዋል፡፡ በዚህም ይህ ጥናት የሚት /ሥረ መሰረታዊ  የስነጽሑፍ  ሒስን  የተጠቀመ  

ሲሆን  በተለይም የJung እና Frye  ሐሳቦችን በመውሰድ  የሚታዊ ሒስን  በሥነ ጹሑፍ 

ውስጥ እንዴት  መተግበር ወይም መጠቀም እንደሚቻል  በተብራራ መልኩ እንደሚከተለው 

ቀርቧል፡፡ 

ሥረ መሠረታዊ ወይም ሚታዊ የሥነ ጽሑፍ ሒስ፣ ከሒሶች መካካል አንዱ ሲሆን በሥነ 

ጽሑፍ ሥራው ውስጥ በተደጋጋሚ የተገለጹ የሚት (Archetype) ትረካዎችን፣ ትዕምርቶችን 

የገጸ ባሕሪያት ዓይነቶችን…የመተርጎም ዘዴን የያዘ ሒስ ነው፡፡ እንደ መዋቅራውያን 

(structuralists) ይህ የሥነ ጽሑፍ ሒስ የሚጀምረው እያንዳንዱ የሥነ ጽሑፍ ስራ በፈርጁ 

እና በልኩ የተሰራ ሁሉንም የሥነ ጽሑፍ ሥራ የሚያጠቃልል ማእቀፍ እንደሚያስፈልገው 

በሚያሳይ ግምት (assumption) ላይ ነው፡፡  

የሚታዊ ሥነ ጽሑፍ ሂስ ቁልፍ መነሻ ሥረ መሰረቶች/ሚቶች የሥነ ጹሁፍን ቅርጽ እና 

ተግባር ይወስናሉ የሚል ነው፡፡ ስለዚህ የዚህ ሂስ ዋና ተግባር በሥነ ጽሑፍ ስራው ውስጥ 

እንደ ገጸ ባህርይ፣ የታሪክ ፍሰት፣ ድባብ እና ትዕምርት የመሳሰሉትን ሥረ መሰረታዊ ንድፎች 

(Archetypal patterns) መፈለግ ነው፡፡ በዋናነት ይህ የሥነ ጽሑፍ ሒስ ማኅበራዊ ሥነ ሰብዕ 

እና የሳይኮአናሊሲስ መሠረታዊ መስኮችን ይይዛል፡፡ (Knellwolf and Norris፣2008፡265-287) 

ከJung እና Frye የሚት ሐሳብ በፊት የJames Frazerን ሃሳብ ማውሳቱ አስፈላጊ ነው፡፡ 

የሥነ ሰብዕ (Anthropology) መስራች እና ተምሳሌት የሆነው የሥነ ሰብዕ ምሁር 

(Anthropologist) Jameses Frazer ሚቶሎጂዎችን ከተለያዩ ባሕሎች  በማሰባሰብ  ያጠና 

ሲሆን  ሁሉም ተዛማጅ እንደሆኑ ይደመደማል፡፡ ይህን ሐሳብ “death-rebirth’’(ሞት ዳግም 

ልደት) ሚት በማለት አብራርትቶታል፡፡ 

ሞትን በመከር፣ ዳግም ልደትን በበልግ ይመስላቸዋል፡፡ ይህም ሚታዊ ንድፎች በየትኛውም 

ባሕል ሚቶሎጅዎች ይገኛሉ እንደማለት ነው፡፡ “The Golden Bough” በተሰኘ ሥራው 

Frazer ሚቶሎጂ ለዘመናዊ  ሰባዊነት ያለውን አስፈላጊነት በግልጽ ያብራራል፡፡ የሰው ልጅ 

የጥንት ሚታዊና ሥነ ሰባዊ ቁሳቁሶችን እንዴት እንደሰራቸው፣ እንዴት እንደሚስላቸው፣ 

አስተሳሰቡን፣ ድርጊቱን እና የጥንት አስተሳሰብ (mentality) ወደ ዘመናዊ ሰው እንዴት 

እንደተላለፈ በስፋት ያመለክታል፡፡ በሌላ መልኩ የFrazer መሰረታዊ መነሻው ሰው 

ከኀላቀርነት/በጣም አረመኔያዊነት እና ጨካኝነት ወደ ስልጡን ባሕል የተሸጋገረው በሃይማኖት 

አማካኝነት(Evolution of Religion)ሲሆን በመሰረታዊነት በሁሉም የአለም አከባቢ ተመሳሳይ 

ነው (Frazer፡1922) የሚል ነው፡፡ በአጠቃለይ የFrazer ሥራ ዋና አላማ ሚቶሎጂ የባህል 

ፈጠራ ጉልበት እንደሆነ ማረጋገጥ ሲሆን በዘመናዊ አለም፣ በስነጽሁፍ ጥናት ዘርፎች ላይ 

ከፈተኛ ተጽኖ  በመፍጠር ይታወቃል፡፡ የFrazer ሥራ ተጽኖ  ከፈጠረባቸው ምሁራን መካካል 

የሥነ ልቡና ምሁሩ Carl G.Jung ተጠቃሽ ነው፡፡ 

ታዋቂው የስነልቦና ምሁር Carl G.Jung ሚት እና ሥረ መሠረቶችን (Arcetypes) ከወል ኢ-

ንቁ አእምሮ (Collective unconscious) ጋር በማዛመድ ሰፊ ጽንስ ሐሳቦችን አራምዷል፡፡ 

በሌላ በኩል  በሚት ዘርፍ በሥፋት የተለመደውን ሒስ Northrop Frye ከ Frazer እና 

ከJung  ውስን ሐሳቦችን  በማጣመር የራሱን እይታ ከፍልስፍና እና ከታሪክ መስኮች ጋር 

በማገናዘብ  የሥነ ጽሑፋዊ ጽንስ ሐሳቡን (Literary theory)አመልክቷል፡፡ ስለሆነም የሚት 

ሥነ ጽሑፍዊ  ሒስን  በጥልቀት ለመረዳት የJung እና የFrye ሐሳቦችን በዝርዝር ማየት 

ተገቢ ነው ፡፡  

Jung ኢ-ንቁ /ድብቁን (Unconscious) የአዕምሮ ክፍል በሚመለከት ፍሮይድ ባነሳው ሐሳብ 

እጀግ በጣም ተማርኮ ነበር፡፡ በተጨማሪም Freud ጥልቅ የአዕምሮ ክፍል በማለት በሚፈርጀው 

ድብቅ የአዕምሮ ክፍል Jung በመመሰጡ የራሱን ስራ እንዲሰራ ተገዷል፡፡ ይህንም የወል ኢ-

ንቁ አዕምሮ (Collective unconscious) በማለት ሰይሞታል፡፡  

እንደ ፍሮይድ ኢ-ንቁ /ድብቁን የአዕምሮ ክፍል፡- 

Includes all the things that are not easily available to awareness, inculuding 

many things that their origins there, such as our drives or instincts, and things 

that are put there because we can’t bear to look at them, such as the 

memories and emotions associated with trauma. (Boeree, 2000) 

በቀላሉ ለማስታወስ የማይቻሉ ነገሮችን ይዟል፡፡ ብዙ ነገሮች ስሪታቸው ከዚህ ነው ለምሳሌ የእኛ 

ፋላጎቶች ወይም ደመ ነፍሶች እና አይተን ልንቋቋማቸው የማንችላቸው ነገሮች ለምሳሌ ትውስታዎች፣ 

ከአሳዛኝ ገጠመኞች ጋር የሚዛመዱ ስሜቶች ከዚህ ይቀመጣሉ፡፡ 

በሌላ አገላለጽ፤ በቀላል ሁኔታ በንቁ አዕምሮ (conscious) ውስጥ የማናገኛቸው ወይም በቀላሉ 

ወደ ንቁነት የማንመልሳቸው ትውስታዎች፣ ስሜቶች፣ ሐሳቦች፣ ልምዶች የተጨቆኑ ፍላጎቶች 

የሚገኙበት ክፍል ነው፡፡ መነሻቸው ደመ ነፍስ (አንድን ነገር ለማድርግ የሚገፋፋ ኃይል የሆኑ 

ነገሮቸንም የሚይዝ ትልቅ የአዕምሮ ክፍል ነው፡፡ በተጨማሪም ኢ-ንቁው የአዕምሮው ክፍል   

ለማስታወስ የማይፈልጉ አሰቃቂ ገጠመኞች (Traumas) መጠራቀሚያ ቋት ነው፡፡ ከትውልድ 

ትውልድ የተላለፉ ብዙ የጋራ ባሕሪያትንም ይይዛል፡፡  

Jung በፍሮይድ የተነሳውን ኢ-ንቁ የአእምሮ ክፍል ከሦስት የአዕምሮ ክፍሎች አንዱ እንደሆነ 

ተቀብሎታል፡፡ ያንጋውያን(Junginan) unconscious የሚለውን ዘር የግል ድብቅ አእምሮ 

(personal unconscious) አድረገው ይገልጻሉ፤ ከሞላ ጎደል ከፍሮይድ ሐሳብ ጋር ተመሳሳይ  

ይዘት አላቸው፤ ነገር ግን ደመ ነፍሳዊ (instincts) የሚለውን ይዘት አይቀበሉትም፡፡ 

በፍሮይዳውያን ጽንስ ሐሳብ (psychoanalysis) የግለሰቡ ኢ-ንቁ የአዕምሮ ክፍል በጣም ጥልቅ  

ነው፡፡ ነገር ግን Jung የወል ኢ-ንቁ/ድብቅ የአዕምሮ ክፍልን አገኘ፡፡ ይህም ከግላዊ ኢ-ንቁ 

የበለጠ እጅግ በጣም ጥልቅ  እና በብዛት በጥቁር ገጽታ የተሟላ እንሆነ ይገልጻል፡፡ 

የወል ድብቁ ክፍል የልቦና ክፍል ሲሆን ሁሉም የሰው ልጆች ይጋሩታል፡፡ ሆኖም 

የማይታወቁ፣ ሊገለጹ የማይችሉ ነገሮች እና ለመረዳት የሚያስቸግሩ ማለትም ሲገለጡ 

(manifestation) ሊታወቁ የሚችሉ ነገሮችን ይይዛል፡፡ የወል ኢ-ንቁን/ድብቁን ክፍል Jung 

ሲተረጎም፡-  

 Psychic system of the collective, universal and impersonal nature which is    

identical in all individuals. This collective unconscisus does not develop 

individually but is inherited. It consists of pre-existent forms, archetypes...which 

give definite form to certain psychic contents. (Jung፣1959፡43) 

የጋራ፣ ዓለምቀፍዊ፣ ሰባዊነት የሌላቸውን ተፈጥሮዎች ማለትም ሁሉም ግለሰቦች 

የሚጋሯቸው /የሚመሳሰሉበት የልቦና ሥርዓት ነው፡፡ ከአሁን በፊት የነበሩ አሰተሳሰቦችን፣ሥረ 

መሰረቶችን፣…..ይዟል፡፡ እነዚህም  ግልጽ መልዕክት  የሚሰጡ ብዙ የልቦና ይዘቶች ናቸው፡፡ 

እነዚህ ከአሁን በፊት የነበሩ ስብስቦች (forms) የተደበቀ የጋራ ይዘት የያዙ ሲሆን (ጥንተ ሥር 

ወይም ዋና ዘር) ሥረ መሰረቶች (Archetypes) ይባላሉ፡፡ የሥረ መሰረትን ትርጉም ስናይ “An 

archetype is unlearned tendency to experience things in a certain way… it acts 

as an ‘organizing principle’ on the things we see or do”. ሥረ መሰረት ሳይማሩት  

አንድን ነገር  እንደአዩ ወይም እንድ ሆኑ  አድርጎ ነገሮችን  በተደራጀ መርህ የመስራት  

ዕውቀት ነው (Boeree,2006)፡፡ ይህ አገላለጽ የሰውን ልጆች  በጋራ የሚጋሩት  ሥረ  

መሰረታዊ ማንነት  እንዳላቸው ያመለክታል ፡፡  

ስለሆነም የወል ኢ-ንቁ የአዕምሮ ክፍል ከሥረ መሰረት  የተሰራ ነው፡፡ እነዚህ ሥረ መሰረቶች  

ከንቁ  የአዕምሮ መዋቅር  የቀደሙ ናቸው፡፡ እንግሊዛዊ ፈላስፋ Jhon Lock ስለ ሰው  ልጅ 

“tabula rasa” (ባዶ አእምሮ) የሚል ጽንሰ ሐሳብ በኖረውም በJung እይታ ይህ ሐሳብ  

ተቀባይነት የለውም፡፡ ምክንያቱም Jung የሥረ መሰረቶችን በኢ-ንቁ የአዕምሮ ክፍል ውስጥ  

መኖር  አጽንኦት ይሰጣል፡፡ ነገር ግን የሚገለጹት በሥረ መሰረታዊ ምስሎች (Archetypal 

Images) እና  በሥረ መሰረታዊ ሐሳቦች (Archetypal ideas) መሰረት እንድሆነ ያሳያል፡፡ 

ሥረ መሰረቶች  ብቻቸውን  ሲታዩ  ትርጉም የሚሰጡ አይደሉም፡፡ ያንግ “the Archetype in 

itself is empty and purely formal’’(Jung,1959:79) በማለት የሥረ መሰረትን ሁኔታ  

ይገልጻል፡፡ 

እዚህ ላይ መረዳት ያለብን ነገር ቢኖር ሥረ መሠረታዊ ምስሎች  እና ሐሳቦች  ልዩነት 

ያላቸው መሆኑን ነው፡፡ Fike (2009:18) የሁለቱን ልዩነት ምን እንደሚመስል “one is a 

sort of image or idea-making capacity: the other is an actual created image or 

idea in  consciousness, visual art of a iitrary text” (አንዱ ምስሎችን መለየት  ወይም 

ሐሳብ የመፈጠር አቅም ሲሆን ሌላኛው ደግሞ ትክክለኛ ምስሎችን የመፍጠር ወይም የሃሳብ 

ንቁነት ነው) ሲል ያስረዳል፡፡ በተመሳሳይ Jung ሥረ መሰረቶች  በተለያዩ ሚቶሎጅዎች፣ ሥነ 

ጽሑፎች፣ ባህሎች እና ዕድሜዎች እንደሚገኙ ያስረዳል፡፡ እንደ Jung አመክንዮ ከሆነ የሥነ 

ጽሑፍ ሥራዎች የሚመጡት ከወል ኢ-ንቁ የአዕምሮ ክፍል ነው፡፡ ቢሆንም የተረዳናቸውን 

የምንገልጻቸው  በግልዊ ንቁ አዕምሮ (individual conscious mind) የተደራጁትን ነው፡ 

በጣም ጥቂት የሆኑ መሠረታዊ የሚት ወይም ሥረ መሠረት ንድፎች በኢ-ንቁው ክፍል 

ይገኛሉ፡፡ ነገር ግን ወሰን የሌላቸው ያለፉ ምስሎችን የያዙ ዝርዝር ምልክቶችን ይይዛል፡፡ እንደ 

Jung ሐሳብ የሴት ና የወንድ መፈላለግ (Anima and Animus)፣ እኔነት፣ Divine child 

(የእግዛብሔር ልጅ)፣ ጀግና፣ አረጋዊ ጥበበኛ ሰው (wise old man) እና ጥላ (shadow)፣ 

የመሳሰሉት ከሥረ መሰረቶች መካካል የሚጠቀሱ ናችው፡፡ (Bobgang,M and Bobgang  

,D.1997:153)::  

Jung ሥረ መሰረቶች የሚቶሎጂያዊ መባያዎችን የሚያመለከቱ መሆናቸውን ይጠቅሳል፡፡ 

ሚትን (Jung, 1959፡5) “psychic phenomena that reveal the nature of the soul” 

(የላቀ ክስተት መግለጫ የተፈጥሮ ነፍስ) በማለት ይተረጉመዋል፡፡ ይህም የሰው ልጅን አእምሮ 

የጥልቅ   ምስጢራዊ ምስሎች መገኛ ቦታ ያደርገዋል፡፡ ስለሆነም እነዚህ ሚቶች የኢ-ንቁው 

አዕምሮ ውጤቶች (products) ናቸው፡፡ 

 ሥረ መሠረቶች /ሚቶች ዓለም አቀፋዊ ሲሆኑ  በምስል እና ትዕምርት ይገለጻሉ፡፡ ለምሳሌ 

ወኃ፣ ፀሐይ፣ ቀለማት፣ ክብ (ሙሉነትነን፣ አንድነትን ይወክላል)፣ እባብ (የጉልበት፣ የንጹህ 

ኃይል፣ የኃጢያት፣ የሙስና…ትዕምርት)፤ ቁጥሮች፡- ለምሳሌ ሦስት (የመንፈሳዊ ጥንክሬ፣  

የአንድነት ትዕምርት ነው)፣ አራት (የሕይወት ዑደት፣ የወራት  ብዛት፣ አራቱን  ባህሪያተ 

ሥጋ፡- መሬት፣ እሳት፣ ውኃ፣ ነፋስን ይወክላል)፤ ዛፍ (ትይንት ዓለምን፣ እድገትን…. 

ይወክላል)፣ በረሃ የመንፈሳዊነት ዝለትን፣ ሞትን ተስፋ መቁረጥን፣ ጥሩ ነገር የለም የሚለን 

እሳቤ….ይወክላል) እና ወዘተ ናቸው፡፡ እነዚህ ምሳሌዎች  ወይም ትዕምርቶች በራሳቸው 

ትርጉም አይሰጡም፤ ነገር ግን  በታወቁ ሥረ መሰረት  ምስሎች  እና ትዕምርቶች  በሥነ 

ጽሑፍ  ውስጥ ይወከላሉ፡፡ ይሁንና  የሚታወቁት  ሚታዊ /ሥረ መሰረታዊ  ንባብ በማካሄድ  

ካልሆነ  በስተቀር  በሁሉም የሥነ ጽሑፍ  ሥራዎች ውስጥ መገኘት  የግድ ላይሆን 

ይችላል፡፡ (Jung ፣1968) 

እንደ Jung አገላለጽ ሥነ ጽሑፍ እንደ ሚት ቅርጽ (as myth form) እና ከሚቱ ጀርባ ባሉ 

ተከታታይ ሥረ መሰረቶች ሊነበብ ይችላል፡፡ በመሆኑም Jung ሥረ መሰረቶች የሥነ ጽሑፍ 

ሥራው መሰረታዊ ይዘቶች እንደሆኑ እና በጊዜና በቦታ ከትውልድ ወደ ትውልድ የተላለፉ 

ባሕሎችን በጥልቀት ለማየት እንደሚያስችሉ ያስረዳል፡፡ ሥረ መሰረቶችን በደራሲው ሥራ                                                                             

ውስጥ እንደ ገና በመገምገም፣ በንቁና በኢ-ንቁ አዕምሮ (Conscious and Unconscious) 

እንዲሁም ዝርዝር መባያዎችን በማመልከት በሥነ ጽሑፍ ሥራ ወስጥ መጠቀም ያስችላል፡፡ 

በሥነ ጽሑፍዊ የሒስ ጽንስ ሐሳብ ወስጥ ጎልቶ የምናገኘው እጅግ ተጽኖ ፈጣሪ የሆነው 

የFrye ሚታዊ የሥነ ጽሑፍዊ ሒስ ነው፡፡ ይህ ሒስ ከJung ሐሳብ በመውሰድ ከፍልስፍና እና 

ታሪክ ተጨማሪ ጭብጦችን በመጋራት የዳበረ ሒስ ነው፡፡ ታዋቂው የሥነ ሰብዕ ተመራማሪ 

Frye “the Archetypes of literature’’ በተሰኘ ገናን ስራው ስረ መሰረቶችን ስለመፈለግ 

በሚል “a kind of literary Anthropology’’ (Frye, 1991) ትንታኔ በስፋት ያትታል:: ይህ 

ደግሞ በJung ሥራ መማረኩን ያሳይል፡፡  

እንደ ሐዲስ ሒስ ሁሉ ሥነ ጽሑፍዊ ሒስ በስልታዊ እና ሳይንሳዊ መሰረቶች ላይ መመስረት 

እንዳለበት Frye ይከራከራል፡፡ ከጅምሩ በድርሰት ወስጥ ያሉ የጽሑፉ (textual) መረጃዎች  

በሳይንሳዊ መንገድ ይፈተሻሉ፡፡ Frye ሳንሳዊ መግለጫ እንዳለው ያምናል፡፡ እንደ Frye እይታ 

ያልተሟሉ ቁርጥራጭ  ጽንሰ ሐሳቦችን  መጠቀም የጽሑፍን  ዋና  ነጥብ  ለመሳት ምክንያት 

ይሆናል፡፡ ጽሑፍ ላይ ሰናተኩር  ግን “pseudo-criticism’’ የውሸት ሒስን ለማስወገድ ያግዛል 

(Frye፣1991፡502-503)፡፡ 

የFrye ዋና ጭብጥ የሚጠቃለለው ሥነ ጽሑፍዊ ሒስ ብቻውን ሙሉ አይደለም በሚል ሃሳብ 

ነው፡፡ በዚህም ምክንያት የሐሳብ ንድፎች ከሌሎች መስኮች መጋራት እንደሚያስፈልግ 

“Anatomy of criticsm” በተሰኘ ሥራው ይገልጻል፡፡ እንዲህ ሲል፡- 

In the study of literary scholarship the student becomes aware of an undertow 

carrying him away from literature. He finds that literature is the central divison of 

the humanities, flanked on one side by history and on the other by philosophy. 

As literature is not itself an organized stracture of knowledge the critic has to 

the conceptual framework of the historian for events, and to that of the 

philosopher for ideas (Frye, 1990:20) 

በስነጽሁፍ ስኮላርሺብ ጥናት ውስጥ ተማሪው ከስነጽሁፍ ግንዛቤው ባሻገር ሌሎች ውስጣዊ 

ጉዳዮችን ይገነዘባል፡፡ ስነጽሁፍ በአንድ በኩል በታሪክ በሌላው በፍልስፍና የተደገፈ የሰው ልጅ 

ማዕከላዊ ክፍል እንደ ሆነ ይረዳል፡፡ ስነጽሁፍ በራሱ የተደራጀ የእውቀት መዋቅር እንዳልሆነ 

ሃያሲው ለስነጽሁፍ፣ የታሪክ ምሁሩ ለክስተቶችና ፈላስፋው ለሃሳቦች ዋነኛ አውታር ነው 

በማለት ያስረዳል፡፡ 

ስለሆነም ከተለያዩ መስኮች ልዩ ልዩ ይዘቶችን በማካተት ሙሉ የሆነ ሒስ ለመተግበር 

ሞክሯል፡፡ ይህ እንዳለ ሆኖ Frye ጽሑፍን በጥልቀት ለማድነቅ መዋቅራዊ ትንተና በጣም 

አስፈላጊ መሆኑን አሳውቋል፡፡ ከዚህ የተነሳ Frye የሚት /ሥረ መሰረት ሐሳብን በመውሰድ 

አዲስ የሆነ ሚታዊ የሥነ ጽሑፍ ሒስ ሐሳብ ሊያቀርብ ችሏል (1991፡503)፡፡  

በንጽጽር ስናየው በዋናነት Jung ደራሲውን ማዕከል ያደረገ ጽንሰ ሐሳብ ሲያራምድ Frye 

ጽሑፉን ማዕከል ያደረገ ሐሳብ ይደግፋል፡፡ ይህንም ‘Literary Anthropology’ በማለት 

ይጠራል፡፡ የሥነ ጽሑፋዊ ሥነ ሰብዕ ትኩረቱ ሥረ መሠረቶችን /ሚቶችን መፈለግ ነው፡፡ ይህ 

በአዲስ መልኩ የተደራጀ የሒስ መርህ “concerned with the way that literature is 

informed by pre- literary categories such as ritual, myth and folktale’’ (ከጽሑፍ 

በፊት የነበሩ ማለትም ስረዓተ ከበራዎች፣ ሚት እና ተረት በጽሑፍ መረጃዎች የተገለጹበት  

መንገድ ላይ ያተኩራል) Frye፣1991፡507) በሚል የተመሰረተ ነው፡፡ 

ሆኖም የFrye ሒስ ከሐዲስ ሒስ ይለያል፤ እንደ Frye አንድ የሥነ ጽሑፍ ሥራ ከሌላ ስራ 

ተነጥሎ ሊጠና አይችልም፡፡ ይልቁንም ሁሉም ቅደመ ጽሑፍ (pre literary) እና ጽሑፍዊ 

(literary) ሥራዎች እንደምንም በሙሉ ይገናኛሉ የሚል ሐሳብ ያንጸባርቃል፡፡ በዚህ ሁኔታ 

የሥነ ጽሑፋ ሥራዎች መጠናት ያለባቸው ከሌሎች ሥራዎች ጋር በማዛመድ እንድሆነ 

ይገልጻል፡፡ 

Frye እንደሚረጋግጠው የትኛውም የኪነ ጥበብ ወይም የሥነ ጥበብ ሥራ የደራሲው  ውጤት 

ብቻ አይደለም፤ ይልቁንም “the artist is only its efficient cause: it has form, and  

consequently formal cause’’ ጥበበኛው የጽሑፉ  መነሻ  ምክንያት ነው፤ የራሱ ቅርጽ  

እና  የታወቀ መደበኛ ዓላማ አለው (Frye፣1991፡505) በማለት አመክንዮውን ያቀርባል፡፡ የሥነ 

ጽሑፍ ሥራውን ዓላማ  ለመወሰን  የሥነ ጽሑፉን አይነት ወይም ዘውግ  ግምት ወስጥ  

ማስገባት ያስፈልጋል፡፡ እንደ Frye ሁሉም የሥነ ጽሑፍ አይነት የተገኘው ከሚት ፍለጋ 

(quest-myth) ሲሆን ይህም የሚያመለክተው  በመሰረታዊነት  ሁሉም  ሚቶች  ትኩረታቸው  

የተሟላ አላማን  መለየት መሆኑን ነው፡፡ ስለሆነም  የሥነ ጽሑፍ  ማዕከላዊ  ትኩረት  

በትረካው ውስጥ ሚት ፍለጋ ነው (The central myth of literature, in its narrative 

aspect is the quest myth)  የሚል ድምደሜ ላይ ያደርሳል፡፡ የዚህን ትርጉም Frye ሲገልጽ 

“The vision of the end of social effort, the innocent world of fulfilled desires, the 

free human socity.’’ (Frye 1991፡512) በማለት  በሚታዊ ፍለጋ  ውስጥ የማሕበረሰቡን 

ራዕይ፣ የአላማን ፍላጎት ማሟላት፣ ነጻ የሰዎች ማኅበረሰብ  በሚታዊ አላማ  ላይ  ማጠንጠኛ 

ነጥብ  ሊሆን  እንደሚችል  አስረግጦ ያስቀምጣል፡፡ 

የትረካ ንድፎች በሥነ ጽሑፍ ስራ ውስጥ መነሻቸው ሚት ከሆነ ጎልተው ይታያሉ፡፡ ይኸውም 

ሃማኖታዊ ሥራዓቶች (Rituals) እና እግዛብሔር ቃሉን እንዲያስተምሩ በፈቀደላቸው ሰዎች 

(Oracles) የሚገልጥ ነው፡፡ Frye ሚት በጭራሽ ውሸት ነው ተብሎ ሊታሰብ  የማይችል  

መሆኑን ይገልጻል፤ እንዲያውም  በቀላሉ የማይታዩ፣ ሩቅ  አድማሳትን ለመተረክ  የሚጠቅም 

መሆኑን ያስረዳል፡፡ በዚህ ትረካ ውስጥ የሰዎች የሒይወት  ልምምድ፣ መንፈሳዊ  ድርጊት፣ 

ሰዎች መልዕክት የሚሰሙበት መንገድ(Oracles) እና ሌሎችን ሁሉ ይገልጻሉ፡፡ በመሆኑም  

Frye (1990፡136) Anatomy of Criticism  በተሰኘ ሥራው ሚት “the imitation of action 

near or at the conceivable limits of desire’’(የድርጊቶችን ቅጂ ወይም የሚታሰብ 

የፍላጎት መጠን) የሚይዝ እንደሆነ ያስገነዝባል፡፡  

የማህበረሰቡ ሚት ደግሞ ማህበረሰቡ በጋራ  የያዘው  ነገር ላይ ያተኩራል፡፡ ሚቶች  በትረካ 

ሲዋቀሩ ደግሞ  የሰው ልጆችን  አጠቃላይ የሒወት ዑድት  ያሳያሉ፡፡ Frye የሚትን 

አገልግሎት ሲገለጽ ”a central informing  power that  gives archetypal significance 

to the ritual and archetypal narrative to the oracle” (Archetypes of 

criticisim,1991:509) በማለት ያስቀምጣል፡፡ በዚህም ሚትና ስረ መሰረት አንድ ይሆናሉ፡፡ 

Frye (1991፣509) ይህን አንድነት  አወዳድሮ  ሲያቀርብ ‘’the myth is the archetype, 

though it might be convenient to say myth only when referring to narrative and 

archetype when speaking of siginfiance’’ (ሚት ሥረ መሰረት ነው፡፡…..ሚት 

ትረካዎችን ያስተላለፋል፣ እንደሁም ሥረ መሰረት ስለ ምንነታቸው/ ጠቀሜታቸው ስንናገር 

የምናገኘው ትርጓሜ ነው) በማለት ሚት እና ሥረ መሰረት አንድ መሆናቸውን  በሐተታው  

ያቀርባል፡፡  

ለማንኛውም በAnatomy of Criticism የሥረ መሰረትዊ  ሒስ ምንነት  በስፋት ተብራርቷል፡፡ 

Frye ልብ ወለዳዊ (fictional) እና ጭብጣዊ (thematic) የተሰኙ የሥነ ጽሑፍ መደቦችን 

አስተዋውቋል፡፡ በሁሉም የስነጽሁፍ አይነት ውስጥ ሁለቱም ተካትተው ይገኛሉ፡፡ Frye 

ይህንም ሲያስረዳ የታሪኩ ጀግና እና የእሱ ማኅበረሰብ፣ ጽሐፊው እና የጽሐፊው ማኅበረሰብ 

ወይም ተደራሲያን ውስጣዊ እና ውጫዊ ዝምድና እንዳላችው ይገልጻል፡፡ በዚህ መሰረት  ልብ 

ወለድና ተውኔት ልብወለዳዊ ሲሆኑ ከውስጣዊ ይልቅ የበለጠ ውጫዊ ዝምድና አላቸው፡፡ 

በሌላ በኩል ጽሑፍች እንደ ጽሑፍ (texts as essays) ጭብጣዊ ማንነት አላቸው (Anatomy 

of Criticisim፣1990፡52)፡፡ ምንም ቢሆንም ልብ ወለዳዊ ይዘቶች  ጭብጣዊ ጽሑፍነታቸውን 

ያጣሉ፤ ጭብጣዊ ጽሑፎች ደግሞ ልብ ወለዳዊ  ይዘቶችን ያጣሉ ማለት አይደለም፡፡ ይልቁንም 

Frye ሲገልጽ (Anatomy of Criticism፣1990፡52) ’’every work of literature has both a 

fictional and a thematic aspecct, and the question of which is more  important is 

often simply a matter of opinion or emphasis in interpretation.” (ሁሉም የሥነ 

ጽሑፍ ሥራዎች ልብ ወለዳዊ እና ጭብጣዊ ይዘት አላቸው፡፡ ጥያቄው የትኛው የበለጠ  

እንደሚጠቅም የሚሰጠው አጽንኦት ነው) በማለት ብዙውን ጊዜ ጉዳዩ የአጽንኦት ልዩነት ብቻ 

መሆኑን ያመለክታል፡፡ 

በተጨማሪም ሚቶሎጂ እና ርእዮተ ዓለም ጠንካራ ግንኘነት እንዳላቸው Frye ያመላክታል፡፡ 

የማኅበረሰቡ ርእዮተ አለም ደግሞ በሚታዊ ሥነ ጽፎች ውስጥ በደራሲው አማካኝነት 

እንደሚንጸባረቁ “any work of literature will reflect ideological concerns of its time’’ 

ማንኛውም ሥነ ጽሑፍ በጊዜው የነበረውን ርእዮተ ዓለም ሊያንጸባርቅ ይችላል (words with 

power, 1990:43) በማለት ያስረዳል፡፡ ስለሆነም ማንኛውም ማኅበረሰብ የራሱን ሚቶሎጂ 

ሊፈጥር ወይም ከሌሎች ወስዶ ሊያዳብር ይችላል፡፡ ነገር ግን ሁሉም ሚቶች እኩል አጽንኦት 

አይሰጣቸውም፤ ውስን ሚቶች በማኅበረሰቡ ዘንድ ከሌላው ማኅበረሰብ የበለጠ ልዩ ትረጉም 

ሊሰጣቸው ይችላል፡ 

በአጠቃለይ ሲታይ የFrye ሚታዊ የሒስ ሐሳብ ከJung እና Frazer የበለጠ ተጽእኖ ፈጥሮ 

እናገኘዋለን፡፡ በዚህ ጥናትም፣ ሐሽማል በሚለው ልቦለድ ሚታዊ ጉዞና እና ፍለጋን ለማሳየት 

ሚታዊ ሒስን የተጠቀምኩ ሲሆን ሁለቱንም (Frye and Jung) እንደ መነጸር አድርጌ 

ወስጃቸዋለሁ፡፡ ነገር ግን በተወሰነ መልኩ ከJung ይልቅ የFrye ጽንሰ ሐሳብ ላይ የበለጠ 

ትኩረት ተደረጓል፡፡ 

2.5. የቀደምት ጥናቶች ቅኝት (Review of prior studies) 

በዚህ ርዕሰ ጉዳይ ስር የዳሰስኳቸው ጥናቶች የሁለተኛ ዲግሪ ማሟያ ጥናት፣ እንዲሁም 

በጉባዔ የቀረቡ ጽሁፎች ሲሆኑ ጥናቶቹ ከእኔ ጥናት ጋር በቀጥታም ይሁን በተዘዋዋሪ ተዛምዶ 

አላቸው፡፡ በዚህም የጥናቴ ርዕሰ ጉዳይ በሆነው ይዘት ላይ በተለያዩ ጊዚያት የተጠኑ ጥናቶችን 

ለማግኘት ባህር ዳረ ድህረ ምረቃ ቤተመጽሃፍት ውስጥ የጥናት ጽሁፎችን ለመቃኘት ሰፊ 

ጥረት አድርጌያለሁ፡፡ ይሁን እንጅ በመረጥኩት ቴክስት በሚት ዙሪያ በቀጥታ የተሰራ ጥናት 

አላገኘሁም፡፡ ስለሆነም እኔ ጥናቶችን ለመመልከት እስከሞከርኩበት አቅም ድረስ በሚት 

ጭብጥና ሚታዊ ጉዳዮች  ላይ የተሰሩ ጥናቶችን በባህር ዳር ዩኒቨርሰቲ ድህረ ምረቃ ቤተ 

መጽሃፍት ውስጥ የማግኘት እድል ገጥሞኛል፡፡ ከእነዚህም መካከል የመጀመሪያው በባህርዳር 

ዩኒቨርስቲ ለሁለተኛ ዲግሪ ማሟያ ጥናት በ2011 ዓ/ም በአለም አቀፍ ተናገር የተሰራ ሲሆን 

ሁለተኛው ደግሞ በ2012 ዓ/ም በሙሉ አዳም ታምሩ ለሁለተኛ ዲግሪ ማሟያ ጥናት የተሰራ 

ጥናት ነው፡፡ ከዚህም ባሻገር በመደበኛ የክፍል ውስጥ መማር ማስተማር ወቅት መምህሬ/ 

አማካሪዬ ለንባብ ይረዳሉ ብለው ከሰጡኝ መረጃዎች ውስጥ በማነብበት ወቅት ሁለት በጉባኤ 

የቀረቡ የዳሰሳ ጽሁፎችን በአማካሪዬ ድጋፍ አግኝቻለው፡፡ በድምሩ ሁለት መደበኛ ጥናቶችን 

እና ሁለት በጉባኤ የቀረቡ የዳሰሳ ጽሁፎቸን ያገኘሁ ሲሆን እነዚህ ጥናቶች የጥናቴ ይዘት 

በሆነው ሚት ላይ ማትኮራቸው ከእኔ ጥናት ጋር ያዛምዳቸዋል፡፡ እነዚህ ጥናቶች ከእኔ ጥናት 

ጋር ያላቸውን አንድነትና ልዩነት ለማሳየት የተቀደምት ጥናት ዳሰሳ ተደርጓል፡፡ በዚህ መሰረት 

አራት ጥናቶች የተቃኙ ሲሆን እነዚህም፡- የአለም አቀፍ ተናገር (2011 ዓ/ም) “ሚታዊ ንባብ 

በይስማዕከ ወርቁ ዴርቶጋዳና ራማቶሓራ ረጅም ልቦለዶች”፣ የሙሉ አዳም ታምሩ (2012 

ዓ/ም) “ሚታዊ ጉዞና ፍለጋ በእመጓ ረጅም ልቦለድ”፣ የአንተነህ አወቀ (2007ዓ/ም) “በእመጓ 

ልቦለድ ላይ የቀረበ ሚታዊ ንባብ የዳሰሳ ጽሁፍ” እና የብርሃኑ አድማስ (2007 ዓ/ም) “በእመጓ 

ልቦለድ ላይ የቀረበ አጭር ስነጽሑፋዊ ዳሰሳ” የሚሉ ጥናቶች ናቸው፡፡ ስለሆነም እነዚህን 

ጥናቶች በመቃኘት እንደሚከተለው አቀርባለሁ፡፡ 



 
 

 37  
 

ከላይ ከዘረዘርኳቸው ጥናቶች መካከል በቀዳሚነት ቅኝት ለማድረግ የሞከርኩት የሚትን ጉዳይ 

በማንሳትና የሂስን አንጻር በመጠቀም በተወሰነ ደረጃ ተዛምዶ ያገኘሁት የአለምአቀፍ ተናገር 

“ሚታዊ ንባብ በይስማዕከ ወርቁ ዴርቶጋዳና ራማቶሓራ ረጅም ልቦለዶች” በሚል ርዕስ 

ለሁለተኛ ዲግሪ ማሟያ በሰራችው ጥናት ነው፡፡ ይህ ጥናት በአራት ምዕራፎች የተከፋፈለ 

ነው፡፡ የዚህ ጥናት ዋና አለማም “ዴርቶጋዳ እና ራማቶሓራ የተሰኙትን ልቦለዶች ከሚታዊ ሂስ 

አንጻር መመርመር ነው” (ገጽ 4)፡፡ ይህን አላማ ለማሳካት ሰነድ ፍተሻን በመረጃ መሰብሰቢያ 

ዘዴነት ተጠቅማለች፡፡ በጥናቷ ምዕራፍ ሁለት በክለሳ ድርሳን ስር ንድፈ ሃሳባዊ ቅኝት፣ 

የቀደምት ጥናቶች ቅኝትና ንድፈ ሃሳባዊ ማዕቀፍ ብሎ በመክፈል ስለ ሚታዊ ሂስ ምንነት፣ 

የሚት አይነቶች በሚመለከት መረጃዎችን እና ቀደምት ጽሁፎችን በመዳሰስ በስፋት ለማሳየት 

የሞከረችበት መንገድ በጥንከሬ የሚፈረጅ ነው፡፡ እንዲሁም በቴክስቱ ውስጥ የሚገኙ ሁነታዊ 

እና ምልክታዊ ሚቶችን በማስረጃ ተንትኖ በማሳየት ረገድ ያደረገችው ጥረት የሚበረታታ 

ነው፡፡ በጥናቷ ውስጥ እንደ ድክመት የተመለከትኩት በጥናቱ ጠቀሜታ ውስጥ ጥናቱ 

ከስነጽሁፍ እድገት አንጻር የሚሰጠውን ፋይዳ አለማካተቷ እና ቴክስቱ የተመረጠበትን 

መስፈርት በጥናቱ አደረጃጀት አለማካተቷን ነው፡፡  

በአጠቃላይ ይህ ጥናት በሚት ላይ ያተኮረ መሆኑና በቴክስቶች ንባብ ላይ የተመሰረተ መሆኑ 

ከጥናቴ ጋር ያመሳስለዋል፡፡ በሌላ በኩል ደግሞ የእኔ ጥናት ከሚት ጭብጦች መካከል በጉዞና 

ፍለጋ ላይ ብቻ የተመሰረተ መሆኑ ከእሷው ይለያል፡፡ ምክንያቱም እሷ ያሳየችው የልቦለዶችን 

ሚታዊነት ሲሆን የእኔ ጥናት ደግሞ እንደ ባህር ከሰፋው ሚትና ከሚት ጭብጦች ውስጥ 

ጉዞና ፍለጋ ላይ አትኩሮቱን በማድረጉ ልዩነት እንዲኖረን ያደርጋል ብዬ አምናለሁ፡፡ እንዲሁም 

በቴክስት ምርጫና በሌሎች ጉዳዮች እንለያያለን፡፡ ከርዕሰ ጉዳይ አንጻርም የእሷ ጥናት ከእኔው 

አኳያ ሰፊ ነው፡፡  

በዚህ የጥናት ቅኝት የተዳሰሰው ሁለተኛውና የነገረ ሚት ጭብጥን በጥናት ጉዳይነት በማንሳት 

ከእኔ ጥናት ጋር ተዛምዶ ያገኘሁት የሙሉ አዳም ታምሩ (2012 ዓ/ም) “ሚታዊ ጉዞና ፍለጋ 

በእመጓ ረጅም ልቦለድ” በሚል ርዕስ ለሁለተኛ ዲግሪ ማሟያነት የቀረበው ጥናት ነው፡፡ ጥናቱ 

በአራት ምዕራፎች የተከፋፈለ ነው፡፡ የዚህ ጥናት ዋና አላማ “የሚታዊ ጉዞና ፍለጋ በእመጓ 

ረጅም ልቦለድ ውስጥ እንዴት እንደተገለጸ ማሳየት ነው’’(ገጽ 5)፡፡ ይህን አላማ ለማሳካት 

የተለያዩ ጽሁፋዊ መረጃዎችን ሰብስቧል፡፡ በተለይም የጥናቱን ተተኳሪ እመጓ ልቦለድን ቀዳማይ 

የመረጃ ምንጭ በማድረግ ተጠቅሟል፡፡ አጥኚው በምዕራፍ አንድ የጥናቱን ደራ፣ የጥናቱን 

አነሳሽ ምክንያት፣ የጥናቱን አላማ፣ የጥናቱን ጥያቄዎች፣ የጥናቱን ጠቀሜታ፣ የጥናቱን 

ወሰን፣ የጥናቱን ዘዴና የጥናቱን አደረጃጀት በተደራጀ የቋንቋ አገላለጽ አቅርቧል፡፡ በምዕራፍ 

ሁለት ክለሳ ደርሳን ዳሰሳው ከጥናቱ ጋር ተዛምዶ ያላቸውን ጉዳዮች ማለትም ስለሚት 

ምንነት፣ የሚት መገለጫ ባህሪያት፣ ሚታዊ ጉዞና ፍለጋ፣ የሚት ስነጽሁፍ ትችት፣ የተዛማጅ 

ጥናቶች ቅኝት ወዘተ. የሚሉትን ርዕሰ ጉዳዮች የተለያዩ ምንጮችን በማጣቀስ ያቀረበው ሰፊ 

ትንታኔ ይበል የሚያሰኝ ነው፡፡ በተለይም ደግሞ የጥናቱ አንኳር ነጥቦቸ በሆኑት ጉዞና ፍለጋ 

ላይ ያስቀመጠው ማብራሪያ ግሩም ነው፡፡ ለትንተናም “የፍሬይና የያንግ”ን ጽንሰ ሃሳቦች 

ለመታገጊያነት መጠቀሙን ጠቁሟል፡፡ በምዕራፍ ሶስት ደግሞ ጥናቱን በጥሩ ሁኔታ 

ተንትኖታል፡፡ በምዕራፍ አራትም የጥናቱን ማጠቃለያ አስቀምጧል፡፡ በአጠቃላይ የሙሉ አዳም 

ጥናት ጥንቃቄ በተሞላበት መንገድ የጥናትን ሳይንሳዊ ሂደት ጠብቆ የተሰራ መሆኑን በጥናት 

ቅኝቴ ለመዳሰስ ሞክሬያለሁ፡፡ ከእኔ ጥናት ጋር በጥናቱ ርዕስ ጉዳይ፣ የጥናቱን አላማ ለማሳካት 

በተጠቀማቸው ማጣቀሻዎች፣ የስነጽሁፍ ሒስን በመጠቀም ረገድ፣ በጥናቱ አደረጃጀት ከእኔ 

ጥናት ጋር አንድነት አለው፡፡ ነገር ግን በቴክስት ምርጫችን፣ በሚፈለጉ ጉዳዮች እና በጥናቱ 

የመጨረሻ አላማ እንለያያለን፡፡ ምክንያቱም የእሱ ጥናት ማጠቃለያ ድህነትን ፍለጋ ላይ ያተኮረ 

ሲሆን የእኔ ደግሞ የቀደምት ጥንታዊ የአባቶቻችንን ጥበብን ፍለጋ ላይ ያተከረ ጥናት መሆኑ 

ያለያየናል፡፡ እንዲሁም በአነሳሽ ምክንያታችን እንለያያለን፡፡ ምክንያቱም ሙሉ አዳምን ያነሳሳው 

በሚት ዙሪያ የተጠኑ ጥናቶች ሲሆን እኔን ደግሞ ያነሳሳኝ የመረጥኩትን ቴክስት በማነብበት 

ጊዜ የቀረቡት ሚታዊ ትረካዎች ናቸው፡፡     

በቀጣይነት የተመለከትኩት ከእኔ የጥናት ስራ ጋር ተዛምዶ አላቸው ብየ የመረጥኳቸውን 

የዳሰሳ ጥናት ስራዎችን ነው፡፡ የመጀመሪያው ቅኝቴ የአንተነህ አወቀ የእመጓ መጽሃፍን 

በሚመለለከት “በእመጓ ልቦለድ ላይ የቀረበ ሚታዊ ንባብ የዳሰሳ ጽሁፍ” በሚል በ2007 ዓ/ም 

በጉባኤ ያቀረበውን የዳሰሳ ጥናት ነው፡፡ ጥናቱ ጥንቃቄ በተሞላበት አተያይ ተዘጋጅቶ የቀረበ 

ነው፡፡ ጥናቱ በ13 ገጾች ተዘጋጅቶ የቀረበ ሲሆን የመጸሃፉን ግምገማ ለማሳየት በይነ አሃዳዊና 

ሚታዊ ንባብ ለመፈከሪያነት ተመርጧል፡፡ አጥኚው የልቦለዱ ጭብጥ ምንድን ነው? የሚል 

መጠየቂያ በማንሳት እንዳብራራው “በጉዞ ላይ ተመስርቶ የዘመኑን ትውልድና የአባቶችን 

ህይወት ልዩነት ማሳየት አንዱ ጭብጥ እንደሆነ ያስገነዝባል’’ (ገጽ 8)፡፡ በማያያዝም ድርሰቱ 

በአንደኛ መደብ የትረካ አንጻር የቀረበ መሆኑን በጥናቱ ዳስሶታል፡፡ አጥኚው በዚህ የዳሰሳ 

ጥናት ውስጥ “የእመጓ መጽሃፍን” የገጸባህሪ አሳሳል፣ መቼት፣ የቋንቋ አጠቃቀም፣ ቅርጽ 

በአጭሩ ምን እንደሚሰመስል ያሳየበት መነገድ ግሩም ነው፡፡  

የአንተነህ አወቀ ጥናት እነዚህና የመሳሰሉት ጠንካራ ጎኖች ያሉት ሲሆን በድክመት ደግሞ 

መሰረታዊ የጥናት ቅደም ተከተሎችን አለማካተቱ ክፈተት ያለበት መሆኑን ለመቃኘት 

ችያሉሁ፡፡ ስለሆነም በእኔና በአንተነህ አወቀ የዳሰሳ ጥናት መካከል በአንጻር ምርጫ 

ሁለታችንም ነገረ ሚት ላይ ያተኮርን ቢሆንም የእኔ ጥናት ግን ከሰፊው ቲዎሪ ሚት ውስጥ 

ጉዞና ፍለጋ ላይ ትኩረት በማድረጉ ልዩነት እንዲኖረን ያደርጋል ብዬ አምናለሁ፡፡ በቴክስት 

ምርጫችንም እንለያያለን፡፡ 

በዚህ ጥናት ቅኝት በስተመጨረሻ የተመለከትኩት ብርሃኑ አድማስ (2007) “በዶክተር 

አለማየሁ ዋሴ መጽሃፍ “እመጓ” ላይ የቀረበ አጭር ስነጽሁፋዊ ዳሰሳ” በሚል በአውደ ጉባዔ 

የቀረበ የዳሰሳ ጽሁፍ ነው፡፡ ጥናቱ 15 በሚሆኑ ገጾች የቀረበ ነው፡፡ መጽሃፉ ምንድን ነው? 

በማለት የጀመረ ሲሆን መጽሃፉ የታሪክ፣ የጉዞ ማስታወሻ፣ ግለ ታሪክና የመሳሰሉት (ገጽ 2) 

እንዳልሆነና ታሪካዊ ልቦለድ ሊባልም የሚቻልበት ሁኔታ አለመኖሩን ይጠቁማል፡፡ 

በማጠቃለያውም ቴክስቱ ሚታዊ ድንቅ የጉዞ ልቦለድ መሆኑን እና ለጥናትና ምርምር 

የሚጋብዝ መሆኑን ጠቁሟል፡፡ በአጠቃላይ ብርሃኑ አድማስ ያቀረበው የዳሰሳ ጥናት ጥሩ 

ቢሆንም ዳሰሳውን ሲያቀርብ ከካበተው ጥልቅ እውቀት ተነስቶ እንጅ አንድ ጥናት 

ሊያካትታቸው የሚገቡ ቅደም ተከተሎችን ያካተተ አይደልም፡፡ ለምሳሌ የጥናቱ አላማ፣ 

አስፈላጊነት፣ ዘዴው የሂስ መታገጊያው አልተገለጸም፡፡  

ጥናቱ በጉባኤ የቀረበ የመጽሃፍ ዳሰሳ ቢሆንም ከእኔ ጥናት ጋር ነገረ ሚትን በማንሳት በኩል 

ይዛመዳል፡፡ ነገረ ግን ብርሃኑ መጽሃፉን ከነገረ ሚት ሃሳብ በመነሳት በጠቅላላ የዳሰሰ ቢሆንም 

እኔ ደግሞ ከነገረ ሚት ጭብጦች መካከል ጉዞና ፍለጋን ተተኳሪ አድርጌ መስራቴ እንድንለያይ 

ያደርገናል፡፡ በቴክስት ምርጫችንም እንለያያለን፡፡ በተያያዠነትም የእኔ ጥናት የድህረ ምረቃ 

ማሟያ ጥናት እንደመሆኑ መጠን መሰረታዊ የስነጽሁፍ ጥናት ቅደም ተከተሎችን የሚከተል 

በመሆኑ ከብርሃኑ የዳሰሳ ጥናት ጋር እንለያያለን ብዬ አምናለሁ፡፡  

ምዕራፍ ሶስት፡-የሚታዊ ጉዞና ፍለጋ ትንተና በሐሽማል ልቦለድ:- 

በዚህ ምዕራፍ በሐሽማል ረጅም ልቦለድ ውስጥ ሚታዊ ጉዞና ፍለጋ እንዴት እንደተገለጸ 

በማሳየት ተተንትኗል፡፡ እንዲሁም በክለሳ ድርሳናት ክፍል ለማደራጀት በሞከርኳቸው ጽንሰ 

ሃሳቦች ማዕቀፍነት፣ ለጥናት የመረጥኩትን ሐሽማል ረጅም ልቦለድ በትንተና አሳያለሁ፡፡ ለዚህ 

እንዲያመች ምዕራፉ የጥናት አላማዎቼን በሚያሳይ መንገድ በጉዞና ፍለጋ ታግጎ በንዑስ 

ምዕራፎች ተደራጅቷል፡፡ ለዚህም ሚታዊ የስነጽሁፍ ሂስን ሚታዊ ጉዞና ፍለጋ እንዴት 

እንደተገለጸ ለማሳያነት እገለገላለሁ፡፡ እንዲሁም የጉዞ ምዕራፎች፣ የጉዞ ዓይነቶች፣ የፍለጋ 

ምዕራፎች፣ የፍለጋ አይነቶች፣ የሚታዊ ጉዞና ፍለጋ የመጨረሻ አላማን በሚመለከት የጥናት 

አላማዬን ለማሳካት በትንታኔ ሂደት ለጉዳዬ ማሳያ የሚሆኑ ሃሳቦችን ከልቦለዱ ትረካ 

በማውጣት ትንታኔዎችን በመስጠት ለማሳየት እሞክራለሁ፡፡  

3.1. የልቦለዱ አጽመ ታሪክ 

ሐሽማል ረጅም ልቦለድ በአርባ ሁለት ምዕራፎች የተከፈለና በ393 ገጾች ተዋቅሮ የቀረበ 

የመርጌታ ማዕብል ፈጠነ የመጀመሪያ የድርሰት ስራ ነው፡፡ ሐሽማል በ2011 ዓ/ም ለንባብ የበቃ 

ሚታዊ ልቦለድ ነው፡፡ ይህ ልቦለድ የሰው ልጆችን ጥንታዊ ጥበብና እውቀት ከአሁኑ ጋር 

በማነጻጸር አጉልቶ ይተርካል፡፡ የአሁኑን የትውልድ ማንነት እንደ መስታወት ቁልጭ አድርጎ 

ያሳያል፡፡ ጥበብና እውቀት ለማግኘት ሊደረግ የሚገባውን የአላማ ቁርጠኝነት ምን መምሰል 

እንዳለበት በገጸ ባህሪያት ተጋድሎ አማካኝነት ያስተምራል፡፡ የኢትዮጵያ ጥንታዊ ጥበባትንና 

ጥበባቱን ለመጠቀም የሚያገለግሉ የጥበብ መጽሃፍትን ምን ይመስሉ እንደነበር በአዕምሮ 

ለማመን በሚያጠራጥር ሁኔታ ወደ ኋላ ተመልሰን ጥንት ኢትዮጵያ በጥበብ ደረጃ ምን 

ትመስል እንደነበር ከንፈራችንን ነክስን እንድናስብ ያስገድደናል፡፡ በተለያዩ የሀገራችን ከፍሎች 

እኛ እንደ ምንጭና ተራ የጉድጓድ ውሃ  የምንቆጥራቸው የውሃ ሀብቶቻችን ቀደምት 

አባቶቻችን በጥበብ ተጠበው፣ ረቀው፣ የጥበብ መጽሃፍትን ተጠቅመው ሞትን በህይወት ውኃ 

ሲገዝቱበት፣ በሽታና ህመምን ሲያስወግዱበት፣ መንፈሳዊና ውስጣዊ ሰላም ሲያገኙበት፣ ቅኔ 

ሲቀኙበት፣ በደመና ሲበሩበት ተረት በሚመስል ሁኔታ በትረካው ይነግረናል፡፡ የአሁኑ ትውልድ 

ለወረቀትና ለገንዘብ እንጅ ለጥበብ ቦታና ጊዜ እንደሌለው፤ ጥበብ ለመውረስ የሚያስችል 

ችሎታና ሞራል አልባ መሆኑን በወቀሳ መልክ ያቀርባል፡፡ በገሃዱ አለምና በስወሩ አለም 

መካከል ያለውን ልዩነት ያስረዳል፡፡ በልቦለዱ ውስጥ በተቀረጹ ገጸባህሪያት አማካኝነት እውነትና 

ህይወትን ይናገራል፡፡ የአብነት ተማሪዎችን የህይወት ውጣ ውረድና ልምምድ በቅኔ ቤቶች ምን 

እንደሚመስል ያብራራል፡፡ ቅኔ እና የአገራችንን ስውር ጥበባትን ፈላጊ ተማሪዎች እስከ ሞት 

ድረስ ተጋድሎ ሲያደረጉ እንመለከታለን፡፡ ልቦለዱ ብዙ ጥበባዊ ጽንሰ ሃሳቦችን በማንሳት 

የኢትዮጵያን ቀደምት ምን ነበርነት በተለይ በጥበብ ስለመሰወር፣ የህይወት ውኃ ጠጥቶ 

እውቀትና ጥበብ ስለማግኘት፣ ሞትን ስለመገዘት የተለያዩ ጉዳዮችን በማንሳት የአንባቢያንን 

መንፈስ ማበልጸግ የሚያስችል ድርሰት ነው፡፡  

ልቦለዱ የተተረከው በሁሉን አወቅ አንጻር ሲሆን ሊቁ ፋሬስ፣ ጠቢቡ ሖረ፣ ታሪኩ፣ ገሞራው፣ 

ሊቅ አጽቁና ዘበኛው ማንደፍሮ በልቦለዱ ውስጥ በገጸባህሪነት ከተሳሉት በዋናነት የሚጠቀሱ 

ናቸው፡፡  

 ከዘመናት በፊት ውቢቷ ኢትዮጵያ በሊቃውንት ተጥለቅልቃ ነበር፡፡ ታላቋ ጎንደር ከተማ 

በሊቃውንት ቅኔ ክብሯ ተወሳ፡፡ ሰማዕቱ ኖላዊ በጎንደር ከተማ ለማስተማር ደፋ ቀና ይሉ 

ነበር፡፡ እግረ መንገዱንም ከጎንደር ሚስጥራዊት ውሃ ለወደፊቱ ሃገር ይጠቅማል፤ ምስጢር 

ይጠብቃል፣  ብለው ለሚያስቡት ሰው ከውሀዋ ያድሉ ነበር፡፡ እንደ ቅድመ አያታቸው እንደ 

ሊቁ ክፍለ ዮሐንስ በደመና ይጓዙ ነበር፡፡ የጎንደር ልዕልና ከምዕራባዊያን ብልጥ ጆሮ ደረሰ፡፡ 

ምዕራባዊያን ቄስ መስለው፣ መስቀል ጨብጠው ወደ ጎንደር መጡ፡፡ በተኮላተፈ ድምፃቸወ 

የውሸት ስብከት መስበክ ጀመሩ፡፡ በዚህ ጊዜ ጀርመን ከኢትዮጵያ የግዕዝ ሊቃውንት 

እንደምትፈልግ አጥብቃ አስረዳች፡፡ ንጉሰ ነገስቱ በአራቱ ማዕዘን ያሉ ሊቃውንት እንዲጠሩ 

አዋጅ አስነገሩ፡፡ ከዚያም ታዋቂው ሊቅ ሰማዕቱ ኖላዊ ወደ ጀርመን ተጉዘው ግዕዝ 

እንዲያስተምር ንጉሱ አዘዙ፡፡ ሊቁም ወደ ጀርመን ተጉዘው ለረጅም ጊዜ ሲያስተምሩ ቆዩ፡፡ 

በሚያስተምሩበት ወቅት በተማሪዎቻቸው ስለ ኢትዮጵያ ምስጢራዊ ጥበባት ሲጠየቁ መደበቅን 

መረጡ፡፡ ከዚያም በዙ ጊዜ አስተምረው  ከአመታት በኋላ ወደ ሀገራቸው ለመመለስ ሲዘጋጁ 

ህይወታቸው በአስተማሩት ተማሪ አማካኝነት አለፈ፡፡ አስከሬናቸው ወደ ጎንደር መጥቶ  

የቀብር ጉባኤው በጎንደር ገነት ተራራ እንዲሆን ተወሰነ፡፡ ሊቁ አጽቁ ከሊቃወንቱ፣ ደንቁ ዘጎንጅ 

ደግሞ ከጠቢባኑ ጉባኤውን እንዲመሩ ተወከሉ፡፡ ቀብራቸው በጀግኖች ወግ መሆን አለበት 

ተብሎ ክርክር ቢያስነሳም በጠቢባን ወግ መሆን እንዳለበት ተወስኖ ተከናወነ፡፡ ከዚያም በሊቁ 

ኖላዊ እጅ የነበረው “ሐሽማል” የተሰኘው ጥበባዊ መጽሃፍ በሊቁ አጽቁ እጅ ገባ፡፡ ድንቁ 

ዘጎንጅም “ታኦሪያ” በሚባለው በጠቢቡ ተዋነይ መጽሃፍ ደመና ጠቅሰው ከጎንደር ወደ ጎጃም 

ተመልሰው ሄዱ፡፡ ከዚያም ከቅኔው ጎን ለጎን የጎንደርን የውሀ ምስጢር፣ ስለጥበባዊ መጽሃፍት 

ለምሳሌ ሐሽማልና ታኦሪያ እንዲሁም የተዋነይን ጥበብ ለሊቁ ፋሬስና ለጠቢቡ ሖረ እና ለዮና 

አስተምረው አረፉ፡፡  

ሊቁ ፋሬስና ጠቢቡ ሖረ በጎንጅ ደብረ ጥበብ የቅኔ መምህር የነበሩት የሊቁ ድንቁ 

ደቀመዛሙርት ሲሆኑ ጥብቅ የጥበብ ጓደኛሞች ናችው፡፡ እኒህ ጠቢባን ከመምህሮቻቸውና 

ከቀለም አባቶቻቸው፣ የወረሱትን ምስጢራዊ ጥበብ ማለትም የእነ ተዋነይንና የሊቁ ድንቁን 

ጥበብ ለምስጢር ጠባቂ ትውልድ/ተማሪ ለማውረስ ያለ ዕረፍት እየደከሙ ይገኛሉ፡፡ በዚህም 

ሊቁ ፋሬስ በአሁኑ ወቅት ወንበር ተክለው በጎንጅ ደበረ ጥበብ ቅኔ ቤት ወፈ ሰማያት 

ተማሪዎችን በማስተማር ላይ ይገኛሉ፡፡ ጠቢቡ ሖረን ደግሞ ለትወልዱ መዳህኒት የሆነች 

የህይወት ውሃ አለች ወደሚባልላት ጎንደር ከተማ ውሃዋን እንዲፈልጓት ለመላክ አሰቡ፡፡ 

ከዚያም የቅኔው ትምህርት ቀጠለ፡፡ ሊቁ ፋሬስና ጠቢቡ ሖረ ጎንደር ውስጥ አሉ ስለሚባሉት 

የጥበብ መጽሃፍትና ምስጢራዊት ውሃ መመርመርና መፈለግ እንዳለባቸው ተወያይተው 

ወሰኑ፡፡ ጠቢቡ ሖረም ሰማዕቱ ኖላዊ የሞተላትን ምንጭ ለመፈለግ ቆርጠው ተነሱ፡፡ ከዚያም 

ከሊቁ ድንቁ የተማሩትንና የተነገሩትን ጥበብ ለማግኘት ወደ ታሪካዊቷ ጎንደር ከተማ ጉዞ 

ጀመሩ፡፡ ጠቢቡ ሖረ ወደ ጎንደር ሲሄዱ ሁለቱ የቅኔ ሊቃውንት ታሪኩ ከጎንደር ገሞራው 

ደግሞ ከዲማ ጊዮርጊስ ተነሰተው ወደ ጎንጅ ደብረ ጥበብ የሊቁ ፋሬስን የጥበብ ዝና ሰምተው 

የቅኔ እውቀት ለመጨመር፣ ከ‹‹ታብር›› የጥበብ ውኃ ለመቋደስ ተራራ ሸንተረሩን አቆራርጠው 

ደረሱ፡፡ ጠቢቡ ሖረ ጎንጅ ደብረ ጥበብ ተነስተው በእግራቸው ገዳማትን፣ አድባራትን፣ 

ወንዞችን፣ ተራሮችን፣ ሸለቆዎችን፣ ሸንተረሮችን፣ የገጠር መንደሮችን፣ ከተማዎችን፣ 

ሜዳውን፣ እሾሁን፣ አሜኬላውን፣ እንቅፋቱን፣ በማቆራረጥ፤ በርሃብ፣ በጥማት ወዘተ የአካል 

ተጋድሎ በማድረግ ሌት ተቀን ተጉዘው በ3ኛው ቀን ጎንደር ገቡ፡፡ ከዚያም የጎንደርን የቅኔ ሊቅ 

ሊቅ አጽቁን ማፈላለግ ጀመሩ፡፡ አሉ ከተባሉበት ሰፈር ሂደው ሲጠይቁ እንደሌሉና እንደ ሞቱ 

ተነገራቸው፡፡ መኖሪያ ቤታቸውን መንግስት በዘበኛው ማንደፍሮ እያስጠበቀው መሆኑን ከራሱ 

ከዘበኛው ሰሙ፡፡ ከዚያም የመሞታቸውን መርዶ ሲሰሙ አዙኑ፣ ተስፋቸው ተሟጠጠ፣ 

የህይወት ውሃን እና ሐሽማል የጥበብ መጽሃፍን በእጃቸው ለማድረግ ቆርጠው ለተጋድሎ 

የተነሱበት ሀሳብ መና መሆኑ ታያቸው፡፡ ይሁን እንጅ ዘበኛው ማንደፍሮ የነገራቸው መረጃ ስለ 

ሊቅ አጽቁ ሳይሆን በሰው አገር ማለትም ጀርመን ግዕዝ ለማስተማር ሂደው የሀገራቸውን 

ምስጢር በትጋት ሲጠበቁ ስለተሰውት ሰማዕቱ ኖላዊ ነው፡፡ መንግስትም የሰማዕቱን መኖሪያ 

ቤት በዘበኛ የሚያስጠብቅበት ምክንያት ሐሽማል የተባለው የጥበብ መጽሃፍ አለ ብሎ በማሰቡ 

ነው፡፡ ነገር ግን መጽሃፉን በሚስጢር በሰማዕቱ ኖላዊ ቀብር ዕለት ከጠቢባን ተመርጠው ሊቅ 

አጽቁ ነው የተረከቡት፡፡ ጠቢቡ ሖረ መረጃው ውሽት መሆኑን ሲረዱ ሀዘናቸው በደስታ 

ተለወጠ፤ የሊቅ አጽቁን መገኛ ማፈላለጉን ቀጠሉበት፡፡ አበቄለሽ ጠጅ ቤት አካባቢ አልፎ አልፎ 

ጠጅ ለመጠጣት እንዲሚገቡ ወሬ ሰሙ፡፡ ሊቁፋሬስም ከመነሻቸው መገኛቸውን ጠቁመዋቸው 

ነበር፡፡ ጠቢቡ ሖረም አበቄለሽ ጠጅ ቤትን ማሰስ ጀመሩ፡፡ አንድ ቀን አልባሌ ሰው (መነኩሴ) 

መስለው ወደ አበቅ የለሽ ጠጅ ቤት አመሩ፡፡ ጠጅ አዘዙ፣ በበርሌ ጨበጡ፡፡ ሊቅ አጽቁን 

ለማግኘት ማድረግ ያለባቸውን ሁሉ አደረጉ፡፡ ወደ አዲስ ህይወት ተቀላቀሉ፡፡ የፍለጋ ምዕራፉን 

ጀመሩ፡፡ ጠጅ ቤት እንደገቡም የሰማዕቱ ኖላዊ መኖሪያ ቤት ጠባቂ የሆነው ማንደፍሮም ከጠጅ 

ቤቱ መኖሩን ተመለከቱ፡፡ በመጠጡ ምክንያት ሞቅ ያላቸው የጎንደር አዝማሪዎችና ኗሪዎች 

ማንደፍሮን ስለቤቱ ጉዳይ ሲጠየቁት ሰላይ እንደሚበዛበት ገልጾ ዘወር ሲል ከጠቢቡ ሖረ ጋር 

አይን ለአይን ተገጣጠሙ፡፡ ከዚያም በንዴት አንዱ ሰላይ ይህ አይደለ ብሎ ተናገረ፡፡ እንዲውም 

ዛሬ የውሸት መነኩሴ ሆኖ ከምጠጣው ጠጅ መዳህኒት ለመጨመር ነው የመጣው አለ፡፡ 

ከዚያም በመጠጥ ብዛትና በንዶት ገንፍሎ ጠቢበ ሖረን ለመማታት በፈርጣማ ክንዱ 

ተከመረባቸው፡፡ እጁንም አሳረፈባቸው፡፡ ጠቢቡ ሖረ ለትውልድና ለጥበብ ሲሉ ተደበደቡ፤ 

መስዋትነትን ከፈሉ፡፡ በዚህ ጊዜ በአጋጣሚ እነ ሊቅ አጽቁና የጎንደር አዝማሪዎች ከጠጅ ቤቱ 

አብረው ስለነበሩ ገላግለው አዳኗቸው፡፡ ማንደፍሮም ጠበመንጃዬን ማምጣት አለብኝ ብሎ ወደ 

ቤቱ ሲሮጥ ሊቅ አጽቁ ጠቢቡ ሖረን ከሞት ለመታደግ ይዘዋቸው ወደ ቤታቸው  ተፈተለኩ፡፡ 

ከቤታቸው ወስደው በኢትዮጵያዊ እንግዳ አቀባበል ወግ፣ ማዕረግ አስተናገዷቸው፡፡ ቀጠሎም 

ጠቢቡ ሖረን ለምን እንደመጡ ሊቅ አጽቁ ጠየቋቸው፡፡ ከጎንጅ ደብረ ጥበብ ተነስተው እሳቸውን 

ፈልገው እንደመጡ ነገሯቸው፡፡ ሊቅ አጽቁ በጣም ደነገጡ፡፡ ከዚያም በአንድ ወቅት  ሐሽማል 

የጥበብ መጽሃፍ ከእጃቸው እንዲገባና በሚስጢር እንዲይዙት ያደረጉት የጥበብ ጓደኛቸው ሊቁ 

ድንቁ ዘጎንጅ መሞታቸውንና ከሊቁ ፋሬስ ጋር በወንበራቸው መተካታቸውን ነገሯቸው፡፡ ሊቁ 

ፋሬስም የአሁኑ የጎንጅ ደብረ ጥበብ የቅኔ መምህር ሆነው በሊቁ ድንቁ ቦታ ተተክተው ጥበብ 

ለትውልድ ለማወረስ እያስተማሩ መሆኑን ገለጹላቸው፡፡ በመቀጠል የመጡበትን ምክንያት 

በግለጽ አስረዷቸው፡፡ የህይወት ውኃን ፈለገው እንደመጡ ነገሯቸው፡፡ ሊቅ አጽቁ ይህን ሲሰሙ 

ደስ አላቸው፡፡ ምክንያቱም እድሜያቸው እየገፋ በመሆኑ ጥበቡን የሚረከባቸው የምስጢር ሰው 

በማግኘታቸው ነው፡፡ ከዚያም ጠቢቡ ሖረ እውነተኛ የምስጢር ተካፋይ መሆናቸውን 

ለማረጋገጥ ሊቅ አጽቁ የአቡሻኸርን መጽሃፍ አውጥተው ቀመር ቀመሩ፡፡ ጠቢቡ ሖረ 

የምስጢራቸው ተካፈይ መሆኑን አረጋገጡ፡፡ ወደ ጥበባዊ ምስጢር ፍለጋ ስራቸው ገቡ፡፡ 

በነጋታው ማታ “የህይወት ውሀ” መፈለጊያ መሳሪያ የሆነውን “ሐሽማል” የጥበብ መጽሃፍን 

ይዘው ወደ ቅሀ ወንዝ ወረዱ፡፡ የሐሽማልን ቀመር በቀሃ ወንዝ ላይ እንደሚሞክሩት ሊቂ 

አጽቁ ለጠቢቡ ሖረ አስረዷቸው፡፡ በጨለማ ውስጥ የሚነበብ ብርሃናዊ መጽሀፍ መሆኑን 

ገለጹላቸው፡፡ በመጽሀፉ ብርሃን ቀሃ ወንዝ ለጥ ብሎ ታያቸው፡፡  ከለሊቱ ሰባት ሰዓት 

“ሐሽማልን” እያበሩ ቀሃ ወንዝ ደረሱ፡፡ ሐሽማል ሲጻፍ በታብርና በህይወት ውሃ ቀለሙ የተቦካ 

መሆኑን ሊቅ አጽቁ ለጠቢቡ ሖረ አስረዷቸው፡፡ ጠቢቡ ሖረ ግን ጥርጣሬ ውስጥ ገቡ፤ አስማት 

ሊሆን ይችላል አሉ፡፡ ከዚያም ሊቅ አጽቁ መጽሀፉን በቀለሙ በኩል ዘቅዝቀው ወደ ቅሀ ወንዝ 

ወረወሩት፡፡ መጽሀፉ ወንዙን ሳያነደው ቀረ፡፡ ሊቅ አጽቁ ተስፋ መቁረጥ የለብንም አሉ፡፡ 

በሁለተኛው ቀን ፍለጋቸውን ቀጠሉ፡፡ መጽሃፉን አንገረብ ወንዝ ላይ ጥለው በድጋሜ ሞከሩት፡፡ 

ትንሽ የብርሃን ፍንጣቂ አሳዬ፡፡ ነገር ግን ብርሃኑ የመጽሃፉ ብርሃን ጸዳል ከባህሩ ብርሃነ-ጸዳል 

ጋር ሲዋሃድ የፈጠረው ሆነ፡፡ በዚህም የህይወትን ውሃ ማስገኘት አልቻለም፡፡ ከዚያም ወደ ሊቅ 

አጽቁ ቤት ተመለሱ፡፡ ሊቅ አጽቁ ፍለጋው በከርሰ ምድር ሁሉ መፈለግ እንዳለባቸው ለጠቢቡ 

ሖረ ነገሯቸው፡፡ ጉልበታቸው በመድከሙ ጠቢቡ ሖረን ከሰሜን ጎንደር ጀምሮ ያሉ አንቅዕትን 

በማሰስ እንዲገፉበት አሳሰቧቸው፡፡  

ፍለጋው ቀጠለ፡፡ በቀጣዩ ቀን ከሌሊቱ ሰባት ሰዓት ጠቢቡ ሖረ የጥበቡን መጽሃፍ በጀርባቸው 

አዝለው ሊቅ አጽቁን በእጃቸው እየደገፉ ወደ ጎንደር ልደታ ማሪያም አዘገሙ፡፡ ጠቢቡ ሖረ 

በጀርባቸው የያዙት የጥበብ መጽሃፉ ቀይ ብርሃን የጎንደር ከተማን ከሁለት ሰነጠቀው፡፡ የልደታ 

ማሪያም ውሃ የህይወት ውሃ እንደምትሆን ተስፋ ሰነቁ፡ ከዚያም ጠቢቡ ሖረ መጽሃፉን 

በልደታ ማሪያም ውሀ ላይ በጢሙ ደፉት፡፡ ውሃዋ እንደ ቤንዚን ተንደገደገች፡፡ ሊቅ አጽቁ 

በደስታ ድንጋጤ ተዝለፍልፈው ወደቁ፡፡  ከዚያም ጠቢቡ ሖረ በመዳፋቸው ከሕይወት ውሃ 

ፉት ብለው ጠጡ፡፡  በኮዳውም ቀዱ፡፡  መጽሃፉን ሲያነሱት ውሃዋ ተመልሳ ተሰወረች፡፡ 

መጽሃፉን መልሰው ጣሉት፡፡ ተመልሶ ተንደገደገ፡፡ ሊቅ አጽቁ ተጎንብሰው የቻሉትን ያህል 

ተጎነጩ፡፡ ውሃውንም መልሰው ሰወሯት፡፡ ሊለያዩ ጥቂት ሲቀራቸው ጠቢቦ ሖረ ለሊቁ አጽቁ 

በደመና የመሄድን ጥበብ ማብራራት ጀመሩ፡፡ ከዚያም ረቂቅነቱን አስረድተው የአቡሻኸርን 

ከመታዕምር ቀመር በጥንቃቄ ቀመሩት፡፡ በዚህ ጊዜ አውሎ ንፋስ መጥቶ ከመካከላቸው ገባ፡፡ 

ሊቅ አጽቁ መጽሃፉን በጀርባቸው አዝለው እንደ ክፍለ ዮሐንስ በደመና ወደ ላይ ተነጠቁ፡፡ 

ጠቢቡ ሖረም በኮዳ የያዙትንን “የህይወት ውሃ” ይዘው ተዋናነይ በደመና ሲሄድ “ተዋናይ በጣና 

ይመስላል ዳመና” የሚለውን እየዘመሩ ወደ ጎጃም ጎንጅ ደብረ ጥበብ በደመና በረሩ፡፡ ሖረ 

በደመና ተጭነው አለምን ዞሩ፡፡ መላ ጎንደርን ዞረው የህይወትን ውሃ አስሰው ለመጻኢው 

ትውልድ ለማዳረስ ያለሙት አላማ ግብ መታ፡፡ ከዚያም ጠቢቡ ሖረ በደመና ሲዞሩ ከርመው 

ጎንጅ ደብረ ጥበብ በደመና እንደ መላዕክ ደረሱ፡፡ የጎንጅ ደብረ ጥበብ የቅኔ መምህር ከሆኑት 

ከሊቁ ፋሬስ ጋር ተሳሰሙ፡፡ ከዚያም በወገባቸው ከያዟቸው መጽሃፍት መሃል የውሀ ኮዳ 

መዥልጠው ለሊቁ ፋሬስ ሰጡት፡፡ ሊቁ ፋሬስ የተቋጠረ ፊታቸው በደስታ በራ፡፡ ጠቢቡ ሖረም 

ከደመና እንደወረዱ ሁሉንም ገልጠው ስለ ክራሞታቸው አወሯቸው፡፡ በመቀጠል ሊቁ ፋሬስን 

በኮዳ ያመጡላቸውን ውሀ ጠጥተው በስወሩ አለም አብረው በመሄድ እንዲኖሩ ጠቢቡ ሖረ  

ጠየቋቸው፡፡ ሊቁ ፋሬስ ግን ተማሪዎችን የሚያስተምርና የ”ታብርን ውሃ” የሚወርስ ታማኝ 

የጥበብ ሰው እስከማገኝ አልሄድም አሉ፡፡ በዚህ ጊዜ የቅኔ ተማሪው ገሞራው ከተዋነይ ዋርካ 

ተሰቅሎ ሁለቱ ጠቢባን ተገናኝተው በጨለማ የሚያደርጉትን በአግራሞት ይከታተል ነበር፡፡ 

ከዚያም ጠቢቡ ሖረ ሊቁ ፋሬስን ለመጨረሻ ጊዜ በእንባ ተሰናብተው በደመና ከሰሜናዊ ክፍል 

ወደ ምዕራብ አቅጣጫ እንደ ተዋነይ በደመና መንኮራኩር ተጭነው ተነሱ፡፡ ከዚያም በስወሩ 

አለም ለመኖር ወደ ደቅ በረሩ፡፡ ሊቁ ፋሬስም ምስጢረኛ ላሏቸው የቅኔ ደቀመዛሙርት 

ለታሪኩና ገሞራው ከ‹‹ታብር›› ጥበብ አውረሷቸው፡፡...በልቦለዱ ከምናገኘው ታሪክ ውስጥ ውስን 

ሃሳቦችን ለማስረዳት ያህል አጽመ ታሪኩ በአጭሩ ይህን ይመስላል፡፡  

3.2. የሚታዊ ጉዞ ምዕራፎች በሐሽማል ልበለድ 

በምዕራፍ ሁለት ለመግለጽ እንደተሞከረው ጉዞ የሚት አንዱ ዋነኛ ጭብጥ ነው፡፡ ይህ ጉዞ 

የሚት ባህሪ ከመሆኑ የተነሳ ከዘወትራዊ ገጽታ በተለየ መልኩ ለአንድ ከፍ ላለ አላማ 

የሚደረግ የጉዞ ቅርጽ ሊይዝ የሚችል፣ የተጓዡን ጥንካሬ የሚጠይቅ ተጋድሎ የተሞላበት 

ነው፡፡ ይህ ጉዞ መለየት፣ መዝለቅና መመለስ የሚሉ የጉዞ ምዕራፎችን ይይዛል፡፡ በሐሽማል 

ረጅም ልቦለድ ዋና ገጸ ባህሪው ጠቢቡ ሖረ ናቸው፡፡ በሌላ በኩል ገሞራው ከዲማ ጊወዮርጊስ 

ታሪኩ ደግሞ ከጎንደር ተነስተው ወደ ጎንጅ ደብረ ጥበብ ጥበብ ፈልገው ጉዞ ያደረጉ ገጸ 

ባህሪያት ቢሆንም በተጓዥነት ለትንተናው አልተካተቱም፡፡ ያልተካተቱበት ዋነኛ ምክንያት 

ደግሞ የጉዞ ምዕራፎችን ስለማያሳዩ ነው፡፡ ማለትም ‹‹ታብርን›› (ጥበባዊት ተዋነይ ያፈለቃትን 

ውሃ) ለመቅመስ ቢጓጉም ሶስቱን የጉዞ ምዕራፎች ግን አያልፉም፡፡ በመሆኑም ጠቢቡ ሖረ 

በልቦለዱ ውስጥ ተጓዥነትን የወከሉ ዋና ገጸ ባህሪ ናቸው፡፡ ይህ ማለት የሚታዊ ጉዞውን 

የሚያካሂዱት፣ በገጸ ባህሪው ውስጥ ተጋድሎን የሚያካሂዱት፣ የጉዞ ምዕራፎችን በጽናት 

ለማለፍ የሚታገሉት ተጋዳሊ/አርበኛ ጠቢቡ ሖረ ናቸው፡፡ በልቦለዱ ውስጥ እንደምናነበው ሖረ 

ጉዞውን የሚጀምሩት ከዘወትራዊ አኗኗር ነው፡፡ በጎንጅ ደብረ ጥበብ ቅኔ ት/ቤት ቅኔ 

በሚያስተምሩበት ወቅት በቀጥታ የጉዞ ጥሪ የሚደርሳቸው ናቸው፡፡ በዚህ ጊዜ የጥሪውን 

ብስራት ሲሰሙና ስለሚፈለገው ነገር ሲነገራቸው ውስብስብነቱንና ከባድነቱን ሲገለጹ 

እንመለከታለን፡፡   

   “ ያች የሀገር ሀብትኮ ለዚህ ትውልድ ፍቱን መዳህኒት ነበረች፡፡ የትኛዋ አሉ ጠቢቡ 

ሖረ?.... 

የጎንደሯን ውኃ ማግኘት ከባድ ነው፡፡ ከቅርብ ጊዜ ወዲህ ብዙ ጠበብት ፈልገው 

አጥተዋታል፡፡ ጎንደር ውስጥ ብዙ የተቀበሩ አንቅዕት መኖራቸው ግልጥ ነው፡፡ ነገር ግን 

መላ ጎንደርን ከገጠር እስከ ከተማ መርምሮ ውኃዋን ለማግኘት መለኮታዊ ታኣምር 

ያስፈልግ ይመስለኛል?” አሉ ሖረ፡፡ (ማዕበል ፈጠነ፣ 2011፣ 14) {አጽንዖት የእኔ} 

“ግድ የለም ግድ የለም እኛ ድርሻችንን እንወጣ ከእንግዲህ ወዲህ የእኔና የአንተ ስራ 

ውኃዋን በመፈለግ ላይ ቢሆን ይመረጣል፡፡ እንደ አለቅት ውሃ ለውሃ እየሄድን 

የድርሻችንን እንፈልግ፡፡ የቀለምና የጥበብ አባታችን ድንቁ ከተዋናይ ጀምሮ ሲወርድ 

ሲወራረድ የመጣውን ሃገራዊ ጥበብ ጠብቀው የድርሻቸውን አበርክተዋል፡፡ ኖላዊ 

ዘጎንደርም ከዓመታት በፊት ለውሃዋ ሰማዕት ሆነዋል፡፡...አሉ ፋሬስ” (ማዕበል ፈጠነ፣ 

2011፣ 14) {አጽንዖት የእኔ}  

ከላይ ጠቢቡ ሖረና ሊቁ ፋሬስ በትረካው አጀማመር እንደሚናገሩት፡- ውሃዋ ለግለሰብ ብቻ 

ሳይሆን ለሀገር ጠቃሚ እንደሆነች፤ የትኛዋ መባሉ ደግሞ ከአንድ በላይ የጥበብ ውሀ 

መኖሩን፤ እንዲሁም የጠቢቡ ሖረ ጉዞ ከባድና በተጋድሎ የተሞላ እንደሚሆን፤ የምትፈለገውን 

ውሀ ሌሎች ጠቢባን ፈልገው ማግኘት እንዳልቻሉ፤ ውሀዋ የቅርብ ጊዜ ሳትሆን ጥንት በእነ 

ተዋነይና ሊቁ ድንቁ ዘመን የነበረች እንደሆነች፤ ሰማዕቱ ኖላዊ ለዚች ጥበባዊ ውሀ ሲሉ 

ሰማዕት እንደሆኑና ውሃዋን ለዚህ ትውልድ ፈልጎ ማግኘት አስፈላጊ መሆኑን ሲናገሩ 

እናዳምጣለን፡፡ ስለዚህ ጉዞው ትልቅ አላማ አለው ማለት እንችላለን፡፡ 

ስለሆነም በሐሽማል ልቦለድ ተጋዳሊው የሚጓዝባቸው ሚታዊ የጉዞ ምዕራፎችን እናያለን፡፡ 

ጠቢቡ ሖረ መለየት፣ መዝለቅና መመለስ የሚሉ ምዕራፎችን ይከተላሉ፡፡  

3.2.1. የጉዞ የመለየት ምዕራፍ  

በዚህ ክፍል በሐሽማል ልቦለድ ውስጥ የመለየት ምዕራፍ ምን እንደሚመስል ከቴክስቱ ማስረጃ 

በማጣቀስ እንደሚከተለው እንመለከታለን፡፡ 

ሖረ በመለየት ንዑስ ምዕራፍ ጥሪ ይደርሳቸዋል፡፡ ይህ ጥሪም ከፍተኛ ተጋድሎ፣ ምስጢር 

ጠባቂነትንና ጥንካሬን የሚጠይቅ መሆኑን በማስረዳት “ከዚች ቅጽበት ጀምሮ ሻሽህን ሳይሆን 

የምስጢር ሰንሰለትህን ጠበቅ አድርግና ውኃዋን እንደምንም ለማግኘት ሞክር” (ማዕበል ፈጠነ፣ 

2011፣15) በማለት በሊቅ ፋሬስ አማካኝነት ሲገለጽላቸው እንረዳለን፡፡ ይህም ጉዞው በብዙ 

ውጣ ውረድ የተሞላ እንደሆነ ለመጠቆም የምስጢር ሰንሰለትህን ጠበቅ አድርግ በማለት 

ያሳስቧቸዋል፡፡ የምስጢር ሰነሰለትክን ጠበቅ አድርግ ማለታቸው የሚያመለክተው ውሀዋ ማንም 

የማያውቃት መሆኗን እና መኖሯ ቢሰማ የሀገር ምስጢር አወጡ ተብሎ ጉዳት 

እንዳይደርስባቸው በመስጋት ነው፡፡  

ከገድል ጥሪው ቀጥሎ ጠቢቡ ሖረ እምብኝታ የመለየት ንዑስ ምዕራፍ ይስተዋልባቸዋል፡፡ 

እምብኝታ የሚከሰተው ደግሞ አንድም ጥሪው ለእኔ አይገባም በሚል ትህትና፤ ሁለትም ጉዳዩን 

ለመፈጸም ባይሳካልኝስ፣ ባይሆንልኝስ ከሚል ፍርሃትና ስጋት፣ ወይም ደግሞ ጥሪው የመጣው 

በጎ ካልሆነ ሀይል ቢሆንስ ከሚል ጥርጣሬ የተነሳ ነው፡፡ በዚህም ጠቢቡ ሖረ ውሀዋን ማግኘት 

ከባድ ነው በማለት ጥሪውን ለመቃውም ያደረጉት ሙከራ ውሃዋን አላገኛትም ከሚል ፍርሃትና 

ስጋት የተነሳ ነው፡፡ ውሃዋ ግን ታምረኛ መሆኗን ያውቃሉ፡፡ ከዚያም ጉዞና ፍለጋው ከባድ ነው 

በማለት ጥሪውን ቢቃውሙም በሊቁ ፋሬስ መካሪነት ጉዞውን እንዲያደርጉ ይገደዳሉ፡፡ ከዚያም 

ጥሪውን ይቀበላሉ፡፡ ሽኝትም ይደረግላቸዋል፡፡ ሁለተኛውን የመለየት ንዑስ ምዕራፍም 

ይሸጋገራሉ፡፡ እንዲህ ሲሉ፡- 

    “እኔም እንደ አቅሜ ሰማዕቱ ኖላዊ የሞተላትን ምንጭ እፈልጋለሁ፡፡ በተለይ ይችን ውሃ 

ማን እንደተቀበላት ባውቅ ኑሮ ፍለጋው ይቀልልኝ ነበር፡፡ ግድ የለም፡፡ እድሜ ዘመኔን 

እንደተጠማ ዋሊያ ውሃ ስፈልግ እኖራለሁ”፡፡ ብለው ከልሙጡ ድንጋይ ላይ ተነሱ፡፡  

ከዚያም “በል አሁን እኔን በሰላም ሸኜኝ?” አሉ ጠቢቡ ሖረ ጥቂት ራመድ ራመድ እያሉ፡፡ 

ከእንግዲህ ወዲህ ያችንን ውሃ ሳታገኝ ፊቴን አታየውም”፡፡ አሉ ወጣቱ ፋሬስ ሖረን እየሸኙ፡፡ 

“እሱን ለእኔ ተወው፡፡...ሖረ መንገድ ሲጀምሩ... ስማቸውን እና የመጽሃፉን ስም እንዳትረሳ 

አደራ፡፡ አሉ ሊቁ ፋሬስ (ማዕበል ፈጠነ፣ 2011፣ 16) {አጽንዖት የእኔ} 

 ይህንን መጽሃፍ ይዘው በጎንደር ውስጥ የሚኖሩት ምስጢር አዋቂው ሊቅ ደግሞ ሊቅ አጽቁ 

ይባላሉ፡፡” አሉ ሊቁ ፋሬስ ከዓመታት በፊት ድንቁ ቃል በቃል የነገሯቸው ስም ትዝ ብሏቸው፡፡ 

(ማዕበል ፈጠነ፣ 2011፣ 17) {አጽኖኦት የእኔ} 

በዚህ የሀሳብ ምልልስ በሊቁ ፋሬስ አበረታችነት ሖረ የጉዞውን ትልቅ ዓላማ አንግበው 

ሲጀምሩ፣ ከፋሬስ ሲለዩና ፋሬስም ‹‹ውሃዋን ሳታገኝ ፊቴን አታየውም›› ማለታቸው ምን ያክል 

ጉዞው በቁርጠኝነት መካሄድ እንዳለበትና የሚፈልገው ጉዳይ ጠቀሜታው ከፍተኛ እንደሆነ 

ያመላክታል፡፡ ሖረም “ለእኔ ተወው” ማለታቸው ጥሪውን አምነው መቀበላቸውን ያሳያል፡፡ 

ይህም ከሚት አንጻር አንድ ተጋዳሊ ጥሪ ሲደረግለት ቅሬታ እንደሚያቀርብና በመጨረሻም 

የጉዞው አላማ ሲገባው በቁርጠኝነት ለአርበኝነትና ለተጋድሎ እንደሚነሳ ያስረዳል፡፡ 

ከዚያም ጠቢቡ ሖረ ጉዞውን ወደ ጎንደር አደረጉ፡፡ ሊቁ ፋሬስ “ያችን ውሃ ሳትይዝ ፊቴን 

አታየውም” ያሉትን ቃል እየከለሱ፣ እየመለሱ፣ ከጎጃም ተነስተው በአዲስ ዘመን በኩል 

አቋርጠው በሶስተኛው ቀን ጎንደር ከተማ ገቡ፡፡ የሊቅ አጽቁን ሰፈር ማፈላለግ ጀመሩ፡፡ ጠቢቡ 

ሖረ የሊቅ አጽቁ መገኛ አባጃሌ ተክለሃይማኖት አከባቢ ነው ሲባሉ ወደ ቦታው አመሩ፡፡ ለአይን 

ያዝ ሲያደርግ እጩጌ ሰፈር ደረሱ፡፡ ከዚያም የሊቅ አጽቁ መኖሪያ ቤት ነው ተብሎ ወደ 

ተጠቆሙበት ቤት ተጠጉ፡፡ ከዚያም፡- 

       የግቢውን በር እንደብረት በጠነከረ እጃቸው መደብደብ ሲጀምሩ  

        “ማን ነህ እጅ ወደ ላይ” አለ አንድ ጎረነን ያለ ድምጽ  

        ጠቢቡ ሖረ ክው አሉ፡፡ “ፊትህን አዙር” አለ በድጋሜ 

        ሖረ ሰማይ ጨለመባቸው ሌሊት ሌሊት ቀይ ብርሃን እየተፋ በጨለማ የሚነበበው  

         መጽሃፍ ጨለማ ለበሰባቸው፡፡ (ማዕበል ፈጠነ፣ 2011፣ 28) 

          “እጅ ወደ ላይ አለ ጥበቃው” ማንደፍሮ ጠበንጃውን ወደ ሖረ ደግኖ፡፡ 

          “ጤና ይስጥልኝ” አሉ ጠቢቡ ሖረ ወደ መሬተ ሸብረክ ብለው፡፡ 

           “እጅ ወደ ላይ ብቻ ስግደትህን ለእግዜር እጅህን ለመንግስት ስጥ፡፡” አለ ማንደፍሮ 

           “ይቅርታ ጌታዬ ሙት መነኩሴ ነኝ” አሉ ሖረ እጃቸውን እንደ ጭራሮ       

             አንከርፍፈው፡፡  

           ማን ደፍሮ ጥቂት ተረጋግቶ “ታዲያ መንኩሴ ከሆኑ በዚህ ጨለማ ምን   

           አመጣዎት?’አለ ጠብ-መንጃውን ከሖረ አቅጣጫ እየመለሰ፡፡  

“አመጣጤ ታሪክ ነጋሪ አፈ-ሊቅ መኖራቸውን ሰምቼ ታሪክ ላጠና ነበር፡፡ 

እንዲያውም ከቻልህ ከአባታችን ጋር በታገናኘኝ”፡፡... 

            “አልሰሙም ነው ጌታዬ” አለ በከፊል ቀዝቅዞ፡፡... “ጀርመን ሀገር እንደ ሄዱ ወደ 

            ሰማይ ቤት መሄዳቸውን”፡፡ 

ጠቢቡ ሖረ ሊቅ አጽቁ የሞቱ መስሏቸው መናገር ቀርቶ መተንፈስ      

ተሳናቸው፡፡ (ማዕበል ፈጠነ፣ 2011፣ 29) {አጽንዖት የእኔ} 

  ይህ ምልልስ ጠቢቡ ሖረ የጎንደሩን ሊቅ አጽቁ ለማግኘት የሚያደርጉትን ጉዞ የሚያሳይ 

ነው፡፡ የተጓዙትም በዘበኛ ወደ ሚጠበቅ ጥብቅ ስፍራ ነው፡፡ ይህም የአንድ ሚታዊ ተጓዥ 

ተጋዳሊ/አርበኛ መለያ ባህሪ ነው፡፡ በዚህም ውስብስብ ችግር እንደ ገጠማቸው ከምልልሱ 

መረዳት ይቻላል፡፡ ምክንያቱ ደግሞ የተጓዙበትን አላማ ለማሳካት የግድ ሊቅ አጽቁን ማግኘት 

አለባቸውና፡፡ ነገር ግን ዘበኛው ማን ደፍሮ ሊቅ አጽቁን በውል ስለማያውቃቸው ጀርመን አገር 

ግዕዝ ለማስተማር ሂዶ የሞተውን ሰማዕቱ ኖላዊን መስሎት እንደሞቱ ሲነግራቸው 

መንፈሳቸው ሲረበሽ ምኞታቸው ሲኮሰምን መረዳት ይቻላል፡፡ ይህም ሳላገኛት አልመለስም 

ያሏትን “ውሃ” መና ሆና እንዳትቀር ፈርተው ነው፡፡ ይህን ከሚታዊ ጉዞ አንጻር ስንመለከተው 

ሚታዊ ተጋዳሊው በጉዞው ወቅት ከፍተኛ ውጣ ውረድ መከራና ችግር እንደሚያጋጥመው 

ለማስረዳት የቀረበ ነው፡፡ በዚህ ጉዞም ጠቢቡ ሖረ ሐሽማል የጥበብ መጽሃፍ በእጃቸው ይገኛል 

ተብሎ ከተነገራቸው ከሊቅ አጽቁ ቤት ለመድረስና ሊቅ አጽቁን ለማግኘት በሚያደርጉት ጉዞ 

ያላሰቡት ችግር ሲገጥማቸውና ጭንቀት ውስጥ ሲገቡ እንመለከታለን፡፡ 

ጠቢቡ ሖረ የትናንት ማንነታቸውን ከማንደፍሮ ለመደበቅ በላያቸወ ላይ ለሶስት መበለቶች 

ለቆብ የሚበቃ ሻሽ ደግልለው..... ጥበቃው ማንደፍሮ ዩሮ እየመነዘረ ጠጅ ከሚጠጣበት ቤት 

ተገኙ፡፡ ... ጠጅ የሚጠጡ ለመምሰል ጠርሙሱን ከከንፈራቸው አድርሰው ይመልሱታል፡፡ 

(ማዕበል ፈጠነ፣ 2011፣ 49) {አጽንዖት የእኔ} 

...ማንደፍሮ ጠጁን በአንድ ትንፋሽ ጨብጦ ቀና ብሎ ዙሪያ ገባውን ሲቃኝ ከጠቢቡ ሖረ ጋር 

አይን ለአይን ተጋጩ፡፡ ማንደፍሮ ሖረን ሊውጣቸው ደረሰ፡፡  

“አላልኋችሁም! እየተከታተሉኝ ነው! እገድላቸዋለሁ! በስራዬ ከገቡብኝ ካህናት መኻል እኒህ 

ጠጉረ ልውጥ ቀዳሚው ናቸው፡፡ ትናንትና መነኩሴ መስለው መጥተው ሊገድሉኝ ሲሉ በጥረቴ 

ዳንሁ፡፡ (ማዕበል ፈጠነ፣ 2011፣ 52) {አጽንዖት የእኔ} 

ዛሬ ደግሞ ከጠጅ ጋር ስራይ ሊያደርጉብኝ መተት ሊመትቱብኝ መምጣታቸው ነው፡፡ 

እፋለማቸዋለሁ” ብሎ ግብ ግብ ገጠማቸው፡፡  

ማንደፍሮ የፈረጠመ ክንዱን ሲያሳርፍባቸው ሕቅ ሊሉ ነበር፡፡ በመኻል ሊቅ አጽቁና ያው 

ጀግና በሆኑ {SIC} በግልግል ብዛት ተረፉ፡፡ ማንደፍሮ ለያዥ ለገራዥ ቢያስቸግርም በሊቅ 

አጽቁ ጥረት ጠቡ ጥቂት በረድ አለ፡፡ ማንደፍሮ የጠጁን ብርሌ አንስቶ ከተገለገለ በኋላ 

ብርሌዋን እንደጨበጠ እየፎከረ ወደ እጩጌ ሰፈር ክላሹን ሊያመጣ በረረ፡፡ ሊቅ አጽቁ ዐይኔ 

እያየ ሰው ሲሞት አላይም ብለው ጠቢቡ ሖረን ይዘው ወደ ቤታቸው ከነፉ፡፡ ተመልሶ ቢመጣ 

አጣቸው፡፡ (ማዕበል ፈጠነ፣ 2011፣ 53) {አጽንዖት የእኔ} 

ከላይ ካለው ሃሳብ እንደምንረዳው ጠቢቡ ሖረ ጉዟቸውን ወደ እጩጌ ሰፈር ካደረጉ በኋላ ሊቁ 

ፋሬስ በጠቆሟቸው መሰረት ሊቅ አጽቁ አበቅ የለሽ ጠጅ ቤት አካበቢ ያዘወትራሉ ስለተባሉ ወደ 

ጠጅ ቤቱ አመሩ፡፡ ከጠጅ ቤቱ እንደ ደረሱ ጠጅ አዘው አልባሌ ሰው መስለው በጠጅ ቤቱ ባሉት 

ሰዎች መካከል የሚደረገውን የሃሰብ ልውውጥ በጥሞና መከታተል ጀመሩ፡፡ መረጃውን 

የሚሰጠው ማንደፍሮ ሲሆን በተለይም መጽሃፉ (ሐሽማል) ተቆልፎ አለ ስለሚባልለት፣ የሊቅ 

አጽቁ መኖሪያ ነው ስለሚባለውና፣ መንግስት ከሰማዕቱ ኖላዊ ቀምቶ በዘበኛው ማንደፍሮ 

አማካኝነት ስለሚያስጠበቀው ቤት ወሬው መወራቱ ቀልበቸውን ስቦታል፡፡ ጠቢቡ ሖረ  ሊቅ 

አጽቁን አገኛለው ብለው ቢሄዱም የቤቱ ጉዳይ በመነሳቱ አጓጉቷቸው በሚያዳምጡበት ሰዓት 

ባለሰቡት ሁኔታ ማንደፍሮ አንዱ የቤቱ ሰላይ ይህ አይደለ ብሎ ከመቅጽበት ሲመታቸወ 

እንመለከታለን፡፡ በዚህ ጊዜ ታዲያ በአጋጣሚ የሚፈልጓቸው ሊቁ ሊቅ አጽቁ የጠቡ ገላጋይ 

ሆነው ጠቢቡ ሖረን ከሞት ሲያድኗቸው እንመለከታለን፡፡ ከዚያም እንደ መልአክ ሆነው 

ማንደፍሮ ተመልሶ መጥቶ እንዳይገላቸው ወደ ቤታቸው ሲወስዷቸው እንረዳልን፡፡  

ይህም ከሚታዊ ጉዞ አንጻር ሲታይ ጠቢቡ ሖረ በሊቅ አጽቁና ጠጅ ቤት በነበሩት ሰዎች 

አማካኝነት የልዕለ ሰብእ/ተፈጥሮ ረድኤት (super natural aid) አግኝተው ከሞት ድነዋል 

ማለት ይቻላል፡፡  

ጠቢቡ ሖረ ከሞት ተርፈው ወደ ሊቅ አጽቁ ቤት ሲሄዱ በሚታዊ ጉዞ ከመለየት ምዕራፍ 

ውስጥ የመጀመሪያ ቅጽር ዘለቃ (The Crossing of the first Threshold) ሲያሳዩ 

ይስተዋላል፡፡ ይኸውም፡- 

    ሊቅ አጽቁ ከአበቅ የለሽ ተነስተው ቤታቸው እንደደረሱ የጠቢቡን እግር አጥበው በክብር 

እንግዳ ወግ ከአስተናገዷቸው በኋላ ነበር ወግ የጀመሩት፡፡  

  ሊቅ አጽቁን በትክክል እንዳ ገኟቸው ተረድተው እጩጌ ሰፈር የተንከራተቱበትን ጊዜ 

እንዳላባከኑ ቆጥረውታል፡፡ በእርግጥ ትናንት መጽሃፉን እና ሊቅ አጽቁን ሳያገኙ ሞተው ቢሆን 

ኑሮ በሰማይ ቤትም ሆነው ንዴት ይለቃቸው አልመስላቸው ብሎ ነበር ያመሸው፡፡  

ለመሆኑ ለጎንደር ጠጉረ ልውጥ ከሆኑ “ከማንደፍሮ ዘንዳ ምን እግር ጣለዎት?” አሉ ሊቅ 

አጽቁ፡፡ 

“አመጣጤ እኮ ወደ እርስዎ ነበር፡፡ በስተት ከዚህ ከይሲ እጅ ወደቅኩ እንጅ” አሉ ጠቢቡ ሖረ፡፡ 

    “ከእኔ ዘንዳ?”  

     “አዎ” 

“በሰላም ነው” አሉ ሊቅ አጽቁ የሚሉት ግራ ገብቷቸው፡፡  

“አዎ በሰላም” ነው ብለው ከስር ጀምረው ይተርኩላቸው ጀመር፡፡ (ማዕበል ፈጠነ፣ 2011፣ 79) 

{አጽንዖት የእኔ} 

ዛሬ አለቃ ድንቁ የሉም፡፡ ከቀብር በኋላ ቅኔ ቤቱን ጓደኛዬ ሊቁ ፋሬስ ተረክቦታል፡፡ እኔ 

ጥበባቸውን ለመፈለግ እንደ አሞራ መዞር ከጀመርሁ ዓመታትን አሳልፌያለሁ፡፡ በዙረቴ ብዛት 

የጎጃም ሊቃውንት “ሖረ” የሚል ቅጽ ስም ሰጡኝ፡፡ ትናንትና ይባስ ብሎ እርስዎን አገኛለሁ 

ስል ማንደፍሮ በጠበ-መንጃ ልብ ራሴን ሊለኝ ሲል እመቤቴ ጥላዋን ጥላ ክንፏን ዘርግታ 

አዳነችኝ፡፡” በማለት ገለጹላቸው፡፡... 

ከዚያም ሊቅ አጽቁ በሌሊቱ ተነስተው ከ”መ ታእምር” የሚለውን ጸሎት በአቡሻኸር ቀመር 

መሰረት ከሐሽማል ውስጥ ገልጠው ቃላቱን አስተካክለው ጸለዩ፡፡ (ማዕበል ፈጠነ፣ 2011፣ 80) 

በትክክል ሖረ የዚህ ምስጢር ተካፋዪ ምስጢረኛ እንደሆኑ በጸሎቱ መሰረት ተረዱ፡፡ ከዚያ 

በኋላ ከሖረ ምስጢር መደበቅ አልፈለጉም፡፡ (ማዕበል ፈጠነ፣ 2011፣ 81) {አጽንዖት የእኔ}  

የመጀመሪያውን ቅጽር መዝለቅ ከአንድ ስፍራ ወደ ሌላ ስፍራ በሚደረግ ጉዞ ደንበር 

ማቋረጥን፣ ከነባር ሁናቴ ወደ አዲስ ሁናቴ፣ ከነባር ልማድ ወደ አዲስ ልማድ፣ ከዘወትር 

አለም ወደ ልዩ ወደ ሆነ አለም የሚደረግ ሽግግርን የሚወክል ሐረግ መሆኑን በምዕራፍ ሁለት 

ለማየት ሞክረናል፡፡ ከዚህ አኳያ ጠቢቡ ሖረ የመጀመሪያውን ቅጽር በሚከተለው አግባብ 

ተሸጋግረዋል፡፡ ይኸውም፡- 

ከአንድ ስፍራ ወደ ሌላ ስፍራ በሚደረግ ጉዞ ጠቢቡ ሖረ ከጎጃም ጎንጅ ደብረ ጥበብ ተነስተው 

ጎንድር ከተማ እስከሚደርሱ በእግራቸው ገዳማትን፣ አድባራትን፣ ወንዞችን፣ ተራሮችን፣ 

ሸለቆዎችን፣ ሸንተረሮችን፣ የገጠር መንደሮችን፣ ከተማዎችን፣ ሜዳውን፣ እሾሁን፣ 

አሜኬላውን፣ እንቅፋቱን፣ በማቆራረጥ፤ በርሃብ፣ በጥማት ወዘተ የአካል ተጋድሎ በማድረግ 

ሌት ተቀን ተጉዘው በ3ኛው ቀን ጎንደር መድረሳቸው ከሚት አኳያ የመለየት ንዑስ ምዕራፍ 

የሆነውን የመጀመሪያውን ቅጽር የመሻገራቸው አንዱ ማሳያ ነው፡፡   

ጠቢቡ ሖረ በመጀመሪያ በጎንጅ ደብረ ጥበብ ገዳም ወንበር ተክለው ወፈ ሰማያት ተማሪዎችን 

በማስተማር ላይ እያሉ ነው ድንገት ያቺ የሀገር ሀብትኮ ብትገኝ ለዚህ ውትልፍ ትውልድ 

መዳህኒት ነበረች የሚል የጥሪ ሃሳብ ከጓደኛቸው ከሊቁ ፋሬስ የደረሳቸው፡፡ ከዚያ በኃላ ተጉዘው 

ወደ ፍለጋው ሲሰማሩ መነኩሴ ሆነዋል፡፡ መነኩሴ ለመመሰል የወሰኑበት ምክንያት ፍለጋው 

በምስጢርና በጥንቃቄ መሆን እንዳለበት በሊቁ ፋሬስ በኩል ስለተነገራቸው ነው፡፡ ምንኩስና 

ደግሞ አለምን በመተው፣ ራስን ለስጋዊ ስቃይና መከራ ማዘጋጀት ነው፡፡ ይህም ከነባር ሁናቴ 

ወደ አዲስ ሁናቴ የመሸጋገር ሂደት ነው፡፡  

ከነባር ልማድ ወደ አዲስ ልማድ የመሸጋገርን ሁኔታ ስንመለከት ደግሞ፡- የጠቢቡ ሖረ ነባር 

ልማዳቸው፣ ዘወትራዊ ተግባራቸው፣ በጎንጅ ደብረ ጥበብ ገዳም የቅኔ መምህር ናቸው፡፡ ይሁን 

እንጅ በጉዞውና በፍለጋው ምክንያት ሊቅ አጽቁን ለማግኘት ሲሉ ቡና ቤት ገብተው 

ተቀምጠዋል፤ አበቅ የለሽ ጠጅ ቤት ገብተው ጠጅ በብርሌ አዘዋል፤ ከቅኔ ዘራፊነት ወደ 

ሰላይነት ተሸጋግረዋል፡፡ ይህም ከሚት አንጻር ተጋዳሊው ከነበረበት ህይወት ሌላ አዲስ ህይወት 

እንደሚገጥመው በማወቅ በመጀመሪያው ቅጥር ዘለቃ የገጠመው ገጠመኝ ነው፡፡ ስለዚህ ይህም 

አንዱ ማሳያ ነው፡፡ 

ከዘወትራዊ አለም ወደ ልዩ ወደ ሆነ አለም የመሸጋገር ሂደት ይኸውም፡- ጠቢቡ ሖረ በጎንጅ 

ደብረ ጥበብ ወንበር ዘርግተው ተማሪዎችን ሲያስተምሩም ሆነ ግላዊ ንባቦችን፣ ጸሎቶችን፣ 

በጨለማ ሲያደርጉ የእጅ ባትሪ፣ ኩራዝ፣ አለያም ሰው ሰራሽ ኤሌክትሪክ መብራት ሊጠቀሙ  

እንደሚችሉ በአውድ መረዳት ይቻላል፡፡ ነገር ግን ወደ ጎንደር ተጉዘው ከሊቅ አጽቁ ቤት 

በሚያነቡበት ሰዓት በራሱ ጊዜ በጨለማ ብርሃን የሚሰጥ የብራና መጽሃፍ ማለትም ሐሽማልን 

ሲበራ ተመልክተዋል፡፡ ይህ ሁነት ለጠቢቡ ሖረ አዲሳቸው ነው፡፡ እንዲያውም የመጽሃፉ 

ብርሃን ጎንደር ከተማን በብርሃኑ ከሁለት ሲከፍለው በፍርሃት ደንግጠዋል፡፡ ስለዚህ ጠቢቡ 

ሖረ ከዘወተራዊ አለም ወደ ልዩ ወደ ሆነ አለም ተሸጋግረዋል ማለት እንችላለን፡፡ ይህም ከሚት 

አንጻር የመጀመሪያው ቅጥር መዝለቂያ ማሳያ ነው ማለት እንችላለን፡፡ 

በአጠቃላይ ከላይ ከቀረበው ሃሳብና ምልልስ እንደምንረዳው ጠቢቡ ሖረ ሊቅ አጽቁን ለማግኘት 

በሚያደርጉት ተጋድሎ አበቅ የለሽ ጠጅ ቤት ገብተው ሊቅ አጽቁን ለመፈለግ በማንደፍሮ ግድያ 

ሊደርስባቸው ሲል በእነ ሊቅ አጽቁ ገላጋይነት በድንግል ማሪያም ረዳትነት መዳናቸውን ለሊቅ 

አጽቁ ሲተርኩላቸው እንረዳለን፡፡ ከዚያም ሊቅ አጽቁን ፈልገው እንደመጡ ሲነግሯቸው ሊቅ 

አጽቁ ግራ ይጋባሉ፡፡ ጠቢቡ ሖረ የሊቅ አጽቁ የቀድሞ ጓደኛ የሆኑት የሊቁ ድንቁ ደቀ 

መዝሙር መሆናቸውን ገልጸውላቸው የመጡበትን አላማ በግልጽ አሰረዷቸው፡፡ መጽሃፉን 

ፈልገው እንደመጡም ነገሯቸው፡፡ ሊቅ አጽቁም የጉዞውን እውነተኛነትና ጠቢቡ ሖረ ትክክለኛ 

የምስጢርና የጥበብ ተካፋዪ መሆናቸውን ለማረጋገጥ ሊቅነታቸውን ተጠቅመው ከ”መ 

ታእምር” የሚለውን ጸሎት በአቡሻኸር ቀመር መሰረት ከሐሽማል ውስጥ ገልጠው ቃላቱን 

አስተካክለው ከጸለዩ በኋላ ጠቢቡ ሖረ ትክክለኛ የምስጢሩ ተካፋዪ እንደሆኑ ሲያረጋግጡ 

እንረዳለን፡፡ ስለሆነም ፍቃደኝነታቸውን ማሳየታቸውና ምስጢርና ጥበብ ለማካፈል ቁርጠኛ 

መሆናቸው ከሚታዊ ጉዞ ከመለየት ምዕራፍ አኳያ ጠቢቡ ሖረ የጉዞውን የመጀመሪያውን 

ቅጽር እንደ ዘለቁ ማሳያ ነው፡፡   

በዚህ ጉዞ ውስጥ የሚስተዋል የአሳ ነባሪ ከርስ/ የመጨረሻውን ቅጽር መዝለቅም አለ፡፡ ይህ 

ምዕራፍ የመለየት ንዑስ ምዕራፍ ሲሆን ተጋዳሊው ገጸ ባህሪ ከሚያውቀው አለም ወደ 

ማያውቀው አለም፣ አስፈሪ ወደ ሆነው አለም የሚገባበት ሂደት ነው፡፡ ተጋዳሊው 

የሚዘልቀውን የሞት ሽረት ትግል የሚካሄድብት የመጨረሻው ስፍራ ነው፡፡ ስፈራውም የታላቅ 

በረከት መገኛ ነው፡፡ ይህንን ሀሳብ ይበለጥ ለመረዳት የሚከተለውን ሃሳብ እንመልከት፡፡ 

“ይህ መጽሃፍ በህይወት ውሃ እና በታብር ውሃ እንደተጻፈ ገብቶኛል፡፡ ነገር ግን ከተዋነይና 

ከሊቁ ክፍለ ዮሐንስ እንዲሁም ከደብተራ አውግቸው መጽሃፍት ጋር ያያያዙት ታሪክ ለውስጤ 

አልተስማማውም፡፡” አሉ ጠቢቡ ሖረ ድፍርሱን የቀሃ ወንዝ ቁልቁል እየተመለከቱ፡፡ 

“እንዴት” አሉ ሊቅ አጽቁ መጽሃፉን ከትክሻቸው እያወረዱ፡፡  

“አስማት ጋር ንክኪ እንዳይኖረው ፈራሁ” አሉ ጠቢቡ ሖረ፡፡ 

በአብዛኛው ነገረ አስማት ከድግምት ጋር ይዛመዳል፡፡ ይህ ግን በጭራሽ ከአስማት ጋር ተዛምዶ 

የለውም፡፡ ... ቀለሙም የተቦካው በሁለቱ አፍላጋት ንጽሁ ውሃ ነው፡፡ በታብርና በህይወት 

ውሃ፡፡”...አሉ ሊቅ አጽቁ መጽሃፉን ቀሃ ወንዝ ከንፈር እያሳረፉ፡፡ 

“ጥያቄዬ ለምን አልባት መብረቅ እንዳያስመታን ፈርቼ ነው?” አሉ ሖረ፡፡ (ማዕበል ፈጠነ፣ 

2011፣ 144) {አጽንዖት የእኔ} 

  ጠቢቡ ሖረ ጥበበኛ ሊቅ ቢሆኑም ከዚህ በፊት ግን በሚያነቡት መጽሃፍ ፊደላት ላይ ቀይ 

ብርሃን የሚፈነጥቅበት የጥበብ መጽሃፍ አይተው አያውቁም፡፡ ይህ ሁነት ለጠቢቡ ሖረ አዲስ 

የማያውቁት አለም ሆኖባቸዋል፡፡ ይኸውም ጠቢቡ ሖረ ከሊቅ አጽቁ ጋር ከተገናኙ በኋላ 

ሐሽማል መጽሃፍን በጨለማ እያበሩ መጽሃፉን በቀሃ ወንዝ ላይ በመጣል የህይወት ውሃን 

ፍለጋ በሚጓዙበት ሰዓት ጠቢቡ ሖረ መጽሃፉ በህይወት ውሃና በታብር ውሃ ቀለሙ ተበጥብጦ 

የተጻፈ መሆኑን ቢያምኑም በእውነተኝነቱ ግን ፍርሃትና ጥርጣሬ ውስጥ ሲገቡ 

እንመለከታልን፡፡ የህይወት ውሃን ሳናገኝ መብረቅ እንዳያስመታን ፈርቼ ነው በማለት ሲሞግቱ 

ይታያል፡፡ ለዚህ ደግሞ ምክንያቱ አስማት ሊሆን ይችላል የሚል ነው፡፡ በሌላ በኩል ሊቅ አጽቁ 

ጠቢቡ ሖረን ለማሳመን መጽሃፉ ጭራሽ ከአስማት ጋር ተዛምዶ እንደሌለው “በአብዛኛው ነገረ 

አስማት ከድግምት ጋር ይዛመዳል፡፡ ይህ ግን በጭራሽ ከአስማት ጋር ተዛምዶ የለውም” 

በማለት ያስረዱታል፡፡ ይህም ከሚታዊ ጉዞ አንጻር ወደ ፊት በተለያዩ አፍላጋት እየተጓዙ 

መጽሃፉን በሚሞክሩበት ጊዜ ጠቢቡ ሖረ በልበ ሙሉነት ለተጋደሎ እንዲዘጋጁ እያደረጉት 

ነው፡፡ ይህም የአሳ ነባሪ ከርስ (The belly of the whale)/ የመጨረሻውን ቅጽር 

መዝለቃቸውን ማሳያ ነው፡፡ 

3.2.2. የጉዞ የመዝለቅ ምዕራፍ  

ሁለተኛው በሐሽማል ልቦለድ የሚታየው ሚታዊ የጉዞ ምዕራፍ መዝለቅ (initiation) ሲሆን 

ስለ ፍለጋው ዘልቆ ማሰብን፣ በጉዞው የሚፈለገውን ነገር ለማግኘት ከሚደረግ ሙከራ ጋር (the 

road of trails) እና ከተለያዩ ኃይላት ከሚደርግ ትግል ጋር የሚዛመድ ነው፡፡  

ጠቢቡ ሖረ ሐሽማል የጥበብ መጽሃፍን በቅሀ ውንዝ ላይ ጥለው የህይወት ውሃን ለመፈለግ 

የሚያደርጉት ሙከራ ጥርጣሬ ውስጥ ቢከታቸውም ወደ ውስጥ ጠልቆ በማሰብ፣ አንድን ጉዳይ 

ከሚጠበቀው እይታ አልፎ መመልከት ጀምረዋል፡፡ ሙከራውንም ቀጥለዋል፡፡ ይህም አንዱ 

የመዝለቅ ምዕራፍ ማሳያ ነው፡፡ መጽሃፉን ቅሃ ወንዝ ላይ ሲጥሉት ባህሩን ሳያነደው በመቅረቱ 

ሀሳብ ቢገባቸውም ለሁለተኛ ጊዜ አንገረብ ወንዝ ላይ ለመሞከር ወደ አንገረብ ተጉዘዋል፡፡ 

ሙከራቸውን በሚከተለው መንገድ እንመለከት፡- 

ብቸኛው ጠቢቡ ሖረ ትንሽ ቀዝቀዝ ብለዋል፡፡ አልባሌ ልብስ ለብሰው በሐሳብ ኮስምነዋል፡፡ 

ጺማቸውን በእጃቸው ወደ ታች ላግ ላግ እያደረጉ ሊቁ አጽቁን ይመለከታሉ፡፡ 

“ግድ የለም ተስፋ ሳንቆርጥ መቀጠል ነው፡፡” አሉ ሊቅ አጽቁ ትናንት መጽሃፉ የቀሃ ወንዝን 

ሳያነደው በመቅረቱ ጠቢቡ ሖረ ገጻቸው ሲከፋ ተመልክተው፡፡ ... 

“መንደዱስ ይቅር መጽሃፉ በውሃው ሳይርስ መቅረቱ ለምንድን ነው?” አሉ ጠቢቡ ሖረ፡፡ 

“እንዲህ አንዳንድ መጽሃፍት ውሃ ውስጥ ሲጥሏቸው ሊርሱ አይችሉም፡፡” አሉ ሊቅ አጽቁ 

ሁለተኛውን መንገድ ለመሞከር እያንሰላሰሉ፡፡ ሁለተኛውን የከ”መ ታእምር” ቀመር ደግሞ 

አንገርብ ላይ መሞከር እንዳለባቸው አምነዋል፡፡ (ማዕበል ፈጠነ፣ 2011፣ 199) {አጽንዖት 

የእኔ} 

እንደተለመደው መጽሃፉን ወደ አንገረብ ሲጥሉት አንገረብ ላይ የብርሃን ፍንጣቂ ተረጨ፡፡ 

ባህሩ የተቃጠለ መስሏቸው ሊቅ አጽቁ በደስታ አይናቸውን ጨፈኑ፡፡ ጥቂት ቆይተው ሲገለጡ 

ግን የባህሩ ጸዳለ-ብርሃን ከመጽሃፉ ጸዳለ-ብርሃን ጋር ሲዋሃድ የተፈጠረ ብልጭታ እንጅ ባህሩ 

ነድዶ የህይወትን ውሃ ማስገኘቱ አልነበረም፡፡ ሊቂ አጽቁ በሁኔታው ተበሳጩ፡፡ ጠቢቡ ሖረ ግን 

ይህንንም እንደ አንድ ፍንጭ ቆጥረውት ፍስሃቸው በፊታቸው ላይ ተረጨ፡፡ በዚህም 

እንደተለመደው ፍንጭት ጥርሳቸውን ፈንጭተው ሳቅ አሉ፡፡ (ማዕበል ፈጠነ፣ 2011፣ 201) 

{አጽንዖት የእኔ} 

ከላይ በልቦለዱ ላይ የቀረበውን ንግግር/ምልልስ እንደምናየው በቀሃ ወንዝ ላይ በተደረገው 

ሙከራ ተስፋ ማጣታቸው ጠቢቡ ሖረ ተስፋ የመቁረጥ ስሜት ሲያሳዩ ሊቅ አጽቁ በተጋደሎ 

አበረታችነት ተስፋ መቁረጥ እንደሌለባቸውና ጉዞውንና ፍለጋውን መቀጠል እንዳለባቸው ለሖረ 

ሲያስረዱ እንመለከታለን፡፡ ይህንም “ግድ የለም ተስፋ ሳንቀርጥ መቀጠል ነው” በማለት 

ያደፋፍሯቸዋል፡፡ ይህ ተስፋ መቁረጥን የማሰወገድ ሂደት የመዝለቅ አንዱ ማሳያ ሆኖ 

እናገኘዋለን፡፡ ሊቅ አጽቁ ጠቢቡ ሖረን ተጨማሪ መነቃቃትን ወይም መነሳሳትን በመፍጠር 

ለፍለጋው እንዲጠነክሩ ያበረታቷቸዋል፡፡ በሌላ በኩል ጠቢቡ ሖረ አእምሯቸውን ለሌላ ጥበባዊ 

ፍልስፍና ለማዘጋጀት “መጽሃፉ መንደዱ ቢቀር ለምን ውሃው ውስጥ አልራሰም?” በማለት 

የሐሽማልን ታኣምረኝነትና ጥበበኛነት ሲጠይቁ እናስተውላለን፡፡ ይህም ከሚታዊ ጉዞ ዘለቃ 

አንጻር ከመጠራጠር ወደ መመራመር የመጣ የሃሳብ ልውጠት በመሆኑ የመዝለቅ መገለጫ 

ነው ማለት እንችላለን፡፡  

 በመቀጠልም በዳግም ሙከራው/በሶስተኛው የሙከራ ሂደት እንደምንረዳው ሐሽማል መጽሃፍ 

በአንገረብ ወንዝ ላይ ነዶ የህይወት ውሃን ያስገኝልናል ብለው ቢያስቡም ሊሳካ አልቻለም፡፡ 

ጠቢቡ ሖረ እና ሊቅ አጽቁ ብልጭታውን አይተው የመደሰት ስሜት አሳይተው ነበር፡፡ ነገር 

ግን በትክክል እንዳላነደደው ሲመለከቱ በተለይ ሊቅ አጽቁ ተበሳጩ፡፡ እንዲሁም ለሌላ  

ታኣምራዊ ተጋድሎ መዘጋጀት እንዳለባቸው ተሰማቸው፡፡ በሌላ በኩል ደግሞ በቀሃ ወንዝ ላይ 

የተደረገው ሙከራ ፍንጭ ሳያሳይ በመቅረቱ፤ በአንገረብ ወንዝ ላይ ብልጭታ መመልከታቸው 

ለጠቢቡ ሖረ ትልቅ ደስታን እና ተስፋን ፈንጥቆላቸዋል፡፡ ይህም ጠቢቡ ሖረ በፊታቸው 

የደስታ መልክ ማሳየታቸው፤ በጉዞውና ፍለጋው አንድ ፍንጭ እንዳገኙ መቁጠራቸው የሚታዊ 

ጉዞ ዘለቃ መገለጫ ሲሆን ከሚታዊ ጉዞና ፍለጋ አንጻር አዕምሮቸውን ከመጠራጠር ወደ 

ማመን አምጥተው በሀሳብ መጥቀው እንዲያስቡ መነሳሳት ፈጥሮላቸዋል ማለት ይቻላል፡፡ 

እንዲሁም ጉዞውን፣ ሙከራውንና ፍለጋውን ያለምንም መንፈሳዊ መጠራጠር በአርበኝነትና 

በጅግንነት ለዳግም ተጋድሎና ሙከራ መዘጋጀታቸውን ይጠቁማል፡፡ ይህም አንዱ የመዝለቅ 

ምዕራፍ ማሳያ ነው ማለት እንችላለን፡፡ 

“ጉልበቴ እየደከመ አንደበቴ እየተሳሰረ ስለመጣ ይህንን መጽሃፍ ልቀብረው አስቤ ነበር፡፡ 

ስለመጣህ የሐሽማሎች ጥበብ በአንተ እጅ ይቆይ ዘንድ ፈጣሪ ፈቅዷል ማለት ነው፡፡” አሉ ሊቅ 

አጽቁ፡፡  

“መቼ ውሃዋ ተገኘች ብለው ነው” አሉ ጠቢቡ ሖረ በቀቢጸ ተስፋ፡፡ 

“እኔ ውኃዋን ሳልጠጣ ልጠራ እችላለሁ፡፡ አንተ ግን ገና ከጉልበት ነህ፡፡ ወጥተህ ወርደህ የከመ 

ታእመርን ቀመር እየቀመርህ ከሰሜን ጎንደር ጀምሮ ያሉትን አንቅዕቱን ማሰሱን ግፋበት፡፡” አሉ 

ሊቅ አጽቁ፡፡ (ማዕበል ፈጠነ፣ 2011፣ 259) {አጽንዖት የእኔ} 

ከላይ በልቦለዱ በቀረበው ምልልስ መረዳት እንደሚቻለው ሊቅ አጽቁ እድሜያቸው እየገፋ 

ጉልበታቸው እየደከመ መምጣቱን ለጠቢቡ ሖረ አስረዷቸው፡፡ የሐሽማሎችን ጥበብ ወይም 

የጠቢባን ጥበብ መውረስ እንዳለባቸው አሳሰቧቸው፡፡ ጠቢቡ ሖረ ግን የጉዞ አላማቸው ሐሽማል 

መጽሃፍን ተጠቅመው የህይወትን ውሃ ፍልጎ በማግኘት እና ከውኃዋ ጠጥቶ ከሐሽማል 

ጠቢባን ማህበር ተቀላቅሎ በህይወት መኖር ስለሆነ ውኃዋ አለመገኘቷን ይጠይቃሉ፡፡ ሊቅ 

አጽቁ ግን ፍለጋውና ጉዞው ገና ሌላ ተጋድሎ የሚጠይቅ መሆኑን በማስረዳት የጥበቡ ወራሽ 

እንደሚሆን እያስረዷቸው ነው፡፡ ጉዞውን እና አሰሳውን ወጥተህ ወርደህ ግፋበት ማለታቸው 

ውኋዋ ከብዙ ድካም በኋላ  ልትገኝ የምትችል መሆኑን እየጠቆሙት ነው፡፡ አንተ ገና 

ከጉልበትህ ነህ ማለታቸው ደግሞ ጥበብን ለመመራመርና ለመፈለግ መነሳሳት አለበህ እያሉ 

እያበረታቷቸው ነው፡፡ ይህ የማነሳሳት፣ የማበረታት፣ ከባድ ሃላፊነት የመስጠት ሂደት የሚታዊ 

ጉዞ ዘለቃ ምዕራፍ ማሳያ ነው፡፡   

“መጽሃፉ ከውሃዎቹ ላይ ሲወድቅ የህይወት ውሃ በውስጡ ካለች ባህሩ ይነዳል፡፡ ያን ጊዜ 

የህይወት ውሃ በመጽሃፉ አማካይነት እጃችን ውስጥ ትገባለች፡፡ ያን ጊዜ ሐሽማል ሆነህ 

ጠቢባንን በህይወት ትቀለቀላለህ” አሉ ሊቅ አጽቁ፡፡  

“የሐሽማል ትርጉም ግን ምንድን” አሉ ጠቢቡ ሖረ፡፡  

“ትርጉሙን መጽሃፉ በትክክል ስራውን ሲሰራ የህይወት ውኃ ስትገኝ እነግርሃለሁ” ብለው 

ሽሮዋን ወደ ማማሰል ገቡ፡፡ (ማዕበል ፈጠነ፣ 2011፣ 260) {አጽንዖት የእኔ} 

ከላይ በቀረበው ንግግር/ ምልልስ እንደምንረዳው ሊቅ አጽቁ የህይወት ውሃ እንዴት 

እንደምትገኝና ከተገኘች በኋላ ስለሚኖራቸው ህይወት ለጠቢቡ ሖረ ይተርካሉ፡፡ ጠቢቡ ሖረ 

ደግሞ ሐሽማል ሆነህ ጠቢባንን በህይወት ትቀላቀላለህ ሲባሉ በአዕምሯቸው አስበው በእዝነ 

ልቦናቸው አድምጠው በሃሳብ ልቀው የሐሽማልን ትርጓሜ ይጠይቃሉ፡፡ ሊቅ አጽቁም “መጽሃፉ 

በትክክል ስራውን ሲሰራና የህይወት ውሃ ስትገኝ ትርጉሙን እነግርሃለሁ” ማለታቸው 

ውኋዋን ለማግኘት የሚያደርጉትን አርበኝነት/ተጋድሎ ይበለጥ ተራራ ዘልቀው እንዲያስቡ 

ለማድረግ ነው፡፡ ውኃዋን ፍልጎ ማግኘት ደግሞ ለጠቢቡ ሖረ የጉዞ መዳረሻቸው ነው፡፡ በሌላ 

በኩል ደግሞ ጠቢቡ ሖረ የሐሽማልን ምንነት መጠየቃቸው ጉዞውን እና ፍለጋውን በጥልቀት 

እየመረመሩት እንደሆነ መረዳት ይቻላል፡፡ ይህ በጥልቀት የማሰብ ሂደት ደግሞ የሚታዊ ጉዞ 

ዘለቃ ምዕራፍ አንዱ ማሳያ ነው፡፡  

ከለሊቱ በሰባት ሰዓት ገደማ የጥበቡን መጽሃፍ ጠቢቡ ሖረ በጀርባቸው አዝለው አረጋዊውን 

ሊቅ አጽቁን በእጃቸው እየደገፉ ወደ ጎንደር ልደታ ማሪያም ማዝገም ጀመሩ፡፡.. 

ጠቢቡ ሖረ በጀርባቸው ያዘሉት የጥበብ መጽሃፍ ቀይ ብርሃን የጎንደርን ከተማ ከሁለት 

ሰነጠቀው፡፡ ጎንደር በቀያይ የብርሃን ጨረር ተኳለች፡፡ ... 

ጠቢቡ ሖረ ከተመስጦ ሲመለሱ የመጽሃፉ ምስጢር እየቆዬ ገረማቸው፡፡ አንገረብ ላይ ብልጭ 

ብሎ ድርግም ያለው ቀይ ብርሃን የብስ ላይ ሲታይ ይበልጥ ተጥበረበረ፡፡ (ማዕበል ፈጠነ፣ 

2011፣ 302) 

 ሖረም በደመና ከሚሄዱበት የተዋናይ ጥበብ ይልቅ ይኸው ጥበብ በልጦ ታያቸው፡፡ ደግነቱ 

መጽሃፍት ከአስማትም ሆነ ከምትሃት ነጻ መሆናቸው ሌላ ፍስሃ ፈጠረላችው፡፡  

ይህ ቀይ ብርሃን ሊያስገርምህ አይገባም፡፡ ይህ መጽሃፍ ቀያይ ብርሃን መርጨቱ ብዙ የተለየ 

አንድምታ ሊሰጠው አይገባውም፡፡ በትክክል ሊደነቅ የሚገባው ባህሩን አንድዶ የህይወትን ውኃ 

የገለጠልን ቀን ነው፡፡. አሉ ሊቅ አጽቁ፡፡ (ማዕበል ፈጠነ፣ 2011፣ 303) {አጽንዖት የእኔ} 

ጠቢቡ ሖረ ግዙፉን መጽሃፍ በልደታ ማሪያም ውሀ ላይ በጢሙ ሲደፉት ውኃዋ እንደ ቤንዚን 

ተንደገደገች፡፡ ብርሃኑ እንደ ደመራ አልፎ ቦግ ቦግ አለ፡፡ ሊቅ አጽቁ በደስታ ድንጋጤ 

ተዝለፍልፈው ወደቁ፡፡ ጠቢቡ ሖረ በመዳፋቸው ጨልፈው  ከህይወት ውሃ ፉት ብለው 

በኮዳቸው ቀድተው መጽሃፉን ከውሃ ላይ ሲያነሱት ተመልሳ ተሰወረች፡፡ መጽሃፉን መልሰው 

ጣሉት፡፡ ውሃው ሁለተኛ ተንደገደገ፡፡ ሊቅ አጽቁ በፈንታቸው ዝቅ ብለው ተጎነጩ፡፡ ከዚያም 

ሑር ወንበር ቤተ አቡከ  አሉ ሊቅ አጽቁ፡፡ ሐሽማል ሁን፡፡ እስከ ፍለግህ ዓመት ድረስ 

በሕይወት ኑር ማለታቸው ነበር፡፡ ውሀዋን በድጋሜ ከሰወሩ በኋላ ሊለያዩ ጥቂት ሲቀራቸው 

ጠቢቡ ሖረ ለሊቅ አጽቁ በደመና የመሄድን ጥበብ ያብራሩ ጀመር፡፡ (ማዕበል ፈጠነ፣ 2011፣ 

306) {አጽንዖት የእኔ} 

ከላይ ከልቦለዱ ንግግር/ምልልስ ላይ መገንዘብ እንደምንችለው የጉዞውን እና የፍለጋውን 

የመጨረሻ ሙከራና የቅጥር ዘለቃ እንመለከታልን፡፡ ይኸውም ጠቢቡ ሖረ ሊቅ አጽቁ 

የሰጧቸውን ከባድ ሃላፊነት ለመወጣት ተጋድሎ ማደረጋቸውን  እንረዳለን፡፡ ሊቅ አጽቁ ጠቢቡ 

ሖረን እኔ ጉልበቴ ደክሟል፤ ከእንግዲህ አንተ ከተለያዩ አፍላጋት ላይ እየሞከርክ ሐሽማል 

የጥበብ መጽሃፍን ተጠቅመህ የህይወት ውሃን ማግኘት አለብህ ብለው ካሰሰበት በኋላ 

ፍለጋውን መቀጠላቸውን ተመልክተናል፡፡ በዚህም ጉዞውን ወደ ጎንደር ልደታ ማሪያም 

አድርገው የህይወት ውሃ ፍለጋውን ለሶስተኛ ጊዜ ለመሞከር ተጉዘዋል፡፡ በጉዟቸው ወቅት 

ሐሽማል የጥበብ መጽሃፍ የጎንደርን ከተማ ከሁለት ሰንጥቆ ብርሃን ሲያሳያቸው ለጠቢቡ ሖረ 

አግራሞትን ፈጥሮባቸዋል፡፡ ከፍተኛ ደስታ (the ultimate boon) ጨምሮላቸዋል፡፡ ጉዞው 

የተካሄደው ከሌሊቱ ሰባት ሰዓት ላይ ስለሆነ በጨለማ የተካሄደ ጉዞ ነው፡፡ በጨለማ ውስጥ 

የሚደረግ ጉዞ ደግሞ ተጋድሎን የሚጠይቅ  ነው፡፡ ይህ ተጋድሎም የሚታዊ ጉዞ ዘለቃ 

ምዕራፍ ማሳያ ነው፡፡ በሌላ በኩል የመጽሃፉ ቀይ ብርሃን መፈንጠቅ ለሖረ ቢያስደንቃቸውም 

ሊቅ አጽቁ ግን የመጽሃፉ ጥበብ አንድምታ የተለየ ነው የሚባለው የህይወትን ውሃ ካስገኘ ነው 

በማለት ይመልሳሉ፡፡ ይህም ከሚታዊ ጉዞ ዘለቃ አንጻር አንድን ጉዳይ ከሚባለው በላይ 

ከሚጠበቀው አልፎ መመልከትን ያሳያል፡፡ ለጠቢቡ ሖረ የመጽሃፉ ብርሃን መስጠት አዲስ 

ቢሆንባቸውም ሊቅ አጽቁ ግን ቅጥር ዘልቀው ሌላ ትርጓሜ ሲመኙ ተመልከተናል፡፡  

ከዚያም ሐሽማል የጥበብ መጽሃፍ በአንገረብ ውሀ ላይ ተሞክሮ ብልጭ ብሎ ድርግም በማለት 

የህይወትን ውሃ ሳያስገኝ መቅረቱ ቆጭቷቸው በልደታ ማሪያም ውኃ ላይ መሞከር እንዳለበት 

ከወሰኑ በኋላ ሲሞክሩት ውኃዋ እንደ ቤንዚን ነዳለች፡፡ ጠቢቡ ሖረም ከብዙ ተጋድሎ በኋላ 

የህይወት ውኃ በመገኘቷ የአላማቸው ስኬት የተጋድሏቸው ዋጋ እውን ሆኗል፡፡ ውኃዋን 

ከጠጡ በኋላ እስከ ፈለጉት ጊዜ ድረስ በህይወት መኖር እንደሚችሉ ሲነገራቸው ሞትን ድል 

እንዳደረጉት እንረዳለን፡፡ ከጎጃም ተነስተው ጎንደር ድረስ የመጡበት ዋነኛ ምክንያትም 

የህይወትን ውኃ ጠጥቶ ከበሽታ ለመዳን፣ ከሞት ለማምለጥና ዘላለም በህይወትና በነጻነት 

ለመኖር ነው፡፡ ከእሳቸው አልፎ የህይወትን ውሃ ጎንደር ድረስ መጥተው እንዲፈልጉ አደራ 

የሰጧቸው የቅኔ ቤት ጓደኛቸውን ሊቁ ፋሬስን ሲመለሱ ለማጠጣትና በህይወት ለማኖር 

ውኃዋን በኮዳ ቀድተው ይዘዋል፡፡ ይህ ከሞት ወደ ህይወት የመሸጋገር ሂደት የሚታዊ ጉዞ 

ዘለቃ ምዕራፍ መገለጫ ነው ማለት እንችላለን፡፡ 

3.2.3. የጉዞ የመመለስ ምዕራፍ  

ሦስተኛው አብይ የሚት ጉዞ ምዕራፍ መመለስ (Return) የሚባለው ነው፡፡ እንደ ካምቤል 

(1973፡179) አገላለጽ በዚህ ምዕራፍ የተለያዩ ንዑስ ምዕራፎች ይታገጋሉ፡፡ እነዚህም መመለስን 

መቃወም (refusal of the return)፣ በነጻነት መኖር (live with freedom)፣ የመጨረሻ በረከት 

መቀበል (return with the elixir)፣ ታዕምራዊ በረራ (rescue from with out magic 

flight)፣ የመመለስን ቅጽር መዝለቅ (crossing the return threshold) የመሳሰሉት የመመለስ 

ንዑስ የጉዞ ምዕራፍ መገለጫዎቹ ናቸው፡፡  

በሐሽማል ልቦለድ ተጋዳሊው ጠቢቡ ሖረ ሐሽማል የጥበብ መጽሃፍን እና የህይወት ውኃን 

ፍለጋ ከጎጃም ጎንጅ ደብረ ጥበብ ቅኔ ቤት ተነስተው ሶስት ቀን የፈጀባቸውን የእግር ጉዞ 

በጀግንነት ከተወጡ በኋላ የህይወት ውኃን ፍለጋ ብዙ ተጋድሎ አድርገዋል፡፡ የጠቢቡ ሖረ 

የመመለስ ምዕራፍ የሚጀምረው ገና ሐሽማልን ተጠቅመው የህይወት ውኃን ፍለጋ 

በሚያድርጉት ተጋድሎ አንገረብ ወንዝ ላይ ሙከራ አድርገው ብልጭ የሚል ምልክት 

አግኘተው ወደ ሊቅ አጽቁ ቤት ሲመለሱ ነው፡፡ ባደረጉት ውጣ ውረድና ተጋድሎ የህይወትን 

ውኃ ታእምራዊ በሆነ መንገድ በጎንደር ልደታ ማሪያም አግኝተዋታል፡፡  በዚህም ጉዟቸው ግብ 

መትቷል፡፡ ጠቢቡ ሖረ ከተጓዙበት ቦታ ለመመለስ ጓደኛቸው ሊቁ ፋሬስ በሽኝታቸው ወቅት 

“ውኃዋን ሳታገኝ አይኔን አታየውም” ያሏቸውን ንግግር በከፍተኛ ሃላፊነት ታጭተው 

አላማቸውን አሳክተው በታኣምራዊ በረራ በደመና ተጭነው ወደ ጎጃም ጎንጅ ደብረ ጥበብ ቅኔ 

ቤት ተመልሰዋል፡፡ 

ጠቢቡ ሖረ የተመለሱት ተራ ነገር ይዘው ሳይሆን ለትውልዱ ጠቃሚ የሆነች የህይወትን ውሃ 

በመጠጣት ዘላለም በህይወት ለመኖርና እንዲሁም ለጓደኛቸው ሊቁ ፋሬስ  ከበረከቱ ለማካፈል 

በኮዳ ተሸክመው ነው፡፡ ሳላገኛት አልመለስም፤ እሞትላታለሁ፤ ያሏትን የህይወት ወኃ አገኝተው 

መመለሳቸው በረከት ማግኘታቸውን፣ የተሰጣቸውን ሃላፊነት በአርበኝነትና በጀግንነት 

መወጣታቸውን ያሳየናል፡፡ ስለሆነም ተጋዳሊው በመመለስ ምዕራፍ ሲመለስ አንዳች በረከት ይዞ 

ይመለሳል፡፡ ጠቢቡ ሖረም የህይወትን ውኃ በኮዳ ቀድተው ይዘው መመለሳቸው የሚታዊ ጉዞ 

የመመለስ ምዕራፍ ማሳያ ነው፡፡ ለዚህ ማስረጃ የሚሆነን ሀሳብ ከልቦለዱ የሚከተለውን ጠቅሰን 

እንመልከት፡፡ 

ጠቢቡ ሖረም በጎናቸው ከህይወት ውኃ በኮዳ ሻጥ አድረገው  

                             “ተዋነይ በጣና  

                            ይመስላል ደመና”  

ተብሎ ተዋነይ በደመና ሲሄድ የተዜመለትን እየዘመሩ ወደ ጎጃም አቀኑ፡፡ (ማዕበል ፈጠነ፣ 

2011፣ 307) {አጽንዖት የእኔ} 

ጠቢቡ ሖረ የህይወትን ውኃ በመያዝ ወደ ጎጃም ሲያቀኑ በአንድ ቀን ጎጃም ደርሰው ሊቁ 

ፋሬስን ማግኘት አልፈለጉም፡፡ (ጠቢቡ ሖረ በደመና ተጭነው ዓለምን ሲዞሩ በፋሬስ ቅኔ ቤት 

ግን መወድሱ መዘራረፉና ስለ ጥበብ መፈላሰፉ ቀጥሏል፡፡) (ማዕበል ፈጠነ፣ 2011፣ 308) 

ስለዚህ ጠቢቡ ሖረ ደመናን እየቀዘፉ ጎንደርን፣ ጎጃምን፣ ዓለምን ዙረዋል፡፡ የፈለጉትን 

አስሰዋል፡፡  

በመቀጠል ጠቢቡ ሖረ በመመለስ ምዕራፋቸው ጠቅለል ባለ መንገድ ስለጉዟቸው፣ በፍለጋቸው 

ወቅት ስላደረጉት ተጋድሎና ተደጋጋሚ የፍለጋ ሙከራ ሲያብራሩ እንመለከታለን፡፡ ይህም 

ከሚታዊ ጉዞ አኳያ ተጋዳሊው/ አርበኛው በጉዞና ፍለጋ ወቅት ስላጋጠመው መልካምም ሆነ 

መጥፎ አጋጣሚ በመመለስ ምዕራፉ ወቅት ለማህበረሰቡ፣ ለቤተሰቡ፣ ለጓደኛው፣ ማስተማሩና 

ማሳወቁ አይቀሬ ነው፡፡ ይህም አንዱ የመመለስ ምዕራፍ ማሳያ ነው ማለት እንችላለን፡፡ 

ይህንም በጠቢቡ ሖረ ጉዞ በልቦለዱ ውስጥ እንመለከተዋልን፡፡  

ጠቢቡ ሖረ ከደመና እንደ ወረዱ ሁሉንም ገልጠው አወሯቸው፡፡ ጎንደር ሲደርሱ ሊቅ አጽቁ 

ተቀብለው ሐሽማል በሚባለው መጽሃፍ እየተመሩ የህይወት ውኃን መፈለግ እንደ ጀመሩ 

አወጓቸው፡፡ ቀሃ ወንዝ ላይ ምንም ፍንጭ እንዳላገኘት ደገሟቸው፡፡... ከዚያም ሌሊት ሌሊት 

በመጽሃፉ ቀይ ብርሃን እየተመሩ መላ ጎንደርን ካሰሱ በኃላ ከልደታ ውኃ ላይ ምስጢሩ 

እንደተገለጠ ከዚያም መልሶ እንደተሰወረ ካብራሩላቸው በኋላ፤ 

“ሑር ወተደመር ቤተ አቡከ አሉ” ሊቁ ፋሬስ፡፡ ወደ አባትህ ቤት ሂደህ ኑር ማለት ነው፡፡ 

“መሄድማ እሄዳለሁ፡፡ ነገር ግን አንተን ትቼ አልሄድም” አሉ ጠቢቡ ሖረ፡፡ 

“እኔ እንኳን ባልሄድ ይሻላል፡፡” አሉ ሊቁ ፋሬስ፡፡ 

“ምን ነካህ በህይወት መኖር እየቻልን እንዴት መቃብር እንወርዳለን?”.... ተዋነይስ ቢሆን 

መቃብሩን መቼ አጣውና ኑሮ ኑሮ በህይወት መኖር ሲሰለቸው ሞተ አይደል?”... አሉ ጠቢቡ 

ሖረ፡፡ (ማዕበል ፈጠነ፣ 2011፣ 384) {አጽንዖት የእኔ} 

 ከላይ በልቦለዱ በቀረበው ምልልስና ሃሳብ መረዳት እንደምንችለው ጠቢቡ ሖረ ሲዞሩ ከርመው 

ስለአጠቃላይ የፍለጋው ሁኔታ ለሊቁ ፋሬስ ካስረዱት በኋላ የህይወትን ውኃ ጠጥተው 

በህይወት ሌላ አለም ውስጥ (ስውር ዓለም) በነጻነት ለመኖር(live with freedom) 

መወሳናቸውን እና ሊቁ ፋሬስንም አብረዋቸው እንዲኖሩ ሲጠይቋቸው እንመለከታለን፡፡ ሊቁ 

ፋሬስም አልሄድም በማለት ምላሽ ይሰጣሉ፡፡ ምክንያታቸው ደግሞ በገሃዱ አለም የሚኖሩትን 

ተማሪዎች ጥበብ ለማስተማር የወጠንኩት አላማ አለኝ በማለት ያስረዳሉ፡፡ በሌላ በኩል ተጓዡ 

(ጠቢቡ ሖረ) አላማቸውን አሳክተው ከተመለሱ በኋላ ለሊቁ ፋሬስ ሁሉንም አስረድተው ሌላ 

ህይወትን እንደገና ተመልሶ ለመኖር ሲወስኑ እንመለከታለን፡፡ በዚህም የነበሩበትን የቀደምት 

ኑሮ በመቃውም ተጉዘው ባገኙት ጥበብ እስከ ፈለጉት ጊዜ በነጸነት ለመኖር ወስነዋል፡፡ ይህ 

በመመለስ ጊዜ ስለ ጉዞውና ስለ ገጠመኙ፣ ስለ ተገኘው አዲስ ጉዳይ የማሳወቅ፣ ነባሩን 

የህይወት ምዕራፍ በመተው አዲስ ህይወት ለመኖር የመወሰን፣ ሂደት ከሚታዊ ጉዞ አንጻር 

የመመለስ ምዕራፍ ማሳያ ነው፡፡ 

“እንካ፡፡ ይቺን ጠጣና ወደ አባቶቻችን የጥበብ አለም ጎራ እንበል፡፡ ከጠቢባኑ ጋር በሕይወት 

እንኑር፡፡ ይህንን እድል ማሳለፍ የለብንም፡፡ እድሉን መጠቀም አለብን፡፡ የዐባይን ሸለቆ ጨምሮ 

ገዳም ለገዳም ተንከራትቼ ውኃዋን አምጥቻለሁ”፡፡ አሉ ጠቢቡ ሖረ ከጎንደር ሕይወት ውኃ 

በኮዳ ቀድተው ለፋሬስ እየሰጡ፡፡ (ማዕበል ፈጠነ፣ 2011፣ 385) {አጽንዖት የእኔ} 

 ከላይ ያለው የልቦለዱ ሃሳብ እንደሚተርክልን ጠቢቡ ሖረ ከብዙ ተጋድሎ፣ ጉዞና ፍለጋ በኋላ 

ይዘው የተመለሱትን በረከት መጀመሪያ ጥሪ አቅርበው ወደ ጎንደር ሂደህ ከሊቁ አጽቁ ጋር 

የጥበቡን መጽሃፍ ሐሽማልን ተጠቅማችሁ “የህይወትን ውኃ ሳትይዝ አይኔን አታየውም” 

ላሉት ለቅኔ ቤት ጓደኛቸው ለሊቁ ፋሬስ በፍለጋ ያገኟትን የህይወት ውኃ “እንካ ጠጣ” ብለው 

ሲሰጡት እንመለከታለን፡፡ ከዚህም ባሻገር ጠቢቡ ሖረ ውኃዋን ለማግኘት ከፍተኛ ተጋድሎ 

አድርገው መመለሳቸውን ዐባይ ሸለቆን፣ ገዳማትን፣ ተንከራትቼ ውኃዋን አምጥቻለሁ በማለት 

ያስረዳሉ፡፡ በዚህም የጉዟቸውን አላማ ማሳካታቸውን  ከማሳየቱም በተጨማሪ በረከት 

አግኝተው መመለሳቸውን ይነግረናል፡፡ ይህም የሚታዊ ጉዞ የመመለስ ምዕራፍ ማሳያ ነው 

ማለት ይቻላል፡፡ 

ጠቢቡ ሖረ ተስፋ ሲቆርጡ “በል እንካ ኮዳዋን ተቀበለኝ፡፡ ምን አልባት ነገ ከነገ ወዲያ ሐሳብህን 

ቀይረህ ወደ አባቶች መንደር ለመምጣት ከፈለግህ ውኃዋን ጠጥተህ በደመና ተጭነህ መምጣት 

ትችላለህ፡፡” ብለው በውስጣቸው የያዙትን ቋጠሮ ለፋሬስ ሰጥተው ወደ ትልቁ ወደ ተዋነይ 

ዋርካ ሲወጡ ቀጭን ደመና መጥታ ሸፈነቻቸው፡፡ ደመናው ተመልሶ ወደ ሰማይ መጠቅለል 

ሲጀምር ጠቢቡ ሖረ እጃቸውን በመስቀል አምሳል ሰርተው ጸሎት ጀመሩ፡፡ ከዚያም ወደ 

ሀገራችን ሰሜናዊ ክፍል ፊታቸውን ሲያዞሩ ከመስዕ በኩል ዐውሎ ንፋስ ደመናውን ወደ 

ምዕራብ አቅጣጫ መታው፡፡ ጠቢቡ ሖረ ለመጨረሻ ጊዜ ሊቁ ፋሬስን በእንባ ተሰናበቷቸው፡፡ 

(ማዕበል ፈጠነ፣ 2011፣ 387) {አጽንዖት የእኔ} 

ከላይ በቀረበው የልቦለዱ ሀሳብ ደግሞ ጠቢቡ ሖረ ተስፋ የቆረጡበት ምክንያት ሊቁ ፋሬስን 

ገሃዱን አለም ትተን የህይወትን ውኃ ጠጥተን በስወሩ አለም ከጠቢባን ማህበር ጋር በህይወት 

እንኑር ባሉት ሃሳብ መስማማት ስላልቻሉ ነው፡፡ አልሄድም ያሉበት ምክንያት ቢኖራቸውም 

ጠቢቡ ሖረ ግን ሊቁ ፋሬስን ትተው መሄድ አልፈለጉም ነበር፡፡ ይሁን እንጅ ሊቁ ፋሬስ ወደ 

ፊት ወደ ስውሩ ዓለም መምጣት ቢፈልጉ የህይወትን ውኃ  ጠቢቡ ሖረ አስረክበዋቸው 

በደመና ተመልሰው ወደ ስውሩ ዓለም መሄዳቸውን በትረካው እንመለከታለን፡፡ ይህ የተጋዳሊው 

ነባሩን /አሮጌውን የመኖሪያ ቦታ በመተው በአዲሱ ዓለም በነጻነት ለመኖር መርጦ የመሄድ 

ሂደት አንዱ የመመለስ ምዕራፍ መገለጫ ነው ማለት እንችላለን፡፡ 

በልቦለዱ ውስጥ የመመለስን ምዕራፍ ስንመለከት ጠቢቡ ሖረ የሕይወትን ውኃ 

በማግኘታቸውና ሁሉን ይፈውሳል ተብሎ የሚታመንን መዳህኒት ይዞ በመመለስ (Return 

with the elixir) የመጨረሻ የጉዞ በረከታቸው ቢሆንም ወደ ስውሩ አለም ለመኖር በደመና 

መጓዛቸው ሁለቱን አለማት በጥበባቸው የመቆጣጠር (The hero as master of the two 

worlds) እንዲሁም መጀመሪያ በነበሩበት ቦታ ተመልሶ መኖርን የመቃውማቸው (Refusal of 

the return) ማሳያ ነው ለማለት ያስደፍራል፡፡   

በአጠቃላይ በሐሽማል ልቦለድ ውስጥ መለየት፣ መዝለቅ እና መመለስ የተሰኙ የሚት ጉዞ 

ምዕራፎች የሚስተዋሉ መሆናቸውን፤ የተጋዳሊውን የጉዞ ሂደት ወይም ሁነት የሚያሳይ 

ሚታዊ ድርሰት መሆኑን ከላይ ባየነው ትንተና እና ከልቦለዱ በመጥቀስ በቀረቡት ትረካዎች 

መረዳት ይቻላል፡፡  

3.3. የጉዞ አይነቶች በሐሽማል ረጅም ልቦለድ 

በጉዞ ወቅት ሚታዊ ተጋዳሊው ጉዞውን የሚያካሂደው በውስጣዊ/መንፈሳዊ እና በውጫዊ ጉዞ 

ይሆናል፡፡ በልቦለዱ ውስጥ በገጸባህሪ ደረጃ ስናየው ጠቢቡ ሖረ ተጋዳሊውና ዋና ተጓዥ ይሁኑ 

እንጅ ታሪኩና ገሞራው የተባሉት ገጸ ባህሪያትም  ከጎንደርና ከዲማ ጊዮርጊስ ተነስተው 

የታብርን ውሃ ጥበብ ፈልገው ሲጓዙ እንመለከታለን፡፡ ነገር ግን በጎዟቸው ወቅት የሚታዊ 

ተጋድሎ ባህሪያትንና የጉዞ ምዕራፎችን መሉ በሙሉ ስለማያሟሉ ትንተናዬን በዋናው ተጋዳሊ 

በጠቢቡ ሖረ ላይ አድርጌያለሁ፡፡ በልቦለዱ ውስጥ ሁለቱም የጉዞ አይነቶች ይገኛሉ፡፡ በልቦለዱ 

ውስጥ እንዴት እንደተከሰቱ እንደሚከተለው እናያለን፡፡ 

3.3.1. ውጫዊ ጉዞ 

የመጀመሪያው ውጫዊ ጉዞ ነው፡፡ ውጫዊ ጉዞ በልቦለዱ ውስጥ ተከስቶ እንመለከተዋለን፡፡ 

በዚህም ጠቢቡ ሖረ ጉዟቸውን የሚያደርጉት ከቦታ ቦታ፣ ከጎጃም ጎንጀ ደብረ ጥበብ ወደ 

ጎንደር፣ ከጎንደር ወደ ጎጃም ጎንጅ ደብረ ጥበብ፣ ወደ አባይ ሸለቆ፣ ወዘተ እየተዟዟሩ ነው፡፡ 

ይህ በአካል እየተዟዟሩ፣ በእግረ ስጋ እየተራመዱ፣ መልካምድርን እያቆራረጡ የሚያደርጉት 

ጉዞ የውጫዊ ጉዞ ማሳያ ነው፡፡ ጉዞውን የሚያደርጉት ከመለየት ምዕራፍ እስከ መመለስ 

ምዕራፍ ባለው ክልል ነው፡፡ ጠቢቡ ሖረ ውጫዊ ጉዞውን የሚያደርጉት ከተለመደው የአኗኗር 

ሁኔታ ተነስተው ነው፡፡ 

ጠቢቡ ሖረ ከፋሬስ ተለይተው ወደ ጎንደር ደርሰው በጨለማ ውስጥ ፊደላቱ ቀያይ ብርሃን 

የሚፈነጥቁ ሐሽማል የሚባለውን የጥበብ መጽሃፍ የያዙትን ሊቅ አጽቁን አግኝተው የህይወትን 

ውሃ ለመቅመስ እንደቋመጡ ገጻቸው ያስታውቃል፡፡ ጎንጅ ደብረ ጥበብ ተነስተው ጎንደር 

እስኪደርሱ ድረስ ይህንን ሃሳብ ሲወጡ ሲያወርዱ መንገዱ ብዙ ቀን አልፈጀባቸውም ነበር፡፡ 

በተለይ ሊቁ ፋሬስ ያችን ውኃ ሳትይዝ ፊቴን አታየውም፡፡ የመምህሩን እና የመጽሃፉን ስም 

እንዳትረሳ ያሉትን እያስታወሱ ሰነበቱ፡፡ (ማዕበል ፈጠነ፣ 2011፣ 18) {አጽንዖት የእኔ} 

ከላይ ባለው የጉዞ ትረካ ውስጥ ጠቢቡ ሖረ የህይወት ውሃን ፍለጋ በእግራቸው ከጎጃም ጎንጅ 

ደብረ ጥበብ ተነስተው ወደ ጎንደር መጓዛቸውን ያሳያል፡፡ በጉዟቸው ወቅት ያሰቡትን አላማ 

ለማሳካት በሐሳብ ማውጣት ማውረድ ውስጥ መሆናቸውን እንረዳልን፡፡ በዚህም ጠቢቡ ሖረ 

የጉዟቸው ዋነኛ ምክንያት ሊቅ አጽቁን በማግኘት የሞት መዳሕኒት የሆነችውን የህይወትን 

ውኃ በመቅመስ እስከፈለጉት ድረስ ከፈለጉት ቦታ በህይወት መኖርን ነው፡፡ ታዲያ ጉዟቸው 

በፈተና የተሞላ ነው፡፡ በተለይ ጎንደር ከገቡ በኋላ ሊቅ አጽቁን ለማግኘት እጨጌ ሰፈር፣ አባጃሌ 

ተክለ ሃይማኖት፣ አበቅየለሽ ጠጅ ቤት ደረስ ሲንከራተቱ እንመለከታለን፡፡ ይባስ ብሎ በዘበኛው 

ማንደፍሮ ተደብድበው፤ ከሞት ማምለጣቸው ትልቅ የህይወት ፈተና ነው፡፡  ውኃዋን 

ለማግኘት በጨለማ አንዴ ቀሃ ወንዝ፤ ሌላ ጊዜ አንገረብና ልደታ ማሪያም መንከራተታቸው 

የውጣ ውረዱ ማሳያዎች ናቸው፡፡ እነዚህን ውጣ ውረዶች ለማለፍ የተገደዱበት ዋነኛ 

ምክንያትም ጥበባዊቷን የህይወት ውኃ አግኘቶ ለመቅመስ ካላቸው ፍላጎትና በሊቁ ፋሬስ 

ውኃዋን ሳታገኝ እንዳትመለስ የተባሉትን መልዕክት ለማሳካት ካላቸው ሙሉ እምነት የተነሳ 

ነው፡፡ ይህም የሚታዊ ውጫዊ ጉዞ ማሳያ ነው፡፡ 

በጎንደር መብራት ከጠፋ ሶስት ቀን አልፎታል፡፡ ታሪካቷ ጎንደር ጽልመት ለብሳለች፡፡ ሁለቱ 

ጠቢባን ከባዕታ ማሪያም ሰፍር ተነስተው በአባጃሌ ተክለ ሐይማኖት በኩል በኮብሉ ውስጥ 

ለውስጥ ወደ ልደታ ማሪያም ሲያልፉ በመንገዱ ጠርዝና ጠርዝ እናት አልባ ቡችሎች 

ያንኮራፋሉ፡፡ ከወደ ኃላ ቀን ጥቂት አርፈው ሌሊቱን አቋቋም በመቀጽል ወደር የሌላቸው 

የደብረ ጥበብ ባታ ማሪያም ሊቃውንት የእጅ ጽናፅል እየጣሉ ወረብ ይወርባሉ፡፡ ድምጻቸው 

ሲስረቀረቅ የወረቡን ጣዕመ ዜማ ሲሰሙ ሖረ ተመስጦ ውስጥ እልም አሉ፡፡ አዕምሯቸው 

ሰባቱ ሰማያት ወጣ፡፡ (ማዕበል ፈጠነ፣ 2011፣ 302) {አጽንዖት የእኔ} 

ከላይ ከቀረበው ሃሳብ መረዳት እንደሚቻለው ጠቢቡ ሖረ በጉዟቸው ወቅት የተለያዩ ቅጽሮችን 

ሲያልፉ እንመለከታለን፡፡ ይኽውም የእናት አልባ ውሻ ቡችላዎች ማንኮራፋት፣ የጎንደር ከተማ 

ጽልመት መልበስና በጨለማ መዋጥ፣ የኮበሉ የውስጥ ለውስጥ ጠባብ መንገድ፣ በወረቡ ጣዕመ 

ዜማ ምክንያት የትኩረት መሰረቅ ወዘተ ጠቢቡ ሖረ ትግል የሚያደርጉባቸው የሚት ውጫዊ 

ጉዞ መገለጫዎች ናቸው፡፡  

3.3.2. ውስጣዊ ጉዞ 

ሁለተኛው የጉዞ ዓይነት ውስጣዊ/ህሊናዊ ወይም መንፈሳዊ ጉዞ ነው፡፡ ይህ ጉዞ በጥልቅ 

ስሜት፣ በንቁ ህሊና፣ በመንፈሳዊ ልመምድ ላይ የተመሰረተ በተመስጦ የሚደረግ የተጋዳሊውን 

የልቦና ጥንካሬ የሚጠይቅ የጉዞ አይነት ነው፡፡ በአካል ሳይጓዙ በመንፈስ በእግረ ልቦና መጓዝን፣ 

ባሉበት ቦታ ሆኖ ሌላ ዓለም ጥግ ድረስ በሃሳብ መሄድን ያካትታል፡፡ ጠቢቡ ሖረ ውስጣዊ ጉዞ 

የሚያደርጉበትን ሁኔታ እንደሚከተለው ማስረጃ እያጣቀስን ለማየት እንሞክራለን፡፡ 

ጠቢቡ ሖረ... ጎንጅ ደብረ ጥበብ ተነስተው ጎንደር እስኪደርሱ ድረስ ይህንን ሃሳብ ሲያወጡ 

ሲያወርዱ መንገዱ ብዙ ቀን አልፈጀባቸውም ነበር፡፡ በተለይ ሊቁ ፋሬስ “ያችን ውሃ ሳትይዝ 

ፊቴን አታየውም፡፡ የመመምሩን እና የመጽሃፉን ስም እንዳትረሳ” ያሉትን እያስታወሱ ሰነበቱ፡፡ 

(ማዕበል ፈጠነ፣ 2011፣ 18{አጽንዖት የእኔ}) 

ይህ ከላይ በልቦለዱ የቀረበው ህሊናዊ ጉዞ የጠቢቡ ሖረን የመጓዝ ምክንያትና አላማቸውን 

እንዴት ማሳካት እንደሚችሉ የሄዱበትን ውስጣዊ ጉዞ ያመለክታል፡፡ ይህም ሲባል ሃሳብ 

ማውጣት ማውረዱ፣ ከአላማቸውና ከተሰጣቸው ተልዕኮ የተነሳ ነው፡፡ ይህ ህሊናዊ በሆነ 

መንገድ ሃሳብን የማውጣትና የማውረድ ሂደት የሚት ውስጣዊ ጉዞ መገለጫ ነው፡፡  

ለራሳቸው በአኮፋዳቸው ከያዙት ጥሬ ሽንምብራ እየቆረጠሙ የእግዜርን ውኃ እየተጎነጩ ቀሪ 

ጉዳያቸውን ማንሳላሰል ጀመሩ፡፡ (ማዕበል ፈጠነ፣ 2011፣ 18) {አጽንዖት የእኔ} 

በዚህ ሀሳብ ውስጥ ደግሞ ጠቢቡ ሖረ በቀሪ ጊዜያቸው ሐሽማል ጥበባዊ መጽሃፍን እና 

የህይወት ውኃን ለማግኘት እንዴት ማግኘት እንደሚችሉ በመንፈስ ጉዞ በማድረግ 

በአዕምሯቸው እያንሰላስሉ ነው፡፡ ይህ መዳረሻን እያሰቡ የማንሰላሰል ሂደት ውስጣዊ ጉዞ 

እንለዋልን፡፡  

በድቅድቅ ጨለማ ውስጥ ቀይ ብርሃን የሚያበራውንና ባህር የሚያነድደውን የጥበብ መጽሃፍ 

እጅ ካደረጉ በኋላ በመጽሃፉ መሪነት ቀጣዩ ጉዞ ፍንትው ብሎ በአዕምሯቸው መጣ፡፡ የምኞት 

ፊታቸው ፈካ፡፡ (ማዕበል ፈጠነ፣ 2011፣ 18) {አጽንዖት የእኔ} 

ጠቢቡ ሖረ የሚያደርጉት ውስጣዊ ጉዞ ሂደታዊ እንደሆነ እንመለከታለን፡፡ ምክንያቱም 

ተግባራቸውን ከዚህ ቀጥዬ ይህን እሰራለሁ እያሉ ሲያስቡ እየተመለከትን ነው፡፡ በዚህም 

ሐሽማል የጥበብ መጽሃፍን ካገኙ በኋላ ቀጥለው ምን መስራት እንዳለባቸው ቀጣዩ ጉዞ 

ፍንትው ብሎ በአእምሯቸው ሲታያቸው ከላይ በቀረበው ሀሳብ እንረዳለን፡፡ ይህ ቀጣይ 

ተግባርን ብራሃናዊ በሆነ መንገድ የማየትና የማንሰላሰል ሂደት የውስጣዊ ጉዞ ማሳያ ነው፡፡ 

“አላጣውም’’ አሉ ሰው እስኪሰማ ጮኽ ብለው፡፡ ድካም ይጠይቃል እንጅ መጽሃፉ”... በረንዳ 

ላይ ክብ ሰርቶ ቡን የሚጠጣውን ቀና ቀና እያለ ሲመለከታቸው ድንጋጤ ወረራቸው፡፡ (ማዕበል 

ፈጠነ፣ 2011፣ 19) 

ጠቢቡ ሖረ እንደገና በውስጣቸው ማንሰላሰል ያዙ፡፡ የመጀመሪያው ስራዬ “ሊቅ አጽቁን ፈልጎ 

ማግኘት፡፡ ቀስ በቀስ መጽሃፉን በጥብቅ መመርመር፡፡ ከዚያም በመጽሃፉ ምስጢራዊ ቀይ 

ብርሃን እየተመራሁ የህይወትን ወኃ ማሰስ፡፡ ያንን ሳገኝ ወደ ሁለተኛው ስራዬ እገባለሁ”...፡፡ 

ይበልጥ ይኸኛው አዕምሯቸውን ሰቅዞ ያዘው፡፡ ወደ ጥበብ አለም ተስበው የገቡበትን ቀን 

መረቁ፡፡ (ማዕበል ፈጠነ፣ 2011፣ 19) {አጽንዖት የእኔ} 

በደመና ተጭነው በኢትዮጵያ ሰማይ ሲንሳፈፉ በአይነ ህሊናቸው ው..ል አለባቸው፡፡ ይህንና 

ወደ ፊት ከሞት ተሰውረው የሚኖሩትን ምስጢር ሲያስቡ ነፍሳቸው በፍስሓ ያለ ጊዜዋ 

ቱ..ር..ር ብላ ልትወጣ ነበር፡፡ (ማዕበል ፈጠነ፣ 2011፣ 19) {አጽንዖት የእኔ} 

 ከላይ በቀረቡት የልቦለዱ ማስረጃዎች ጠቢቡ ሖረ ከአንድም ሁለት፣ ሶስት ጊዜ በሃሳብ 

ማውጣት ማውረድ፣ በሃስብ ሰረገላ በልቦናቸው ሲበሩ እንመለከታለን፡፡ በተለይ መጽሃፉን 

በእርግጠኝነት እንደሚያገኙት ከራሳቸው ጋር “ብዙ ድካም ይጠይቃል እንጅ አላጣውም” በማለት 

ውስጣዊ ሙግትና እሰጥ አገባ ውስጥ ሲገቡ እንረዳለን፡፡ ፍለጋውንም እንዴት ማከናወን 

እንዳለባቸው በቅደም ተከተል ሲናገሩ እናዳምጣለን፡፡ ብዙ ድካም ይጠይቃል እንጅ ማለታቸው 

ለተጋድሎ መዘጋጀታቸውንና የሚያደርጉት ውጫዊ ጉዞ ደግሞ አድካሚ እንደሚሆን 

ይጠቁማሉ፡፡  

ፍለጋውን በማገዝ አብረው የአርበኝነቱን ተግባር የሚሰሩቱን ሊቅ አጽቁን ካገኙ በኋላ ጥበባዊ 

መጽሃፉን በጥልቀት መመርመር እንዳለባቸው አምነዋል፡፡ ከዚያም የመጽሃፉን ቀይ ብርሃን 

ተጠቅመው የህይወትን ውኃ ማሰስ እንዳለባቸውና ሂደቱ ውስበስብ እንደሚሆን ሀሳብ ሰቅዞ 

ሲይዛቸው እናያለን፡፡ በሌላ በኩል ወደ ጥበብ ዓለም ተስበው ጥበብን ለመፈለግ መነሳታቸው 

ደስታን ፈጥሮላቸዋል፡፡ ይህ ብቻ አላስደነቃቸውም፡፡ ወደ ፊት ፈልገውና ተመራምረው 

በሚያገኙት ጥበብ በኢትዮጵያ ሰማይ በደመና ሲበሩ፣ ከሞት ተሰውረው በምስጢር ሲኖሩ፣ 

በህሊናቸው ይታያቸዋል፡፡ ይህ የጠቢቡ ሖረ ሃስብ ማውጣት ማውረድ፣ ራስን መሞገት፣ 

መጽሃፉን በጥልቀት ለመመርመር መዘጋጀት፣ በደመና መብረር፣ በጥበብ ከሞት መሰወር፣ 

በነጻነት መኖር ወዘተ በህሊናቸው የሚመላለሱ ጉዳች ናቸው፡፡ እነዚህም የሚት ውስጣዊ ጉዞ 

ማሳያዎች ናቸው፡፡  

ወይኔ! ሖረ! አሉ ጠቢቡ ሖረ ከቤቱ ጋር የመጽሃፉ መከርቼም አሳዝኗቸው፡፡ ያ ታሪካዊ 

መጽሃፍ በአዕምሯቸው ብልጭ ብሎባቸው፡፡ ወይኔ ጎንደር! ወይኔ ፋሲል! ወይኔ ሀገሬ! ወይኔ 

የጎንደር ከዋክብት!፡፡ አሉ ቀደም ብለው ያለፉ የጎንደርን ሊቃውንት አንድ ባንድ በውስጣቸው 

አስበው፡፡ (ማዕበል ፈጠነ፣ 2011፣ 28) {አጽንዖት የእኔ}  

ከላይ በልቦለዱ ሀሳብ እንደምንረዳው ጠቢቡ ሖረ ተጉዘው ጎንድር ከገቡ በኋላ መጽሃፉ አለ 

ከተባሉበት ቤት ሂደው ቤቱ በመንግስት መወረሱን እና በዘበኛ እየተጠበቀ መሆኑን ሲያወቁ 

ሲናደዱና ሲበሳጩ እንመለከታለን፡፡ ንዴታቸውም ወይኔ ፋሲል! ወይኔ ጎንደር! ወይኔ የጎንደር 

ከዋክበት! በማለት መቆጨታቸው ወደ ኋላ ተመልሰው የጥንቱን የጎንድር ጥበብ፣ የነገስታቱን 

እውቀት፣ የቅኔ ምሁራኑን በህሊናቸው ተጉዘው በማስተወስ የታገዘ ነው፡፡ ይህም የውስጣዊ 

ጉዞ ማሳያ ነው፡፡  

ከወደ ኃላ ቀን ጥቂት አርፈው ሌሊቱን አቋቋም በመቀጽል ወደር የሌላቸው የደብረ ጥበብ ባዕታ 

ማሪያም ሊቃውንት የእጅ ጽናፅል እየጣሉ ወረብ ይወርባሉ፡፡ ድምጻቸው ሲስረቀረቅ የወረቡን 

ጣዕመ ዜማ ሲሰሙ ሖረ “ተመስጦ ውስጥ እልም” አሉ፡፡ አዕምሯቸው ሰባቱ ሰማያት ወጣ፡፡ 

(ማዕበል ፈጠነ፣ 2011፣ 302) {አጽንዖት የእኔ} 

ከላይ በልቦለዱ በቀረበው ሃሳብ የደብረ- ጥበብ ባዕታ ማሪያም ሊቃውንት በሌሊት ጽናጽል 

ሲጥሉ አድምጠው ጠቢቡ ሖረ ተመስጦ ውስጥ መግባታቸውን እንመለከታለን፡፡ ከተመስጧቸው 

የተነሳ በመንፈስ ተጉዘው አዕምሯቸው ሰባቱ ሰማያት ድረስ መጓዙ የውስጣዊ ጉዞ ማሳያ ብቻ 

ሳይሆን የጥበበኛነታቸውም ማሳያ ነው፡፡ ምክንያቱም በአይን የማይታዩትን፣ በእጅ 

የማይዳሰሱትን፣ ሰባቱን ሰማያት በአዕምሯቸው ሲደረሱባቸው እያየን ነው፡፡ ይህ ሰባቱ ሰማያት 

ድረስ በሃሳብ መጥቆ የመሄድ ሂደት የሚት ውስጣዊ ጉዞ ማሳያ ነው፡፡ 

“ምነው አንገረብ ወንዝ እንዲህ ባለ ብርሃን እንደ ሰም ፈትል ተንደግድጎ ነድዶ የህይወት ውኃ 

በተገለጠችና የአበው ጥበብ ለዚህ ውትልፍ ትወልድ ለቅጽበት በተገለጠ” ሲሉ ተመኙ፡፡ 

(ማዕበል ፈጠነ፣ 2011፣ 303) 

በመጨረሻም ጠቢቡ ሖረ ከሊቅ አጽቁ ጋር የመጨረሻውን የህይወት ውኃ የፍለጋ ሙከራ 

ለማድረግ ወደ ልደታ ማሪያም በሚጓዙበት ጊዜ የሐሽማል መጽሃፍ የሚሳየውን ብርሃን 

በማድነቅ፤ የሚፈልጓትን የሕይወት ውኃ ለማግኘት በመጓጓት፣ የህይወት ውኃ ለዚህ ውትልፍ 

ትውልድ ለአፍታ በተገለጠችለት በማለት ይናገራሉ፡፡ ይህንም በሃሳበቸው ምጥቀት የተመኙት 

ነው፡፡ በአንድ በኩል ትውልዱ ለጥበብ ያለታደለና ጥበብ የለሽ መሆኑን ለመጠቆም ውትልፍ 

በማለት ገለጸውታል፡፡ በሌላ በኩል ደግሞ ለቅጽበት በተገለጠችለት ማለታቸው ትውልዱ 

የቀደምት አባቶቻችን በጥበብ የላቁ መሆናቸውንና የአሁኑ ትወልድ ደግሞ ያን ጥበብ እንደ 

ተረት የሚቆጥርና እውነታን የማያምን መሆኑን ለመተቸት ነው፡፡ ይህ አዲሱን ትውልድ 

ከቀደምት አባቶቻችን ጥበብ ጋር በሃሳብ እርቆ የማወዳደር ሂደት የሚት ውስጣዊ ጉዞ ማሳያ 

ነው፡፡ 

በአጠቃላይ በልቦለዱ ውስጥ ውጫዊና ውስጣዊ ጉዞዎች የታዩ መሆኑን ከላይ በተደረገው 

ትንተና ለማሳየት ተሞክሯል፡፡ በልቦለዱም ከውጫዊ ጉዞ ይልቅ ውስጣዊ ጉዞ በ በተጋዳሊው 

ገጸ ባህሪ በብዛት ተስተውሏል፡፡ 

3.4. የሚታዊ ፍለጋ ምዕራፎች በሐሽማል ረጅም ልቦለድ 

ስለሚታዊ ፍለጋ ምንነት በምዕራፍ ሁለት በስፋት አይተናል፡፡ ፍለጋ ከሚት ጭብጦች መካከል 

አንዱ ነው፡፡ በልቦለዱ ከሚታዩ ዋና ዋና ጭብጦች ወይም የሚት ባህሪያት መካከል አንዱ 

ፍለጋ ሆኖ እናገኘዋለን፡፡ ጉዞና ፍለጋ የሚከተሉት ምዕራፍ ተመሳሳይ ነው፡፡ በልቦለዱ ያለውን 

የጉዞ ምዕራፍ ሁኔታ ምን እንደሚመስል ከላይ በስፋት በትንተና ተመልክተናል፡፡ ይሁን እንጅ 

በልቦለዱ ውስጥ የተስተዋለውን የፍለጋ ምዕራፍ ምን እንደሚመስል መመልከቱ የፍለጋው 

ሁነት የተካሄደበትን መንገድ በጥልቀት ለመረዳት አስፈላጊ ነው፡፡ ከዚህ ቀጥሎ ሚታዊ 

ፍለጋው ምን እንደሚመስል ለማየት እንሞክራን፡፡ 

በገጸ ባህሪ እይታ ስንመለከተው በፍለጋ የተወከሉት በዋነኝነት ጠቢቡ ሖረ ናቸው፡፡ ጠቢቡ ሖረ 

ፍለጋውን የሚጀምሩት ከዘወትራዊ አኗኗራቸው በመነሳት ነው፡፡ ምክንያቱም በሚት ባህሪ 

ውስጥ ተጓዡም ይሁን ፈላጊው የሚጠራው በዘወትራዊ የአኗኗር ሁኔታ ውስጥ እያለ ነው፡፡ 

ተጋዳሊው ለሚታዊ ጉዞ እንዲሁም ፍለጋ ጥሪ ይደረግለታል፡፡ ይህም የገድል ጥሪ ሲሆን 

የመጀመሪያ የፍለጋ ምዕራፍ ከሆነው ከመለየት (Departure) ንዑስ መገለጫ ምዕራፎች አንዱ 

ሆኖ እናገኘዋለን፡፡ ጠቢቡ ሖረ የፍለጋ አላማን ሳይሰንቁ በዘወትራዊ ጉዞ ሊቁ ፋሬስ “ያቺ 

የሀገር ሀብትኮ ለዚህ ትውልድ ፍቱን መደኃኒት ነበረች” (ማዕበል ፈጠነ፣ 2011፣ 14) በማለት 

ስለ ውኃዋ ፍቱን መዳሕኒትነት ይነግሩታል፡፡ ጠቢቡ ሖረ የትኛዋ ውሀ በማለት ይመልሳሉ፡፡ 

አባታችን እንደዋዛ የነገሩን “ያች ውኃ” አሉ ሊቁ ፋሬስ፡፡ (ማዕበል ፈጠነ፣ 2011፣ 14) 

“ስለጎንደሯ ወይስ ስለዲማዋ” አሉ ጠቢቡ ሖረ፡፡ (ማዕበል ፈጠነ፣ 2011፣ 14) ከዚያም 

“የጎንደሯ እንጅ የዲማዋ እማ በነ-ሰረገላ ብርሃን ዘመን ታይታ ጠፍታለች”፡፡ በማለት ሊቁ 

ፋሬስ መለሱ፡፡ (ማዕበል ፈጠነ፣ 2011፣ 14) ከዚያም ስለጎንደሯ ብለው ሲመልሱለት “ውኃዋን 

ፈልጉ ማግኘት ከባድ ነው” በማለት ሊቁ ፋሬስ ደግሞ መልሰው ይሞግታሉ፡፡ ለፈላጊው ጥሪ 

ሲቀርብለት የውኃዋን ለትውልዱ ጠቃሚነት በማስቀደም ነው፡፡ ይህ ደግሞ ፈላጊው ለፍለጋው 

ሳያቅማማ ቆርጦ እንዲነሳ ለማድረግ ነው፡፡  በሌላ መልኩ ፈላጊው ጠቢቡ ሖረ ስለየትኛው 

ውኃ በማለት መጠየቃቸው ብዙ ተፈላጊ የህይወት ውኃ እንዳለ ለመጠቆም ይመስላል፡፡ ከዚያም 

የጎንደሯን ውኃ ፈልጎ ማግኘት ከባድ ነው ብለው ጠቢቡ ሖረ መመለሳቸው ጥሪውን 

ላለመቀበል አስበው ይመስላል፡፡ እንዲሁም ጉዞውን ከጎጃም ጎንጅ ደብረ-ጥበብ ተነስተው ጎንደር 

ድረስ በእግራቸው ተጉዘው ስለሚፈልጉ አድካሚነቱን በማሰብ ነው ለማለት ያስደፍራል፡፡ 

ስለሆነም ከሚታዊ ፍለጋ አንጻር ስናየው ጥሪውን ላለመቀበል የቀረበ ምክንያት ወይም 

የመለየት ንዑስ ምዕራፍ የሆነው የእምብኝታ ማሳያ ልንለው እንችላለን፡፡ ከላይ በምልልሱ/ 

ንግግሩ እንደምንረዳው ተፈላጊው ውሃ፣ ፈላጊው የጥንት አባቶቻችን ተወካይ የሆኑት ጠቢቡ 

ሖረ፣ የፍለጋው ምክንያት ደግሞ ለትውልዱ መዳህኒት ለማግኘት እንደሆነ እንረዳለን፡፡ ይህም 

የፍለጋውን አላማ በግልጽ ይጠቁማል፡፡ ይህ ደግሞ የሚታዊ ፍለጋ ጽንሰ ሃሳብ ማሳያ ነው፡፡   

በሌላ በኩል ሊቁ ፋሬስ ጠቢቡ ሖረ ጥሪውን እንዲቀበሉና ፍለጋውን እንዲጀምሩ ለማሳመን 

ጥረት ሲያደርጉ እንመለከታለን፡፡ ይህም የሚታዊ ፈላጊውን የፍለጋውን አላማ በማስረዳት 

የማነሳሳት ሂደት ነው፡፡ ይህንም እንደሚከተለው ማየት እንችላለን፡፡  

“ግድ የለም ግድ የለም እኛ ድርሻችንን እንወጣ ከእንግዲህ ወዲህ የእኔና የአንተ ስራ 

ውኃዋን በመፈለግ ላይ ቢሆን ይመረጣል፡፡ እንደ አለቅት ውሃ ለውሃ እየሄድን 

የድርርሻችንን እንፈልግ፡፡ የቀለምና የጥበብ አባታችን ድንቁ ከተዋናይ ጀምሮ ሲወርድ 

ሲወራረድ የመጣውን ሃገራዊ ጥበብ ጠብቀወ የድርሻቸውን አበርክተዋል፡፡ ኖላዊ 

ዘጎንደርም ከዓመታት በፊት ለውሃዋ ሰማዕት ሆነዋል፡፡...አሉ ፋሬስ” (ማዕበል ፈጠነ፣ 

2011፣ 14) {አጽንዖት የእኔ} 

ስለዚህ ሊቁ ፋሬስ ለጠቢቡ ሖረ ድርሻችንን መወጣት አለብን ከእንግዲህ በኋላ ሥራችን 

ውኃዋን በመፈለግ ላይ ቢሆን ይመረጣል ያሉበት ምክንያት ውሃዋ ተራ የምንጭ ውሃ ሳትሆን 



 
 

 71  
 

የህይወት ውሃ ስለሆነችና ትወልዱም ይቺን ውሃ ቢያገኝ በጥበብ የተሞላ እንደሚሆን 

በማሰረዳት ነው፡፡ ይህ ደግሞ የሚፈለገው ጉዳይ ምን ያክል ትኩረት እንደ ተሰጠው ለመስበክ 

ነው፡፡ ጥንት ከእነተዋነይ ጀምሮ ሲወረድ ሲወራረድ የመጣውን ጥበብ እኛም ይህንን ደግም 

የድርሻቸውን በመወጣት ለትውልዱ ማቆየት እንዳለባቸው በማሳመን ነው፡፡ ስለዚህ ፈላጊው 

የሚፈለግው ጉዳይ ትውልድን በጥበብ ከፍ ለማድረግ የሚጠቀም ነው፡፡  ስለሆነም ጠቢቡ ሖረ 

የጉዞውና ፍለጋው የገድል ጥሪ የሚደረሳቸው በሊቁ ፋሬስ አማካኝነት “ያቺ የሀገር ሀብትኮ 

ለዚህ ትውልድ ፍቱን መደኃኒት ነበረች” (ማዕበል ፈጠነ፣ 2011፣ 14) በሚል ንግግር ነው፡፡ 

ይህም ጠቢቡ ሖረ  ያቺ የሀገር ሀብት የተባለችው ማን ናት? ለትውልዱስ እንዴት ፍቱን 

መዳህኒት ልትሆን ትችላለች? በማለት እንዲጠይቁና የት መሄድ እንዳለባቸው? ከማን ጋር 

መገናኘት እንዳለባቸው? አዕምሯዊ አሳሳ እንዲያደርጉ ይገፋፋቸዋል፡፡ “በመጨረሻው የጥሪ 

ንግግራቸው ከዚች ቅጽበት ጀምሮ ሻሽህን ሳይሆን የምስጢር ሰንሰለትህን ጠበቅ አደርግና 

ውኃዋን እንደምንም ለማግኘት ሞከር”፡፡ አሉ ሊቁ ፋሬስ (ማዕበል ፈጠነ፣ 2011፣ 15) ይህ 

ንግግራቸው ፍለጋው የግድ መከናውን አለበት በሚል መንፈስና በፍለጋው ወቅት ምስጢር 

መጠበቅ እንዳለበት ይመክራሉ፡፡ ይህም ውኃዋን መኖሯን የሚያውቋት የተወሰኑ የጥበብ ሰዎች 

ብቻ መሆናቸውን ያሳያል፡፡ የምስጢር ሰንሰለትህን ጠበቅ አድርግ ማለታቸው ጠቢቡ ሖረ 

ምስጢር እንዳያባክኑ እየመከሯቸውና ምስጢር ካባከኑ በፍለጋው ወቅት እንቅፋት 

እንደሚያጋጥማቸው እየጠቆሟቸው ነው፡፡ በዚህም ፍለጋው በጥንቃቄ መደረግ እንዳለበት 

ይጠቁማሉ፡፡ ሶስቱንም የፍለጋ ምዕራፎች እንደሚከተለው እንመልከት፡፡ 

3.4.1. የፍለጋ የመለየት ምዕራፍ 

በዚህ ክፍል በሐሽማል ልቦለድ ውስጥ የመለየት ምዕራፍ ምን እንደሚመስል ከቴክስቱ ማስረጃ 

በማጣቀስ እንደሚከተለው እንመለከታለን፡፡ 

ጠቢቡ ሖረ የሚፈለገውን ነገር ካወቁና ጥቅሙን ከተረዱ በኋላ ለፍለጋው ውሳኔ ሲሰጡ 

እንመለከታለን፡፡  ይኸውም፡- 

“እኔም እንደ አቅሜ ሰማእቱ ኖላዊ የሞተላትን ምንጭ እፈለጋለሁ፡፡ በተለይ ይችን ውሀ 

ከሰማዕቱ ኖላዊ ማን እንደተረከባት ባውቅ ኑሮ ፍለጋው ይቀልልኝ ነበር፡፡ ግድ የለም፡፡ እድሜ 

ዘመኔን እንደተጠማ ዋሊያ ውኃ ስፈልግ እኖራለሁ፡፡...ከዚያም በል አሁን እኔን ሸኘኝ”፡፡ 

(ማዕበል ፈጠነ፣ 2011፣ 16) {አጽንዖት የእኔ} በማለት ጠቢቡ ሖረ ይናገራሉ፡፡ 

በዚህ ሃሳብ ውስጥ ሁለት ዋና ነጥቦችን ጠቢቡ ሖረ ሲጠቁሙ እንመለከታለን የመጀመሪያው 

ውኃዋን ሰማዕቱ ኖላዊ ለብዙ ዘመናት እየተጠቀሟት፣ ሀገር ይጠቅማል፣ ምስጢር ይጠብቃል 

ላሉት ሰው ሁሉ ያድሉ እንደ ነበር፡፡ ከዚህ ባሻገር በዚች ውሃ ምክንያት ለባዕድ ሀገር ሰው 

ምስጢር አለባክንም ብለው መስዕዋት ሆነዋል፡፡ ስለዚህ የሀገር ሀብትን በምስጢር ሲጠብቁ 

ቆይተው መሞታቸውን ያመላክታል፡፡ ይህ ደግሞ የአባቶቻችን ጥበብ በምስጢር በመጠበቅ 

ለተተኪው ትውልድ የማውረስ ሂደት ነው፡፡ ጥንት የነበረን ጥበብ ለአዲሱ ትውልድ የመፈለግ 

ሂደት ደግሞ የሚት ጽንሰ ሃሳብን ያመላክታል፡፡ 

 በሌላ በኩል ጠቢቡ ሖረ ሰማዕቱ ኖላዊ ለማን እንዳስረከባት ባውቅ ኑሮ ፍለጋው ይቀለኝ ነበር 

በማለት የሚናገሩት ውኃዋን ለመፈለግ ብዙ ውጣ ውረድ እንደሚጠይቅ ሲገልጹ ነው፡፡ ከዚያም 

እድሜ ዘመኔን እፈለጋታለሁ ማለታቸው ለፍለጋው ቆርጠው መነሳታቸውን ለመግለጽ ነው፡፡ 

በዚህም የገድል ጥሪውን እንደተቀበሉት መረዳት እንችላለን፡፡ በመቀጠል በል ሸኘኝ በማለት 

መጠየቃቸው ለፍለጋው ለመለየት መውሰናቸውን አመላካች ነው፡፡ 

በመለየት ምዕራፉ ሊቅ ፋሬስ ጠቢቡ ሖረን የሚለዩት በሰላምታ ብቻ ሳይሆን ለፍለጋው 

ትኩረት ሰጥቶና መስዕዋትነት ከፍሎ እንዲፈልግ ለማድረግ በከባድ ንግግር ይቋጫሉ፡፡ 

ይኸውም “ከእንግዲህ ወዲህ ያችንን ውኃ ሳታገኝ ፊቴን አታየውም፡፡” (ማዕበል ፈጠነ፣ 2011፣ 

16) በማለት ነው የሸኙት፡፡ 

በመጨረሻም ሊቅ ፋሬስ ለጠቢቡ ሖረ ለፍለጋው አጋዥ የሚሆኑትን አካላትና መገኛ ቦታቸውን 

ጠቁመው ሲለዩ እንመለከታለን፡፡ ይህም የፍለጋውን ድካም ለመቀነስ የሚረዳ ምክር ነው፡፡  

“የመጽሃፉ ስም ሐሽማል ነው፡፡ ይህንን መጽሃፍ ይዘው ጎንድር ውስጥ የሚኖሩት ምስጢር 

አዋቂው ሊቅ ደግሞ ሊቅ አጽቁ ናቸው፡፡ ስማቸውን የሚያውቅ ከሌለ አበቅ የለሽ አካባቢ 

ፈልጋቸው”፡፡ አሉ ሊቁ ፋሬስ፡፡ (ማዕበል ፈጠነ፣ 2011፣ 17) {አጽንዖት የእኔ} ይህንን ሃሳብ 

ያሉበት ምክንያት ሐሽማል የጥበብ መጽሃፍ መጀመሪያ ካልተገኘ ውኃዋን የመፈለግ ሙከራ 

እንደማይካሄድ በመረዳታቸው ነው፡፡ የትና ከማን ጋር መጀመሪያ መገናኘት እንዳለባቸው 

መጠቆማቸው የፍለጋ ምዕራፉን ሂደት በሂደት እንዲያከናውኑት የሚረዳ ይሆናል፡፡ ምክንያትም 

አንድን ነገር ለመፈለግ ቦታውን፣ ምንነቱን፣ ከማንና የት እንደሚገኝ መጠቆሙ ከሚት አንጻር 

ጠቀሜታው ከፍተኛ ስለሆነ ነው፡፡ 

3.4.2. የፍለጋ መዝለቅ ምዕራፍ 

 ጠቢቡ ሖረ በሊቁ ፋሬስ አማካኝነት ስለሚፈለገው ነገር፣ ለምን እንደሚጠቅም፣ የት ቦታ 
እንደሚፈለግ፣ ውኃዋን ፈልጎ ለማግኘት ሐሽማል የጥበብ መጽሃፍን መጀመሪያ ማግኘት 
ግዴታ መሆኑን፣ ለፍለጋው የሚረዱት ሊቅ አጽቁን የት አከባቢ እንደሚያገኙ ከተረዱና ካመኑ 
በኋላ ጠቢቡ ሖረ ለፍለጋው ቆርጠው በመነሳት ወደ መዝለቅ ምዕራፍ ሲሸጋገሩ 
እንመለከታለን፡፡  

ጠቢቡ ሖረ የፍለጋ መዝለቅ ምዕራፉን የሚጀምሩት ከጎጃም ጎንጅ ደብረ ጥበብ ተነስተው 

ጎንደር እጩጌ ሰፈር አካባቢ በመድረስ ነው፡፡ በመጀመሪያ የተጓዙት መጽሃፉ ይገኝበታል ወደ 

ተባለው ቤት ነው፡፡ (በእቅዳቸው መሰረት ስለ ህይወት ውኃና ስለ ጎንደር ምስጢር ያውቃሉ 

ስለተባሉት ሊቅ አጽቁና ሐሽማል የሚባለውን ባህሩን እንደ ቤንዚን የሚያነድ መጽሃፍ 

ይኖርበታል ተብሎ ወደ ሚገመተው ሊቅ አጽቁ ቤት በመሄድ ነበር፡፡ (ማዕበል ፈጠነ፣ 2011፣ 

27) እንደተጓዙም የቤቱን ምስል በማስታወሻቸው ከያዙት ስእል ጋር በማስተያየት ሲሆን፤ 

እውነትም ቤቱ ጠቢቡ ሖረ የሚፈልጉት ቤት እንደሆነ ሲያረጋግጡ እንመለከታለን፡፡ 

ከመነሻቸው መጽሃፉ ያለበትን ቤት ምን እንደሚመስል በድንጋይ ላይ  ስዕለው በመያዝ ነው 

ፍለጋውን የጀመሩት፡፡ ይህ ደግሞ የሚፈለገው ነገር የት አካባቢ እንደሚገኝ ስዕሉን ተመልክቶ 

አጽኖት ለመስጠት ነው፡፡  (ቤቱ መብራት የሌለው በርባሮስ የወረረው ጨለማ ነው፡፡ ከያዙት 

ስዕል ጋር ሲያመሳስሉት ሂዶ ግጥም አለ)፡፡ (ማዕበል ፈጠነ፣ 2011፣ 27) ይህም ፍለጋውን 

በያዙት የስዕል ማስታወሻ መነሻነት በቅደም ተከተል እያከናወኑ መሆናቸውን እንገነዘባል፡፡ 

በሌላ በኩል ቤቱ መብራት የሌለው በርባሮስ የወረረው ጨለማ ነው መባሉ ሐሽማል ብራሃናዊ 

የጥበብ መጽሃፍ በውስጡ ሊገኝ እንደማይችል በፍካሬ ይጠቁማል፡፡  

በመቀጠል ጠቢቡ ሖረ ስለ ሊቅ አጽቁ አድራሻ ሲጠይቁ በስህተት ሞተዋል መባላቸውን፣ 

ቤቱም እንደተሸጠና በዘበኛ እየተጠበቀ እንዳለ ሲያረጋግጡ ጭንቀት ውስጥ ሲገቡ 

እንመለከታለን፡፡ እንዲህ በማለት ይናገራሉ፡፡  



 
 

 74  
 

“ቤቱን ማ..ማ...ን ገዛው?” አሉ ጠቢቡ ሖረ አንደበታቸው እየተሳሰረ ጠይቁ፡፡ በቅርቡ ግዕዝ 

ለማስተማር ጎንደር የገባ ጀርመናዊ ባለጸጋ ነው አሉ፡፡ ጀ...ጀ..ጀ...ጀርመናዊ የፈጣሪ ያለህ 

ጀርመናዊ ለዚያውም ባለጸጋ የፈጣሪ ያለህ እያሉ” ሲናደዱ ድጋሜ ላብ ዘፈቃቸው፡፡ (ማዕበል 

ፈጠነ፣ 2011፣ 31) {አጽንዖት የእኔ} 

ጠቢቡ ሖረ ለማግኘት በጉጉት ሲፈልጉት የነበረው ቤት ተሸጧል ሲባሉ ተበሳጭተዋል፡፡ 

በተለይ የገዛው ሰው ጀርመናዊ ነው መባሉ ንዴቱን ጨምሮባቸዋል፡፡ ጀርመናዊ በመሆኑ 

የተናደዱበት ምክንያት ደግሞ ከዚህ በፊት በታሪክ የሚያውቁት የህይወትን ውኃ በምስጢር 

ሲጠቀም፣ ለትውልድ ሲያድል የነበረው ሰማዕቱ ኖላዊ ጀርመን ሀገር ግዕዝ ለማስተማር 

በህይወት ሂዶ ስለህይወት ውሃ ምስጢር አልናገረም በማለቱ በገዛ ተማሪው ተገድሎ በሞት 

መመለሱን ስላስታወሳቸው ይመስላል፡፡ ይህ ከራስ ጋር እየተከራከሩ፣ ፈጣሪን እየጠሩ 

ስለሚፈለገው ጉዳይ የማሰብ፣ የመበሳጨት፣ ውስጣዊ ተጋድሎ የማድረግ ሁኔታ ከነገረ ሚት 

አኳያ የፍለጋው የመዝለቅ ምዕራፍ ማሳያ ነው፡፡  

በሌላ በኩል በመዝለቅ ምዕራፉ ሊቅ አጽቁ ሞተዋል መባላቸው ውሸት ሆኖ በህይወት 

መኖራቸውንና መንግስት ከተረከበው ቤት ውስጥ መጽሃፉ እንደሌለ፣ መጽሃፉን ሊቁ አጽቁ 

ከሰማዕቱ ኖላዊ ተረክበው በእጃቸው መኖሩን ሲያረጋግጡላቸው ለአላማቸው መሳካት አንድ ግብ 

መሆኑን ተገንዝበው ሲደሰቱ እንመለከታለን፡፡ ይህ ለተነሱበት አላማ ውስጣዊ እርካታ የማግኘት 

ሂደት የአንድ ተጋዳሊ ሚታዊ መገለጫው ነው፡፡ ይኸውም ጠቢቡ ሖረ ሊቅ አጽቁን በትክክል 

እንዳገኟቸው ተረድተው እጩጌ ሰፈር የተንከራተቱበትን ጊዜ እንዳላባከኑ ቆጥረውታል፡፡ 

(ማዕበል ፈጠነ፣ 2011፣79)፡፡ በዘበኛው ማንደፍሮ የድብደባ ሙከራ ቢደረግባቸውም፣ እጩጌ 

ሰፈር ቢንከራተቱም፣ ቢደክሙም ላሰቡት አላማ ተጋድሎውን እንዳደረጉ መገንዘባቸው ከነገረ 

ሚት አኳያ የተጋዳሊው የፍለጋ መዝለቅ ምዕራፍ ማሳያ ነው ማለት እንችላለን፡፡ 

በመቀጠል በፍለጋ መዝለቅ ምዕራፉ ጠቢቡ ሖረ የሚፈለገውን ጉዳይ(የህይወት ውኃን) 

ለማግኘት ከሊቅ አጽቁ ጋር ወደ ተለያዩ አፍለጋት ሲጓዙ እንመለከታለን፡፡ በዚህም 

የመጀመሪያውን የፍለጋ ጉዞ ምዕራፍ ያደረጉት ወደ ቀኃ ወንዝ ነው፡፡ ከዚያም ሐሽማል የጥበብ 

መጽሃፍን ይዘው ወደ ወንዙ በመውረድ የመጀመሪውን የፍለጋ ሙከራ አድርገው 

አልተሳካላቸውም፡፡ ይህ ጥባባዊ ቅዱስ መጽሃፍ ይዞ የህይወት ውሃን ለማግኘት የሚደረግ 

የፍለጋ ጉዞ ደግሞ አንዱ የነገረ ሚት ባህሪ መገለጫ ነው፡፡ ይሁን እንጅ በመጅመሪያው የፍለጋ 

ሙከራ የህይወት ውሃን ሳያገኟት ተመልሰዋል፡፡ ለቀጣይ ፍለጋ ደግሞ ተስፋ ሰንቀዋል፡፡  

ይኸውም፡- ግድ የለም ተስፋ ሳንቆርጥ መቀጠል ነው፡፡ አሉ ሊቅ አጽቁ ትናንት መጽሃፉ የቀሃ 

ወንዝን ሳያነደው በመቅረቱ ጠቢቡ ሖረ ገጸቸው ሲከፋ ተመልክተው፡፡ (ማዕበል ፈጠነ፣ 2011፣ 

199) በማለት ይናገራሉ፡፡ ጠቢቡ ሖረ ተስፋ መቆረጣቸውን ሲመለከቱ ሊቅ አጽቁ ተስፋ 

መቁረጥ እንደሌለባቸው ያስረዳሉ፡፡ ተጋዳሊ በፍለጋው ወቅት ከድካሙ የተነሳ ተስፋ ሊቆርጥ 

ይችላል፡፡ ይሁን እንጅ ተጋዲሊውን ከጎኑ ሆኖ አይዞህ እያለ የሚያበረታታ ረዳት አይጠፋም፡፡ 

ይህም ሊቅ አጽቁ ነው፡፡ ይህ ጉዳይ የልዕለ ተፈጥሮ ርዳታ በሊቅ አጽቁ ላይ አድሮ እያገዛቸው 

ስለሆነ የመለየት ንዑስ ምዕራፍ እንደሆነ ልንረዳው እንችላለን፡፡  

በመቀጠል ሁለተኛውን ሙከራ በአንገረብ ወንዝ ላይ በማድረግ የፍለጋ አለማቸውን እውን 

ለማድረግ ተጋድሎ አድርገዋል፡፡ ይሁን እንጅ ትንሽ ፍንጭ አግኘተው ትክክለኛዋን የህይወት 

ውኃ ግን ማግኘት እንዳልቻሉ ይናገራሉ፡፡ ይህም ከሚት አንጻር ተጋዳሊው/አርበኛው ለቆመለት 

አላማ ተደጋጋሚ ተጋድሎ ማድረግ እንደሚገባው አመለካች ነው፡፡ ይኸውም፡- 

 እንደተለመደው መጽሃፉን ወደ አንገረብ ሲጥሉት አንገረብ ላይ የብርሃን ፍንጣቂ ተረጨ፡፡ 

ነገር ግን ባህሩ ነድዶ በውስጡ የህይወትን ውኃ ማስገኘቱ አልነበረም፡፡ (ማዕበል ፈጠነ፣ 2011፣ 

201) {አጽንዖት የእኔ} በዚህ ሙከራ ሊቅ አጽቁ ቢበሳጩም ጠቢቡ ሖረ ግን ትንሽ ፍንጭ 

በማግኘታቸው ደስታን ፈጥሮላቸዋል፡፡ (ሊቅ አጽቁ በሁኔታው ተበሳጩ፡፡ ጠቢቡ ሖረ ግን 

ይህንን እንደ አንድ ፍንጭ ቆጥረውት ፍስሃቸው በፊታቸው ተረጨ፡፡) (ማዕበል ፈጠነ፣ 

2011፣ 201) ይህም ጠቢቡ ሖረ የበለጠ የፍለጋ ጉዞውን ምዕራፍ ዘልቆ እንዲሄድ አነቃቂ 

ወይም ፍንጭ ሰጭ ምልክት ነው፡፡ በዚህም ጠቢቡ ሖረ በቀጣይ ፍለጋውን ለማስቀጠል ተስፋን 

ሰንቀዋል፡፡ ይህ ተስፋን የመሰነቅ፣ የመነቃቃት፣ የሚፈለጉትን ነገር ወደፊት አገኘዋለሁ ብሎ 

የማሰብ ሂደት የፍለጋው ቅጽር የመዝለቅ ምዕራፍ ማሳያ ነው፡፡ 

ጠቢቡ ሖረ አንገረብ ላይ ያገኙትን ፍንጭ መነሻ አድርገው ፍለጋውን አጠናክረው ቀጥለዋል፡፡ 

በዚህም ሶስተኛውን ሙከራ ለማድረግ ሐሽማል የጥበብ መጽሃፍን ተሸክመው በልደታ ማሪያም 

ውኃ ላይ ፍለጋውን  ለማከናውን እንደተለመደው ተጉዘዋል፡፡ በዚህ የፍለጋ ምዕራፋቸው 

የህይወት ውሃን ማግኘታቸውንና መደሰታቸውን  እንመለከታለን፡፡ ይኽውም፡-  

ጠቢቡ ሖረ ግዙፉን መጽሃፍ በልደታ ማሪያም ውኃ ላይ በጢሙ ሲደፉት ውኃዋ እንደ ቤንዚን 

ተንደገደገች፡፡ ብርሃኑ እንደ ደመራ አልፎ አልፎ ቦግ ቦግ አለ፡፡ ሊቅ አጽቁ በደስታ ድንጋጤ 

ተዝለፍለፈው ወደቁ፡፡ (ማዕበል ፈጠነ፣ 2011፣ 306) {አጽንዖት የእኔ} 

 በዚህ ትረካ ውስጥ መረዳት እንደምንችለው ከሶስት ጊዜ ሙከራ በኋላ ጠቢቡ ሖረ ከሊቅ 

አጽቁ ጋር ለረጅም ጊዜ ሲፈልጓት የነበረችው የህይወት ውኃ መገኘቷንና የጠቢቡ ሖረ የፍለጋ 

አላማ መሳካቱን እንረዳለን፡፡ የጠቢቡ ሖረ ረዳት የሆኑት ሊቅ አጽቁ በውኃዋ መገኘት ምክንያት 

በደስታ ተዝለፍልፈው መወደቃቸውንም እናያለን፡፡ ይህም የሚፈለገው ነገር ምን ያክል አጓጊ 

እንደነበረ እንገነዘባለን፡፡ ስለዚህ የዋናው ፈላጊ የጠቢቡ ሖረ ደስታም ከዚህ በላይ እንደሚሆን 

መገመት ይቻላል፡፡ ምክንያቱም አንድ ተጋዳሊ እስከ ሞት ድረስ ተጋድሎ አድረጎ ከብዙ 

ድካምና ልፋት በኋላ የሚፈለገውን ነገር ሲያገኝ  ደስታው እጥፍ ድርብ እንደሚሆን እሙን 

ነው፡፡ ይህም ከሚት አንጻር የመዝለቅ ምዕራፍ ማሳያ ነው፡፡ በአጠቃላይ ጠቢቡ ሖረ ፍለጋውን 

ደረጃ በደረጃ ያከናወኑ ሲሆን አንድ ሚታዊ ተጋዳሊ የሚያጋጥመውን ብዙ ፈታና አልፈው 

ምኞታቸውን የህይወት ውኃን በማግኘት አሳክተው ተመልክተናል፡፡ 

3.4.3. የፍለጋ የመመለስ ምዕራፍ 

የፍለጋውን መመለስ (Return) ምዕራፍ ስንመለከት፡- የጠቢቡ ሖረ የፍለጋ ምዕራፍ 

የሚጠናቀቀው የምትፈለገውን የህይወት ውኃ ፈልጎ በማግኘት፣ በመጠጣት፣ በረከት 

በማግኘት፣ ከበረከቱ ይዞ በመመለስ ነው፡፡ ይኸውም ጠቢቡ ሖረ በሊቅ አጽቁ ረዳትነት 

ተደጋጋሚ የፍለጋ ተጋድሎና ሙከራ በማድረግ ውኃዋን በልደታ ማሪያም አግኝተዋል፡፡ 

እንዳገኟትም በጣም ተደስተዋል፡፡ ከዚያም ጠጥተዋል፡፡ መለስውም ውኃዋን ሰውረዋል፡፡ 

ጥበባቸውን ተጠቅመው በሐሽማል መጽሃፍ እንደገና እንድትነድ አድርገዋል፡፡ ከዚያም 

በኮዳቸው ቀድተው ከበረከቱ መጀመሪያ ውኃዋን እንዲፈልጉ ለላኳቸው ጓደኛቸው ለሊቁ ፋሬስ 

በጉያቸው ይዘው ተመለስዋል፡፡ በመጨረሻም ውኃዋን ሰውረው በደመና ተጭነው አለምን 

ዙረዋል፡፡ ይህን ሃሳብ የሚያጎላውን መረጃ ከልቦለዱ እንደሚከተለው መጥቀስ ይቻላል፡፡  

 ጠቢቡ ሖረ ግዙፉን መጽሃፍ በልደታ ማሪያም ውኃ ላይ በጢሙ ሲደፉት ውኃዋ እንደ 

ቤንዚን ተንደገደገች፡፡ 

ጠቢቡ ሖረ በመዳፋቸው ጨልፈው ከህይወት ውኃ ፉት ብለው በኮዳቸው ቀድተው መጽሃፉን 

ከውኃ ላይ ሲያነሱት ተመልሳ ተሰወረች፡፡ መጽሃፉን መልሰው ጣሉት፡፡ ውኃው ሁለተኛ 

ተንደገደገ፡፡ ውኃዋን በድጋሜ ከሰወሩ በኋላ ሊለያዩ ጥቂት ሲቀራቸው ጠቢቡ ሖረ ለሊቅ አጽቁ 

በደመና የመሄድን ጥበብ ያብራሩ ጀመር፡፡ 

ጠቢቡ ሖረ በጎናቸው ከሕይወት ውኃ በኮዳ ሻጥ አድርገው...ወደ ጎጃም አቀኑ፡፡ (ማዕበል 

ፈጠነ፣ 2011፣ 306-307) {አጽንዖት የእኔ} 

ከላይ ባለው ማስረጃ እንደምንረዳው ጠቢቡ ሖረ ሐሽማል መጽሃፍን በውኃው ላይ ሲጥሉት 

ውኃዋ መገለጧን፤ ከውኃዋ መጠጣታቸውን፣ መጽሃፉን ሲያነሱት ደግሞ መልሳ መሰወሯን፣ 

እንደገና መልሰው ማንደዳቸውን፣ በመጨረሻም ውኃዋን ሰውረው የህይወትን ውኃ በኮዳ ይዘው 

ወደ መጡበት ወደ ጎጃም በደመና መመለሳቸውን መረዳት ይቻለል፡፡  

በአጠቃላይ ጠቢቡ ሖረ የጥንታዊ አባቶቻችንን ሀብት ለዚህ አዲስ ትውልድ ለማውረስ ከሊቅ 

አጽቁ ጋር በአባትነት ተወክለው በፍለጋቸው ከጎጃም፣ ጎንደር፣ ከሰፈር ሰፈር፣ ከአፍላጋት ወደ 

አፍላጋት ውኃዋን እና ሐሽማል የጥበብ መጽሃፍን ለመፈለግ የፍለጋ ምእራፎችን በመመርኮዝ 

ሲጓዙ እንመለከታለን፡፡ በዚህም የሀገር ሀብት፣ የትውልድ መዳህኒት የሆነችውን የህይወት 

ውኃን ሲያገኟትና ሲደሰቱ እንመለከታለን፡፡ ከዚም በእግር ከመጓዝ፣ ወደ በደመና መብረር፣ 

ይሸጋገራሉ፡፡ ይህንም ከነገረ ሚት አንጻር ስንመለከተው ተጋዳሊው በሚፈጽማቸው ድርጊቶች፣ 

በሚገባባቸው ሁነቶችና ከተፈጥሮና ከማህበረሰቡ ጋር በሚፈጥራቸው መስተጋብሮች፤ ሚታዊ 

ስርዓት ነጥሮ እንደሚወጣ ያስረዳል፡፡ ስለሆነም ልቦለዱ የሚታዊ ፍለጋ ምዕራፎች የሚታዩበት 

መሆኑን እንገነዘባለን፡፡ ለዚህም በልቦለዱ የምናነባቸው በትንተናው የቀረቡት ትረካዎች 

ማሳያዎች ናቸው፡፡ 

3.5. የፍለጋ አይነቶች በሐሽማል ረጅም ልቦለድ 

ስለ ፍለጋ አይነቶች በምዕራፍ ሁለት በስፋት አይተናል፡፡ ፍለጋ የራሱ የሆነ አላማ አለው፡፡ 

በሚታዊ ፍለጋ የሚፈለጉ ነገሮች ሊለያዩ ይችላሉ፡፡ ይህም እንደ ሃይማኖቱ፣ ባህሉ፣ እንዲሁም 

እንደ ተጋዳሊው አላማ ሊለያይ ይችላል፡፡ የሚታዊ ተጋዳሊው የሚጓዝበት መነሻ ምክንያት፣ 

የሚፈልገው ነገር፣ የሚጨበጥ ወይም የማይጨበጥ ሊሆን ይችላል፡፡ ስለሆነም በሐሽማል 

ልቦለድ ውስጥ የሚጨበጥም የማይጨበጥም ነገር ይፈለጋል፡፡  

ከፍለጋው መነሻ ሊቁ ፋሬስ ለጠቢቡ ሖረ የሀገር ሀብትና ለትውልዱ መዳህኒት ስለሆነችው 

ውኃ በመንገር ነው ፍለጋውና ጉዞው የሚጀመረው፡፡ እንዲህ ሲል፡-   

ሊቃውንት እያለቁ ዘመኑ እየከፋ ትውልድ እየጠፋ መጣ፡፡ ያች የሀገር ሀብትኮ ለዚህ 

ትውልድ ፍቱን መዳኃኒት ነበረች”፡፡ አሉ ፋሬስ፡፡... 

 “የጎንደሯን ውኃ ማግኘት ከባድ ነው፡፡ ከቅርብ ጊዜ ወዲህ ብዙ ጠበብት ፈልገው 

አጥተዋታል፡፡ ጎንደር ውስጥ ብዙ የተቀበሩ አንቅዕት መኖራቸው ግልጥ ነው፡፡ ነገር ግን 

መላ ጎንደርን ከገጠር እስከ ከተማ መርምሮ ውኃዋን ለማግኘት መለኮታዊ ተአምር 

ያስፈልግ ይመስለኛል?” አሉ ሖረ፡፡ (ማዕበል ፈጠነ፣ 2011፣ 14) {አጽንዖት የእኔ} 

ከዚህ ሃሳብ ስንመለከት ሊቁ ፋሬስ ሊቃውንት ማለቃቸውን፣ ዘመኑ የከፋ መሆኑን፣ ትውልዱ 

እየጠፋ መምጣቱን ለጠቢቡ ሖረ ከገለጹ በኋላ ለትውልድ መዳህኒት የሆነችውን የህይወት ውሃ 

በማስታወስ ነው የሚፈለገው ነገር ምን እንደሆነ የሚናገሩት፡፡ በሌላ በኩል ጠቢቡ ሖረ 

የምትፈለገውን ነገር ፈልጎ ለማግኘት ከባድ እንደሚሆን ይሞግታሉ፡፡ ይህም አንድ በጣም 

ጠቃሚ የሆነ ነገር ፈልጎ ለማግኘት ተጋዳሊ መሆንን የሚጠይቅ መሆኑን ለማስረዳት ነው፡፡ 

ውኃዋ ደግሞ የት እንዳለች ስለማይታወቅ ደብቅ በመሆኗ ፍለጋው ከመለኮታዊ ታኣምር ጋር 

ሲገናኝ እንመለከተዋለን፡፡ ምክንያቱም ውኃዋን ጥንታዊ አባቶቻችን በጥበባቸው ስለሰውሯት 

ማንኛውም ሰው በቀላሉ ፈልጎ ማግኘት ስለማይችል ነው፡፡ በዚህም ውሃዋን ለማግኘት 

በመንፈሳዊ አቅም መብቃትን ስለሚጠይቅ ሊሆን ይችላል፡፡ ስለሆነም ከላይ በፍለጋ ምዕራፎች 

እንዳየነው ጠቢቡ ሖረም ተስፋ ሳይቆርጡ በአካላዊና በመንፈሳዊ ብቃታቸው ብዙ ተጋድሎ 

ካደረጉ በኋላ ውኃዋን ማግኘታቸውን እንመለከታለን፡፡ ይህም ከሚፈለጉ ተጨባጭ የሀገር 

ሀብት መካከል ውሀ ተጠቃሽ ነው፡፡ በመሆኑም በልቦለዱ ከሚፈለጉ ጉዳዮች መካከል 

የሚከተሉትን እንመለከታለን፡፡ እነዚህም፡- 

3.5.1.የህይወት ውኃ 

 የህይወት ውኃ በሚታዊ ተጋዳሊው ከሚፈለጉ ተጨባጭ የፍለጋ ጉዳዮች መካከል አንዷ ናት፡፡  

ውኃ በሚት ጽንሰ ሃሳብ ውስጥ የተለያየ ውክልና አለው፡፡ ይህም የመዳን፣ የመጥፋት፣ 

የፍጹም እውነት፣ የአንድነት፣ የጥበብ ሰጭነት ትዕምርትን ሊይዝ ይችላል፡፡ ውኃ በታላቁ 

መጽሃፍ ቅዱስም በተለያየ ቦታ ለተለያየ ጠቀሜታ ተጠቅሶ እናገኘዋለን፡፡ ይኸውም፡- በዮሐንስ 

ወንጌል ኒቆዲሞስ “ሰው ከሸመገለ በኋላ ዳግመኛ መወለድ እንደምን ይችላል? ዳግመኛ ይወለድ 

ዘንድ ወደ እናቱ ማህጸን ተመልሶ መግባት ይችላልን?” በማለት ክርስቶስን ሲጠይቀው ጌታችን 

ክርስቶስም መልሶ እንዲህ አለው፡፡ “እውነት፣ እውነት እልሃለሁ፤ ዳግመኛ ከውሃና ከመንፈስ 

ቅዱስ ያልተወለደ ሰው ወደ እግዛብሔር መንግስት ሊገባ አይችልም” በማለት አመስጥሮ 

አስረድቶታል፡፡ (ዮሐ. 3፣4-5) ይህ ሃሳብ የሚያስረዳን ሰው ከሚፈጠርባቸው ባህሪያተ ስጋ 

መካከል ውኃ አንዱ መሆኑን ነው፡፡ እንዲሁም ሰው በውኃና በመንፈስ ቅዱስ ከተጠመቀ ወደ 

እግዛብሔር መንግስት እንደሚገባ ማሳያ ነው፡፡  

ከዚህ በተጨማሪ ኢየሱስ ክርስቶስ በሰማሪያ ውኃ ስትቀዳ አግኝቶ ውኃ አጠጭኝ ስላላት 

ሳምራዊት ሴት ማንሳት እንችላለን፡፡ እንሆ አንዲት ሴት ከሰማሪያ ውኃ ልትቀዳ መጣች 

ጌታችን ኢየሱስም “ውኃ አጠጭኝ” አላት፡፡ ደቀመዛሙርቱ ምግብ ሊገዙ ወደ ከተማ ሂደው 

ነበርና፡፡ ያቺ የሰማሪያ ሴትም “አንተ አይሁዳዊ ስትሁን እኔም ሳምራዊት ስሆን እንዴት ከእኔ 

ዘንድ ውኃ ልትጠጣ ትለምናለህ?” አለችው፡፡ አይሁድ ከሳምራዊት በስርዓት አይተባበርም 

ነበርና፡፡ ጌታችን ኢየሱስም “የእግዛብሔርን ስጦታና ውኃ አጠጭኝ ብሎ የሚለምንሽ ማን 

እንደሆነ ብታውቂስ አንቺ ደግሞ በለመንሺው ነበር፡፡ እርሱም የሕይወትን ውኃ በሰጠሸ ነበር” 

ብሎ መለሰላት፡፡ ያቺ ሴትም እንዲህ አለችው፡- “ጌታዬ መቅጃ እንኳ የለህም ጉድጓዱም ጥልቅ 

ነው፤ እንግዲህ የህይወት ውኃ ከወዴት ታገኛለህ? ይህን ጉድጓድ ከሰጠን ከአባታችን ከያዕቆብ 

አንተ ትበልጣለህን? እርሱም ልጆቹም፣ ከብቶቹም ከእርሱ ጠጥተዋል፡፡” ጌታችን ኢየሱስም 

መልሶ እንዲህ አላት፣ “ከዚህ ውሃ የሚጠጣ ዳግመኛ ይጠማል፡፡ እኔ ከምስጠው ውኃ የሚጠጣ 

ግን ለዘላለም አይጠማም፡፤ እኔ የምሰጠው ውኃ በውስጡ ለዘላለም ሕይወት የሚፈልቅ የውኃ 

ምንጭ ይሆንለታል እንጅ”፡፡ ሴቲቱም “ጌታዬ ሆይ እንዳልጠማ ዳግመኛም ውኃ ልቀዳ ወደዚህ 

እንዳልመጣ እባክህ ከዚህ ውኃ ስጠኝ” አለችው፡፡ (ዮሐ. 4፣1-15)  

ከኢየሱስ ክርስቶስ እና ከሳምራዊቷ ንግግር መረዳት እንደምንችለው የህይወት ውኃ እንደ ተራ 

የጉድጓድ ምንጭ ውኃ ሳትሆን ከኢየሱስ ክርስቶስ የምትገኝ፣ ለዘላለም ህይወትን የምታስገኝ፣ 

አንዴ ከጠጣናት ዳግም እንዳይጠማን የምታደረግ፣ በገነት ውስጥ ያለችውን ውኃ መሆኗን 

ይነገረናል፡፡ ሳምራዊቷም እንዳልጠማ፣ ዳግመኛ ውኃ ልቀዳ እንዳልመጣ  “እባክህ ከዚህ ውኃ 

ስጠኝ” በማለት ኢየሱስን ስትለምነው እንመለከታለን፡፡ ይህም ምን ያክል የህይወት ወኃ 

እንደምትፈለግ ማሳያ ነው፡፡  

በዚህ ልቦለድ ውስጥም በተጋዳሊው የምትፈለገው የህይወት ውኃ ደግሞ ልክ ኢየሱስ ክርስቶስ 

እንደ ገለጻት የህይወት ውሃ ከሞት የምታድን፣ ርሃብ የምትከላከል፣ ከህመም የምትፈውስ፣ 

እወቀትና ጥበብን የምትገልጥ፣ በስውሩ አለም ወይም በምድራዊ ገነት በነጻነት የምታስኖር 

ናት፡፡ ይህም ከነገረ ሚት አንጻር ይቺ ውሃ የአዳኝነትን፣ የጥበብ ገላጭነትን፣ ውክልና ይዛ 

እናገኛታለን፡፡ ከዚህም ባሻገር በተጋዳሊው የምትፈለገው ውሃ በገነት ከምትገኘው የህይወት 

ውኃ ወይም ኢየሱስ ክርስቶስ “እሷን የጠጣ አይጠማም፣ የዘላለም ሕይወትን ያገኛል፤” ካላት 

ውኃ ጋር በንጽጽር ቀርባ እንመለከታለን፡፡ እንዲህ ሲል፡- 

“ዳዊት በታመመ ጊዜ ከቤተልሄም ውኃ ሊጠጣ ወደደ፡፡ ስለምን ቢሉ? ፈውስ ፈልጎ 

ነው፡፡ ይቺ የቤተልሔም ውሃ እንደ ልደታ ውኃ ሕይወትነት ያላት ውሃ ናት፡፡ ፈውስ 

ትሰጣለች፡፡ ሲል የልደታን ውኃ የህይወት ውሃ ሲል አብነቱ ይገልጣታል፡፡ ይህ 

ትርጓሜ ዝም ብሎ በዘፈቀደ የተቀመጠ አይደለም፡፡ የልደታ ውኃ በትክክል ገነት ውስጥ 

የምትፈልቀዋ የህይወት ውኃ እንኳ ባትሆን ማየ ህይወትነት እንዳላት ጥርጥር 

የለውም፡፡ ተዋናይ በጥበቡ እንደ ሰወራት ውሃ ተሰውራን እንጂ ካገኘናት የህይወት ውኃ 

መሆኗ አያጠራጥርም፡፡”...አሉ ሊቅ አጽቁ ወደ ልደታ ማሪያም ሲደርሱ፡፡ (ማዕበል 

ፈጠነ፣ 2011፣ 305) {አጽንዖት የእኔ}  

በዚህ የትረካ አውድ እንደምንረዳው በግልጽ የምትፈለገው የልደታዋ ውኃ በገነት እንዳለችው 

የህይወት ውኃ ማየ ህይወትነት እንዳላት አበው በሀሙሱ ውዳሴ ማሪያም ትርጓሜ 

እንዳስቀመጧት፣ እንደገለጧት፣ ትርጓሜው በዘፈቀደ የተቀመጠ ሳይሆን በስርዓት እንደሆነ 

ተራኪው አስረድቶናል፡፡ ስለዚህ ይቺ ውኃ የመፈለጓ መነሻ ሃሰብ ይህ የአብነቱ ጥቁምታ ሊሆን 

ይችላል ማለት ነው፡፡ የሚት አንዱ ጽንሰ ሃሳብ ደግሞ የአንድን ነገር ጥንት አመጣጥ፣ ስረ 

መሰረት መነሻ መፈለግ ላይ የሚያተኩር ነው፡፡ 

በዚህ ምክንያት መሪው ገጽ ባህሪ ጠቢቡ ሖረ በዋነኝነት የሚፈለጉት ነገር የህይወት ውኃን 

ነው፡፡ ይቺን የህይወት ውሃ ለማግኘት ከጎጃም ደብረ ጥበብ ወደ ጎንደር በመጓዝ ጎንደር 

ውስጥም ከሰፈር ሰፈር፣ ከአፍላጋት ወደ አፍላጋት በሊቅ አጽቁ ረዳትነት፣ በሐሽማል የጥበብ 

መጽሀፋ መሪነት፣ ፍንጭ ሰጭነት፣ መዳረሻን በመወሰን ከወንዝ ወደ ወንዝ በመንከራተት፣ 

በአካልም በአዕምሮም ዘልቆ በመጓዝ፣ አንዴ ተስፋን ሲቆርጡ ሌላ ጊዜ ተስፋን ሲሰንቁ፣ 

እንመለከታለን፡፡ በውስጣዊና በውጫዊ የጠቢቡ ሖረ ጉዞ ፍለጋው የህይወት ውኃ ላይ መሆኑን 

እንረዳለን፡፡ በሐሽማል ልቦለድ ውስጥ የትረካው ዋና ይዘት የሚያተኩረው የህይወት ውኃን 

ፍለጋ መሆኑን ከጽሁፉ እናነባለን፡፡ ጠቢቡ ሖረም የህይወትን ውኃ እንደሚፈልጉ ከትረካዎቹ 

ማስረጃዎችን እንመልከት፡፡ 

ሊቃውንት እያለቁ ዘመኑ እየከፋ ትውልድ እየጠፋ መጣ፡፡ ያች የሀገር ሀብትኮ ለዚህ 

ትውልድ ፍቱን መዳኃኒት ነበረች”፡፡ አሉ ፋሬስ፡፡... 

 “የጎንደሯን ውኃ ማግኘት ከባድ ነው፡፡ ከቅርብ ጊዜ ወዲህ ብዙ ጠበብት ፈልገው 

አጥተዋታል፡፡ ጎንደር ውስጥ ብዙ የተቀበሩ አንቅዕት መኖራቸው ግልጥ ነው፡፡ ነገር ግን 

መላ ጎንደርን ከገጠር እስከ ከተማ መርምሮ ውኃዋን ለማግኘት መለኮታዊ ተአምር 

ያስፈልግ ይመስለኛል?” አሉ ሖረ፡፡ (ማዕበል ፈጠነ፣ 2011፣ 14) 

“እኔም እንደ አቅሜ ሰማእቱ ኖላዊ የሞተላትን ምንጭ እፈለጋለሁ፡፡ በተለይ ይችን ውሀ 

ከሰማዕቱ ኖላዊ ማን እንደተረከባት ባውቅ ኑሮ ፍለጋው ይቀልልኝ ነበር፡፡ ግድ የለም፡፡ እድሜ 

ዘመኔን እንደተጠማ ዋሊያ ውኃ ስፈልግ እኖራለሁ፡፡...ከዚያም በል አሁን እኔን ሸኘኝ”፡፡ 

(ማዕበል ፈጠነ፣ 2011፣ 16) አሉ ጠቢቡ ሖረ ፡፡{አጽንዖት የእኔ} 

የሚሉ ምልልሶችንና ታሪኮችን በልቦለዱ እናነባለን፡፡ ስለዚህ ዋናው ተፈላጊ ውኃዋ ናት፡፡ 

ይሁን እንጅ በተጋዳሊው ጠቢቡ ሖረ በግልጽ የምትፈለገው የህይወት ውኃ ብትሆንም በልቦለዱ 

ጭብጥ ውስጥ በተጋዳሊያን የሚፈለጉ የማይጨበጡና የሚጨበጡ ጉዳዮች አሉ፡፡ ይህንም በገጸ 

ባህሪያት የልቦለዱ ትረካ ምልልስና ንግግር አውድ ውስጥ መረዳት እንችላለን፡፡ ከነዚህም 

መካከል ጥንታዊ የጥበብ መጽሃፍትና ፈውስ የሚሰጡ ጸበሎች በተጨባጭነት የሚፈለጉ 

ነገሮች/ሀብቶች ሲሆኑ፤ ጥበበኛ ትውልድ፣ ሀገር በቀል ጥበብ፣ ወዘተ በረቂቅነት የሚፈለጉ 

ጉዳዮች ናቸው፡፡ 

3.5.2.ጥንታዊ የጥበብ መጽሃፍት 

 ጥንታዊ የጥበብ መጽሃፍት በልቦለዱ በተጨባጭ ሀብትነት ከሚፈለጉ ጉዳዮች መካከል 

ናቸው፡፡ ጥንታዊ የጥበብ መጽሃፍት የሚፈለጉ መሆኑን የምንረዳው ደግሞ ሊቁ ፋሬስ ውኃዋን 

ለማግኘት መጀመሪያ ሐሽማል የጥበብ መጽሃፍ መገኘት እንዳለበት ጠቢቡ ሖረን ሲያሳስቧቸው 

በትረካው ስለምንረዳ ነው፡፡ ይህ ጥበባዊ መጽሃፍትን የመፈለግ ሂደት ደግሞ በነገረ ሚት 

ከሚፈለጉ ነገሮች አንዱ ነው፡፡ ይህንም ሊቁ ፋሬስ ለጠቢቡ ሖረ የመጽሃፉን ስምና ከማን እጅ 

እንደሚገኝ ሲናገሩ እናነባለን፡፡ እንዲህ ሲሉ፡-  

“የመጽሃፉን ስም እንዳትረሳ አደራ፡፡ የመጽሃፉ ስም ሐሽማል ነው፡፡ ይህንን መጽሃፍ ይዘው 

በጎንደር ውስጥ የሚኖሩት ምስጢር አዋቂው ሊቅ ደግሞ ሊቅ አጽቁ ይባለሉ”፡፡ (ማዕበል 

ፈጠነ፣ 2011፣16-17) {አጽንዖት የእኔ} በማለት ያስረዳሉ፡፡ ስለዚህ ሐሽማል የጥበብ መጽሃፍ 

ተፈላጊ ውድ ሃብት ነው ለማለት ያስችላል፡፡ ከዚህ በተጨማሪ በልቦለዱ ትረካ ውስጥ አንዳንድ 

ጥንታዊ የጥበብ መጽሃፋት ተጠቅሰው እንመለከታለን፡፡ ይህም አንዱና ሌላው ማሳያ ነው፡፡ 

ለማስረጃ ያክል ሊቁ አጽቁ ጠቢቡ ሖረን የሚቀበሉት ወይም እውነተኛ የጥበብ ተካፋዪ 

እንደሆነ የሚያረጋግጡት የአቡሻኸርን ጥንታዊ መጽሃፍ ጸሎት በማደረግ ነው፡፡ (ሊቅ አጽቁ 

ከሌሊቱ ስድስት ሰዓት ተነስተው ከመ ታእምር የሚለውን ጸሎት በአቡሻህሩ ቀመር መሰረት 

ከሐሽማል ውስጥ ገልጠው ቃላቱን አስተካክለው ጸለዩ፡፡ በትክክል ሖረ የዚህ ምስጢር ተካፋዪ 

ምስጢረኛ እንደሆኑ በጸሎት መሰረት ተረዱ፡፡ (ማዕበል ፈጠነ፣ 2011፣ 80) በዚህም አበሻኽር 

ጥንታዊ የጥበብ መጽሃፍ ደግሞ በአሁኑ ጊዜ የጠፋ ሃብት መሆኑን እንረዳለን፡፡ ስለዚህ 

ተፈላጊ ነው ማለት እንችላለን፡፡ ሌሎች መጽሃፍትም በትረካው ተካተው እንመለታለን፡፡  

ከአስራ ስምንተኛው ክፍለ ዘመን በፊትና በኃላ ከተጻፉት ስጀምር የሞክሼ የሊቅ አጽቁ መጽኃፍ 

ያለው ጎንደር ውስጥ ነው፡፡ ዳኮስ ይባላል፡፡...በበጋ ሰማይ ዝናብ የሚያወረድ የጥበብ መጽሃፍ 

ሲሆን ጎንደር ውስጥ ይገገኛል፡፡ (ማዕበል ፈጠነ፣ 2011፣122) {አጽንዖት የእኔ} 

ይህን መጽሃፍ በልቦለዱ ታሪክ ውስጥ ለመጥቀስ የተፈለገበት ዋነኛ ምክንያት ጠቀሜታውን 

ለመግለጽ ብቻ ሳይሆን ጥንታዊ የጥበብ  አባቶች ድርቅን ለመቋቋም ይጠቀሙበት እንደነበር 

ለማጠየቅና አሁን መጽሃፉ በውስን የጥበብ አባቶች እጅ ያለና የአሁኑ ትውልድ ከጥበብ የራቀ፣ 

አዕምሮው በዘመናዊ ሳይንስ የተመጠጠ፣ በባዕዳን ሃሳብ ተጽኖ የተመረዘ፣ ከመሆኑ የተነሳ 

ይህን የጥበብ መጽሃፍ ድርቅን ለመቋቋምና ዝናብ ለማውረድ የማይጠቀምበትና ጠይቆና 

መርምሮ የአባቶቹን ጥበብ ለመውረስ ፍቃደኛ አለመሆኑን ለመጠቆም ነው፡፡፡ ስለዚህ ጥበቡን 

ስለማንጠቀምበት ተፈላጊ የጠፋ ሀብት ነው ለማለት ያስደፍራል፡፡ 

ሁለተኛው ደግሞ በጎጃም ያለው የተዋነይ መጽሃፍ ነው፡፡ ታዖርያ ይባላል፡፡ ተዋነይ በደመና 

የሚጫንበት የጥበብ መጽሃፍ ነው፡፡ (ማዕበል ፈጠነ፣ 2011፣123) {አጽንዖት የእኔ} 

ይህም ሌላው ማስረጃ ሲሆን በታሪክ ውስጥ ጎልቶ ያልወጣውና ታሪክ የማይዘክረው፣ አዲሱ 

ትውልድ ጥበቡን አስማት ነው፤ ጥንቁልና ነው፤ እያለ የሚያሟርትበትን ጥበበኛው ተዋነይ 

ታዖሪያን ተጠቅሞ ታብር ውኃን በማስገኘት በደመና ይጫንበት የነበረ የጥበብ መጽሃፍ 

መሆኑን እንረዳለን፡፡ ዛሬ ግን ይህ የጥበብ መጽሃፍ የለም፡፡ ስለዚህ የሚፈለግ ሀብት ነው 

ማለት እንችላለን፡፡ 

አዕጋረ ፀሐይ የተባለው መጽሃፍ ዋናው ጥራዝ በሀገራችን ስለማይገኝ በእኛም ዘንድ ምስጢሩ 

እስከ ዛሬ ገና ለጥናት አልቀረበም፡፡ (ማዕበል ፈጠነ፣ 2011፣ 254)፡፡ {አጽንዖት የእኔ} 

ይህ የጥበብ መጽሃፍ ደግሞ ዋናው ጥራዝ በሀገራችን የማይገኝና ምስጢሩም ተመርምሮ፣ 

ተጠንቶ እስከዛሬ ጥቅም ላይ እንዳልዋለ ትረካው ይጠቁማል፡፡ መጽሃፉ ግን የህይወት 

ዛፍን/ፍሬን ፈለጎ ለማግኘት የሚጠቅም መሆኑ በልቦለዱ ታሪክ ውስጥ ተጠቁሞ ይገኛል፡፡ 

ስለሆነም ዋናው ቅጅ መሰረቁን ወይም መጥፋቱን መረዳት እንችላለን፡፡ ስለዚህ ይህ የጥበብ 

መጽሃፍ ተፈላጊ ሃብት ነው፡፡  

በአጠቃላይ ከላይ ባቀረብኳቸው ጥንታዊ የጥበብ መጽሃፍት ማስረጃነት በልቦለዱ ትረካ ውስጥ 

ጥንታዊ የጥበብ መጽሃፍት በተጨባጭ ሀብትነት የሚፈለጉ ናቸው ማለት እንችላለን፡፡ 

3.5.3. ፀበል 

 ከጥንታዊ የጥበብ መጽሃፍት በተጨማሪ ፈዋሽና አዳኝ ፀበሎች በውኃ መልክ እየተገለጹ 

በልቦለዱ ከሚፈለጉ ጉዳዮች መካከል ተጠቃሽ ናቸው፡፡ ውኃ የልብ ከሃጢያት፣ ከእርኩሰት፣ 

ከጣዖት፣ የመንጻት ምሳሌ ነው፡፡ ይህንም በታላቁ መጽሃፍ መጽሃፍ ቅዱስ እግዛብሔር 

በረከቱን በእስራኤል ህዝብ ላይ ሲገልጽ፡- ጥሩ ውኃንም እረጭባችኋላሁ፤ እናንተም 

ከእርኩሰታችሁ ሁሉ ትነጻላችሁ፤ ከጣዖታችሁ ሁሉ አነጻችኋለሁ፡፡ (ትንቢተ ሕዝቅኤል 

36፣25) በማለት ተናገሯል፡፡ ይህ ትውልድ ደግሞ ልቡ በሃጢያት ስለጎደፈ፣ በክፋት ስላደፈ 

ለመዳን ፀበል ያስፈልገዋል፡፡ ፀበል የሰው ልጆች አምነው በመጠመቅና በመጠጣት እባቡን፣ 

መተቱን፣ ኪንታሮቱን፣ ቁርጠቱን፣ ራስ ምታቱን፣ አጋንቱን ወዘተ የሚያድኑበትና 

የሚያስወጡበት፣ ዘመናዊ ህክምና ሊስታካከለው የማይችል፣ እንዲሁም ከከፍተኛ ህመም፣ 

ሃጢያትና በሽታ ፈውስና መዳህኒት የሚያገኙበት ጥንታዊ ሃብት ነው፡፡ ምክንያቱም 

የእግዛብሔር መንፈስ በውኃ ላይ ይሰፋልና፡፡ (ዘፍ. 1፣2)፡፡ ጥንታዊ ሃብትን መፈለግ ደግሞ 

የሚት ባህሪ ነው፡፡ በመሆኑም አዳኝ ጸበሎች በሀገራችን ኢትዮጵያ በተለያዩ አካባቢዎች የሚገኙ 

አንቅዕት ናቸው፡፡ ይሁን እንጅ እነዚህ ጸበሎች በአሁኑ ወቅት ማህበረሰቡ እየተጠቀማቸው 

ሳይሆን በተለያየ ምክንያት እየጠፉና እየተሰውሩ እንደሆነ በልቦለዱ ትረካ ላይ መገንዘብ 

ይቻላል፡፡ በዚህም በተጓዡ ከሚፈለጉ ጉዳዮች መካከል ይጠቀሳሉ፡፡ በቴከስቱ ውስጥ በየትረካው 

ጥቂት የማይባሉ ታዕምር የሚሰሩ ወኃዎች ተጠቅሰው እንመለከታለን፡፡ እነዚህን ወኃዎች 

ማህበረሰቡ በተራ ምንጭነት እየተጠቀማቸው እንደሆነ በልቦለዱ ታሪክ ውስጥ ይጠቀሱ እንጅ 

ለህይወት ጠቀሚነታቸው ከፍተኛ ነው፡፡ ውኃዎቹ ዛሬ ጥቅም እየሰጡ ሳይሆን ተሰውረውና 

ደርቀው ይገኛሉ፡፡ ስለዚህ ጸበል ተፈላጊ ተጨባጭ ሀብት ነው፡፡ ለዚህ ሃሳብ ማጠናከሪያ 

የሚሆን ማስረጃ ጸበል በልቦለዱ የተጠቀሰበትን አውድ እንደሚከተለው እንይ፡፡ 

የመጀመሪያው ከትረካው እንደምንረዳው በአብይ ተጋዳሊው የምትፈለገው የልደታ ማሪያም 

ውኃ ናት፡፡ ይቺ ውኃ ከብዙ ተጋድሎ በኋላ ተፈልጋ የተገኘች የሞት መግቻ መዳህኒት ናት፡፡ 

ውኃ የሞት መዳህኒት የሚሆነው ደግሞ የእግዛብሔር መንፈስ አርፎበት ጸበል ሆኖ 

ስንጠቀመው ነው፡፡ የሰው ልጅ አምኖ ከተጠመቀና ከጠጣ ከህመም፣ ከሞት እንደሚድን ፈጣሪ 

ተናገሯልና፡፡ 

“በጎንደር ውስጥ በቱሪስት ስም እንደ መንጋ ላም የሚናዱ ነጮች በብርበራ እንደ ሰከረ አሳ 

መዛበራቸው ያሳዝነኛል”፡፡ አሉ ሁለቱ ሊቃውንት ወደ ቀሃ ወንዝ ቁልቁል እየወረዱ ሳለ፡፡  

        ‘እንዴት አሉ”? ጠቢቡ ሖረ  

“አመጣጣቸው ይችን የህይወት ውኃ ለማሰስ ነው”፡፡...አሉ ሊቅ አጽቁ፡፡ (ማዕበል ፈጠነ፣ 

2011፣ 118) {አጽንዖት የእኔ} 

የህይወት ውሃ የምትፈለገው በሃገር ውስጥ ባሉ ሰዎች ብቻ ሳይሆን በውጭ ሀገር ሰዎችም 

ጭምር እንደምትፈለግ ከጠቢቡ ሖረና ከሊቅ አጽቁ ንግግር መረዳት እንችላለን፡፡ ይቺ ውኃ 

የምትፈለገው ደግሞ ከምትሰጠው ጥቅም የተነሳ ነው፡፡ ውኃዋ ሞትን ድል የምትነሳ በመሆኑ 

ጥቅሟ ላቅ ያለ ነው፡፡ በዚህም ጸበል የነበረችው ውኃ በመድረቋና በመሰወሯ እየተፈለገች ነው 

ማለት እንችላለን፡፡ ይህም ሲባል በጎንደር ከተማ ውስጥ የነበሩ አዳኝ ጸበሎች በተለያየ 

ምክንያት እንደጠፉ ልብ ማለት ይቻላል፡፡  

“የውጭ ሀገር ጠቢባን ግን ዋናው መጽሃፍ ሳይኖራቸውና ቀመሩን በደንብ ሳይረዱ በግምት 

ይደክማሉ”፡፡...አሉ ሊቅ አጽቁ፡፡ (ማዕበል ፈጠነ፣ 2011፣ 119) {አጽንዖት የእኔ} 

ከላይ በተሰጠው ጥቁምታ አስገራሚው ነገር ደግሞ ይቺ መዳህኒትነት ያላት ውኃ የምትገኘው 

በደመነፍስ ሳይሆን በጥበብ ነው፡፡ ይህም ሲባል ውሃዋን ለማግኘት የውጭ ሀገር ዜጎች 

እየደከሙ ያሉ ቢሆንም መፈለጊያ መሳሪያው የጥበብ መጽሃፍ ስሌላቸውና አንዳንድ 

መጽሀፍትን ዘርፈው የወሰዱ ቢሆኑም ግዕዙን ስለማያውቁት መተርጎም ስለማይችሉ በከንቱ 

ይደክማሉ በማለት ሊቅ አጽቁ ይናገራሉ፡፡ እነ ሊቅ አጽቁም ቢሆን ውሃዋን በልደታ ማሪያም 

ማግኘት የቻሉት ሐሽማልን ተጠቅመው ከብዙ ድካም ተጋድሎ ካደረጉ በኋላ ነው፡፡ ድካሙ 

ደግሞ ከግለሰብ አልፎ ለትወልድ በመዳህኒትነት የምታገለግልን ውኃ ፈልጎ ለማግኘት ነው፡፡ 

ስለዚህ ጸበል በተጓዡ/ተጋዳሊው ከሚፈለጉ ጉዳዮች መካከል ይጠቀሳል፡፡  

“ደራ መስቀል ሳለሁ ላይ ጋይንት ውስጥ ምንጭ ውኃ ሚካኤል የሚባል ምንጭ አለ፡፡ 

የውኃው በሮች በግንድ ተረበርበዋል፡፡ ውኃዋ በጠፍጣፋ ድንጋይ ጠገጥማለቸች፡፡ ...ሲጠጧት 

እሸት እሸት ትላለች፡፡ በዚህ በኩል የሚያልፍ ሰው ምንጯን የቅዱስ ያሬድ ጠበል እያለ ሰፊ 

ታሪኳን ይናገራል፡፡ ምንጯን ቅዱስ ያሬድ ከዙር አባ ተነስቶ ወደ ሲሳየ ዳውንት ሲያለፍ 

የጠጣት ምንጭ ናት”፡፡ (ማዕበል ፈጠነ፣ 2011፣ 209) {አጽንዖት የእኔ} 

ከትረካው አውድ እንደምንረዳው ይቺ ውኃ ደግሞ በግልጽ ጸበል ተብላ የምትጠራ ናት፡፡ 

አቀማመጧም በግንድ የተረበረበች በጠፍጣፋ ድንጋይ የተገጠመች መሆኗ፣ ሲጠጧት እሽት 

እሸት ማለቷ የጠበልነት ባህሪ ነው፡፡ ምንጭ ውኃ ሚካኤል መባሏ  ጸበል የመሆኗ ማሳያ 

ነው፡፡ ከዚህ በተጨማሪም በታሪክ ድርሳናት፣ በቅዱሳት መጽሃፍት፣ በአበው ስብከትና ንግግር 

የምናውቀው ድምጽን ወደ ጽሁፍ (ድርሰት) የቀየረ (ብሩህ አለም ነህ፣ 2010፣ 31) የአለም 

ሊቅ ሊቁ ቅዱስ ያሬድ የጠጣት ውኃ መባሏ ጸበል የመሆኗ መገለጫ ነው፡፡ ምክንያትም አዳኝ 

ጸበሎች የሚፈልቁት እግዛብሔር ጥበብ በሰጣቸው ታዕምር እንዲሰሩ በፈቀደላቸው ቅዱሳት 

ነው፡፡ የዜማ ባለቤቱ ቅዱስ ያሬድ ደግሞ ከጥበበኛ ሰባዊ ፍጥሮች አንዱ ነው፡፡ ምን አልባትም 

በጸበልነት እንድታገለግል ቅዱስ ያሬድ ጠጥቶ ባርኳት ሊሆን ይችላል ከሚል ሀሳብ 

ያደርሰናል፡፡ ይሁን እንጅ ባገኘሁት መረጃ መሰረት ይቺ ውኃ አለች ከተባለችበት ቦታ ዛሬ 

የለችም በጸበልነት አታገለግልም፡፡ ጠፍታለች፤ ተሰውራለች፡፡ በዚህም የምትፈለግ ሀብት ናት 

ለማለት ያስደፍራል፡፡  

“የዲማ ጊዮርጊስ ውኃ የተለየ የአፈጣጠር ምስጢር ሳይኖረው አይቀርም፡፡ በምስራቅ ጎጃም 

የሚገኘው ዲማ ጊዮርጊስ በአራቱ ማዕዘን በአፍላጋት የተከበበ ቅዱስ ስፍራ ነው፡፡ ድማኀ ማለት 

መሀል ራስ ማለት ሲሆን ጥበብ የሚመነጨው ከናላ እንደሆነ ደማኀም ፈለገ ጥበባት ናት፡፡ 

ከፈለገ ጥበብነቱ በተጨማሪ በአይነ-ስጋ የሚታዩ አፍላጋቱ ከአስር አያንሱም፡፡ ዘጠኙ በዘጠኙ 

ቅዱሳን ስም ተሰይመው መካነ-ጠበል ሆነዋል፡፡ አስረኛዋ ምንጭ ግን ዝም ብላ ምንጭ ብቻ 

አይደለችም፡፡ ከአለት ላይ የምትንቦለቦል ምስጢራዊት ምንጭ ናት፡፡ አለ ገሞራው፡፡” (ማዕበል 

ፈጠነ፣ 2011፣ 290) 

“ይቺንን መናጢ ምንጭ ለማፈላለግ ከጥንት እስከ ዛሬ ብዙ ሊቃውንት ደክመዋል፡፡” አለ 

ገሞራው ፡፡ (ማዕበል ፈጠነ፣ 2011፣ 290-291) {አጽንዖት የእኔ} 

በትረካው አውድ እንደምንረዳው የዲማ ጊዮርጊስ ወኃ የተለየ የአፈጣጠር ምስጢር ሳይኖረው 

አይቀርም፤ በአራት ማዕዘን በአፍላጋት የተከበበ ነው መባሉ አንዳች ልዩ ሃሳብ ይሰጣል፡፡  

ይኸውም ከገነት ውኃ ጋር እያነጻጻረው ነው፡፡ ምክንያቱም ከኤዶም የሚወጣው የገነት ወንዝ 

በአራት ወንዞች ማለትም በኤፌሶን፣ በግዮን፣ በጤግሮስና በኤፍራጥስ ወንዞች የተከበበ ነውና፡፡  

በሌላ በኩል ምንጭ ፈጣሪ ዝናብን ወደ ምድር ከማዝነቡ በፊት የተፈጠረ የፈጣሪ ፀጋ ነው፡፡ 

ምክንያቱም “አዳምም ከመፈጠሩ በፊት እግዛብሔር አምላክ አላዘነበም ነበር፤ ምድርንም 

የሚሰራባት አልነበረም፡፡ ነገር ግን የውኃ ምንጭ ከምድር ይወጣ ነበር፤ የምድርንም ፊት ሁሉ 

ያጠጣ ነበር፡፡” (ዘፍ. 2፣4-6) ይላልና፡፡ ስለሆነም በትረካው የምትፈለገው ምንጭ ምስጢራዊት 

የተባለችበትን ምክንያት በትረካው አውድ ስንረዳ ከምትሰጠው ጠቀሜታ ተነስቶ ነው፡፡ በዚህም 

እሷን ለማግኘት ብዙ የውስጥም የውጭም ሀገር ሰዎች እንደሚፈልጓትና ብዙ እንደደከሙ፣ 

አሁንም እየፈለጓት እንዳለ መረዳት እንችላለን፡፡ ስለዚህ ምንጯ የመዳህኒትነት፣ የጥበብ 

ገላጭነት፣ ባህሪ አላት ማለት ነው፡፡ ምክንያቱም አንዳች ልዩ ጠቀሜታ ሳይኖራት ማንም 

በፍለጋ አደክመም ነበር፡፡ ለበሽታ መዳህኒትና ጥበብ ሰጭ ከሆነች ደግሞ ምንጯ ጸበል ናት 

ማለት ነው፡፡ ስለዚህ ተፈላጊ ናት፡፡ 

ሊቅ አጽ አጽቁ ፈጨፈጭ ላይ ዐይናቸውን ጥለው ጥቂት ተመለከቱና “ፈጨፈጭ” ድሮ 

አንጾኪያ ወንዝ ነበር ስሟ፡፡ ፈጨፈጭ በቅርብ ጊዜ የወጣ ስም ነው፡፡ አንጾኪያ በጎንደር ውስጥ 

ከተቀበሩ አፍላጋት አንዱ ነው፡፡ በጣሊያን ወረራ ጊዜ ወደ ውስጥ ተቀበረ፡፡ ዛሬ ስሙን እንኳ 

የሚያውቀው ጎንደሬ የለም”፡፡ (ማዕበል ፈጠነ፣ 2011፣ 305) {አጽንዖት የእኔ} 

ከላይ ባለው ትረካ እንደምንረዳው ሊቅ አጽቁና ጠቢቡ ሖረ የህይወት ውሃን ፍለጋ በሚዞሩበት 

ሰዓት በመንገዳቸው ፈጨፈጭ የምትባል ወንዝ የነበረችበትን ቦታ አስታውሰው የድሮ 

መጠሪያዋን በኦሮንቴስ ወንዝ ከተከበበች ከተማ አንጾኪያ ጋር በማወዳደር አንጾኪያ ትባል ነበር 

በማለት  በእግረ መንገዳቸው እየተረኩ መሆኑን እንረዳለን፡፡ በጣሊያን ወራራ ጊዜ የተቀበረች 

መሆኗን ብቻ ሳይሆን ዛሬ በስም ደረጃ እንኳ የሚያውቃት የአካባቢው ማህበረሰብ እንደሌለለ 

ይገልጻሉ፡፡ ስለዚህ ለሰው ልጅ ህይወት አስፈላጊ ስለሆነች የምትፈለግ ሃብት ናት፡፡ 

ሁለተኛው ደግሞ “ሾለጌ ውኃ ይባል ነበር፡፡ ሲጠጡት ጣዕሙ ወተት ወተት ይል ነበር፡፡ በዚህ 

የተነሳ ረዕቡና አርብን ጨምሮ በጾም ወቅት እንዳይጠጣ የጎንደር ሊቃውንት ከልክለው ነበር”፡፡ 

(ማዕበል ፈጠነ፣ 2011፣ 305) {አጽንዖት የእኔ} 

ከላይ ባለው ትረካ እንደምንረዳው ይህን ውኃ ስንመለከተው ለየት ያለ ነው፡፡ ሲጠጡት ጣዕሙ 

ወተት ወተት ስለሚል በጾም ወቅት እንዳይጠጣ ተከልክሏል፡፡ ይሁን እንጅ ውኃ 

እንደሚታወቀው ጣዕም፣ ቀለም የለሽ ነው የሚባለው፡፡ ነገር ግን ሾለጌ ውኃ ሲጠጡት ወተት 

ወተት ማለቱ አንዳች ምክንያት አለው፡፡ ይህ ማለት የጸበል ባህሪ ነው፡፡ ነገር ግን ሾለጌ ውኃ 

ዛሬ በጎንደር የለም፡፡ ተሰውሯል ማለት ነው፡፡ ስለዚህ ውኃው ለዚህ ትውልድ ለመዳህኒትነት 

ስለሚያስፈለግ ተፈላጊ ሃብት ነው፡፡ 

“አቦጊዳ ስቆጥር ጀምሮ እንደሰማሁት ታብር በዚህ ሀገር አለች፡፡ እናንተ ጎንጅዎች ግን 

ትውልዱ እንዳይጠቀምባት የዋሻውን በር በእፀ መሰውር ዘጋችሁት፡፡ ትውልዱ መከስትን 

አጥቶ ጥበብ አልባ ሆኖ ሲባዝን ዝም ብላችሁ አያችሁት፡፡ ...አዲሱ ትውልድ በሃገሩ ጥበብ 

እንዳይኮራ በሩን ከረቸማችሁበት”፡፡...አለ ገሞራው በድፍረት፡፡ (ማዕበል ፈጠነ፣ 2011፣ 348) 

{አጽንዖት የእኔ} 

ከላይ ባለው የልቦለዱ ታሪክ እንደተረዳሁት ታብር ተዋነይ ታዖሪያ የሚባለውን የጥበብ 

መጽሃፍ በጥበቡ ተጠቅሞ ከጎንጅ ደብረ ጥበብ ዋሻ እያፈለቀ በመጠጣት ቅኔ የሚዘርፍባት፣ 

በደመና የሚጫንባት፣ በታሪክ መልአከ ሞትን ሰባት ዓመት ገዝቶባታል የሚባልበት፣ ታዕምረኛ 

ውኃ ናት፡፡ ስለዚህ ይቺ ጥበባዊት ውኃ ከሞት የምታድን፣ ጥበብን የምትገለጽ በመሆኗ እንደ 

ጸበል የምታገለግል ናት፡፡ ነገር ግን የተዋነይን ጥበብ ፈለገው ‹‹ታብር›› አለች ወደ ተባለችበት 

ቦታ ወፈ-ሰማያት የቅኔ ተማሪዎች አግኝተው ለመጠጣት ቢቋምጡም በቀላሉ ሊያገኟት 

አልቻሉም፡፡ ጠፍታለች፡፡ ከትውልዱ ተሰውራለች፡፡ ይህንም ከገሞራው ንግግርና ትረካ 

እንረዳለን፡፡ ስለዚህ በመዳህኒትነት የምትፈለግ ልዩ ውኃ/ጸበል ናት፡፡ በአጠቃላይ ጸብል ከላይ 

በትንተና ባየነው መሰረት ተፈላጊ ተጨባጭ ሃብት ነው ማለት እንችላለን፡፡ 

3.5.4. ጥበበኛ ትውልድ 

ጥበብና ትውልድ ተመጋገቢ ናቸው፡፡ ተመራማሪ ትውልድ ከኖረ ጥበብ ይኖራል፤ ጥበቡን 

በምስጢር ይጠበቃል፤ ለቀጣዩ ትውልድ ያስተላልፋል፤ አዲስ ጥበብም ይፈጠራል፡፡ ይሁን 

እንጅ ትውልዱ ልበ-ቢሰ ከሆነ ደግሞ የነበረው ጥበብ ይጠፋል፤ አዲስም አይፈጠርም፡፡ ስለዚህ 

አንዱ ለአንዱ አስፈላጊ ነው፡፡ ጥበብ ያለ መልካም ትውልድ ሊኖር አይችልም፡፡ 

ስለዚህ በልቦለዱ ከሚፈለጉ ጉዳዮች መካከል ለእወቀትና ጥበብ ፍላጎት ያለው ትውልድ 

ለማግኘት በረቂቅነት የሚፈለግ  ሌላው ሀብት ነው፡፡ ተፈላጊ የሆነበት ምክንያት ደግሞ ለጥበብ 

ካለው ፍላጎትና ከሚሰጠው ቦታና ጊዜ አንጻር ነው፡፡ እንደ ምሳሌ ብናነሳ የቀድሞ አባቶቻችን 

አቡሻክርን ተጠቅመው ቀመር እየቀመሩ በየቀኑ ሊፈጠር የሚችለውን ነገር ያውቃሉ፡፡ ታዲያ 

የአሁኑ ትውልድ ከቀደሙ አባቶቻችን ጋር ሲነጻጸር የሰማይና የምድር ያክል ይራራቃል፡፡ 

ይህንንም ትውልዱ ለጥበብ፣ ለእውቀት፣ ሳይሆን ለገንዘብ፣ ለወረቀት፣ ለስልጣን፣ ለማዕረግ 

ወዘተ ትኩረት ሰጥቶ እየኖረ ያለ መሆኑን በቴክስቱ ትረካ፣ በገጸ ባህሪያቱ ምልልስና ንግግር 

መረዳት ይቻላል፡፡ እውቀትን እና ጥበብን መርምሮ ከማግኘት ይልቅ ጥበባትን፣ የጥብብ 

መጽሃፍተን ለባዕዳን አሳልፎ በመሸጥ፣ በፖለቲካ በመጠመድ፣ በአግባቡ ሳይማር ዲፕሎማ፣ 

ዲግሪ በመግዛት ትውልዱ ጠፍቷል፡፡ የአባቶቹን ጥንታዊ የጥበብ ምስጢር አይጠብቅም፤ 

ጥበቡንም አያምንም፡፡ የአባቶቹን ታሪክ አይመረምርም፡፡ በዚህም ትውልዱ ከጥበብ ስለራቀ 

ይፈለጋል፡፡ አሁን ባለው ነባራዊ ሁኔታ ለትዝብት ያክል አዲሱ ትውልድ የጠፋበትን ጉዳይ 

ብናነሳ እንኳ በየማስታወቂያ መለጠፊያ ቦረዶች ጥናትና ምርምር፣ አሳይመንት እንሰራለን፤ 

ደውሉልን የሚል ግልጽ አድራሻ ተጽፎ እንመለከታለን፡፡ በዚህም ትውልዱ ምን ያክል 

በእውቀት እየሞተ እንዳለ መገንዘብ እንችላለን፡፡ ስለዚህ ይህ ትውልድ ሱሰኝነቱን፣ ነጭ 

አምላኪነቱን፣ ገንዘብ ወዳድነቱን፣ ስልጣን ወዳድነቱን በመተው በኢትዮጵያዊነቱ መንፈስ ወደ 

ቀደሙ አባቶቹ ጥበብና ሀገር አፍቃሪነት መመለስ አለበት የሚለውን ይጠቁምል፡፡ በዚህም 

ከጥበብ የራቀ ትውልድ በሚታዊ ጉዞውና ፍለጋው ተፈላጊ ነው ማለት እንችላለን፡፡ በአጠቃላይ 

ይህ ትውልድ የሀገር በቀል ጥበባትን፣ የአባቶቹን ጥበብ ከመመርመር፣ ከማጥናት ይልቅ 

ወረቀቶችን፣ ጥናትና ምርምሮችን በመግዛት ሂሊናውን ሽጦ ከሀገር በቀል እውቀትና ጥበብ ርቆ 

እየኖረ ያለ ትውልድ በመሆኑ ከዚህ ገዳይ ድርጊቱ እንዲቆጠብ ለማድረግ የቀረበ ትረካ መሆኑን 

መረዳት ይቻላል፡፡ ከጥበብ የራቀ ትውልድን ፍለጋ የተገለጸበትን ዓውድ ስናይ፡- 

“ችግራችን የአባቶቻችንን ስራ ኋላ ቀር ብለን ንቀን ጠቅጥቀን በድንቁርና መኖራችን ላይ ነው፡፡ 

ትውልዱ የአባቶቹን አፈር መርምሮ ከአንድ ነገር መድረስ ሲገበው ወደ ባዕዳን ያንጋጥጣል፡፡ 

የራሱን አባቶች ሟርተኛ፣ አስማታም እያለ ስም ይሰጣል፡፡ ከአባቶቹ እውቀት ጥሪት መቋጠር 

ሲገባው ተንጋሎ ይተፋል”፡፡ አሉ ሊቁ ፋሬስ፡፡ (ማዕበል ፈጠነ፣ 2011፣ 246) {አጽንዖት የእኔ} 

ከላይ ከንግግሩ መረዳት እንደምንችለው ይህ ትውልድ ለጥበብና እውቀት ግድ የለሽ፣ ነጭ 

አምላኪ፣ የራሱን ናቂ፣ የማያውቀውን ናፋቂ፣ ስደትና ዘረኝነትን ወዳድ፣ የአባቶችን ጥበብ 

ጥንቁልና፣ አስማት ነው እያለ በማሟረት፣ በመናቅ፣ መጥፎ ስም በመስጠት ጊዜውን በከንቱ 

የሚያሳልፍ ከንቱ ትውልድ መሆኑን ሊቁ ፋሬስ እያስረዱን ነው፡፡ በሌላ በኩል አባቶቻችን 

ጠብቀው ያስረከቡን አፈር የዘሩትን የሚያበቅል፣ ምርምር ቢደረግበት ብዙ ሀብት የሚያስገኝ 

መሆኑን ዘንግቶ ትውልዱ የማይሆን ስራ የሚሰራና የውጭ ሃገራትን እርዳታ የሚፈለግ 

መሆኑን እየጠቆሙን ነው፡፡ ስለዚህ ትውልዱ ወደ ባዕዳን መመልከቱን ትቶ ወደ አባቶቹ 

ጥንታዊ ጥበብና እውቀት መመለስ እንዳለበት መካሪ ሃሳብ ነው፡፡ ኢትዮጵያን ወደ ጥንት 

ስልጣኔዋ መመለስ እንዳለበን ያስረዳል፡፡  በዚህም ከሚት አንጻር ትውልዱ ተፈላጊ ነው ማለት 

እንችላለን፡፡ 

“ልጆቻችን ሳይንሱን በሚገባ ተምረው ተመራምረው ምልክት ያሳዩናል ብለን እኛ ጥጃ በግ 

እየጠበቅን ወደ አስኳላ ትምህርት ላክናቸው፡፡ መጨረሻቸው ግን አላማረም፡፡ ተፈጥሮን 

ማጥናት ትተው ቦለቲካን ተምረው መጡ”፡፡ አሉ ካህኑ ለገሞራው በግዕዝ ቋንቋ ደቦ አጫጆቹ 

እንዳይሰሙ፡፡ (ማዕበል ፈጠነ፣ 2011፣ 322) {አጽንዖት የእኔ} 

ከትረካው መገንዘብ እንደምንችለው ካህኑ በጎንጅ ደብረ ጥበብ ቅኔ ቤት ዙሪያ የሚኖሩ ሲሆን 

የጎንጅ ደብረ ጥበብ የቅኔ ተማሪ የሆነው ገሞራው ለዕለት ጉርሱ ማሟያ የቀን ስራ ለመስራት 

ወደ አንድ አርሶ አዳር አዝመራ ለአጨዳ በሄደበት ወቅት ያደረጉትን ጭውውት እናዳምጣለን፡፡ 

ትምህርት ቤቶች መማሪያ ክፍል ከመገንባት ውጭ ብቁ ዜጎችን ማፍራት ተስኗቸዋል፡፡ በዚህ 

መቆጨታቸውን እና የአሁኑ ዘመን ልጆች በዘመናዊ ትምህርት የተሻለ እውቀት ያገኛሉ ተብሎ 

ቢታሰብም፣ በፖለቲካ አዙሪት ገብተው እንደሚዋዠቁ እየነገሩን ነው፡፡ ስለዚህ ከፖለቲካው 

ወጥቶ ለእውቀትና ለጥበብ መነሳት ያለበት ትውልድ በመሆኑ እየተፈለገ ነው ማለት 

እንችላለን፡፡  

“ከጳጳሳት በቀር ደጀን ያረገጠው የመነኩሴ ዘር የለም፡፡ በእርግጥ አቡኖችም ቢሆኑ ተራ 

መነኩሴ መስለው፣ ተራ ቆብ ደፍተው፣ አልባሌ ሰው መስለው፣ መጥተው ለምነውኝ ይሆናል፡፡ 

ነገር ግን የታብር ጥበብ የሚገለጥበት ጊዜው ገና ነው፡፡ አሁን ዘመኑ የጠቢባን ሳይሆን 

የግልቦች ዘመን ነው”፡፡ አሉ ሊቁ ፋሬስ ገሞራው ቅኔውን መልሶ እንዲያነበው ምልክት 

እየሰጡ፡፡ (ማዕበል ፈጠነ፣ 2011፣ 353) {አጽንዖት የእኔ} 

ከላይ በቀረበው ትረካ እንደምንረዳው ሊቁ ፋሬስ በጎንጅ ደብረ ጥበብ የቅኔ መምህር ሲሆኑ 

ገሞራው ደግሞ ታታሪ ደቀመዝሙራቸው ነው፡፡ በዕለት ተዕለት ትዝብታቸው ጠቢባን በተለያየ 

ምክንያት ችግርና ጫና እየደረሰባቸው ከሀገር እየተሰደዱ፣ በሌላ በኩል እውቀት የለሽ 

ማሃይማን ሀገር እየመሩ እንዳሉና ህዝቡ ጫና ውስጥ እንዳለ ለመናገር ሲፈልጉ ዘመኑ 

የጠቢባን ሳይሆን የግልቦች ነው በማለት ያነጸጽራሉ፡፡ ይህ ማውዳድር የመጣው ጥበበኛ 

ትውልድን ከመፈለግና ለዚህ ዘመን አስፈለጊ መሆኑን በግልባጭ ለማስረዳት የታሰበ ነው፡፡ 

በሌላ በኩል ደግሞ ታብር የምትባለውን የተዋነይን የጥበብ ውሃ የሚረከብ እውቀት ያለው፣ 

ምስጢር የሚጠብቅ ታማኝ ትውልድ ማጣታቸውን እና ምስጢር ጠባቂና ጠቢባን መስለው ብዙ 

አስመሳዮች ከታብር ጥበብ አቅመሰን እያሉ ደጅ እንደሚጠኑ እየነገሩን ነው፡፡  

“እኔ ጥበባቸውን ለመፈለግ እንደ አሞራ መዞር ከጀመርኩ አመታትን አሳልፌያለሁ፡፡ በዙረቴ 

ብዛት የጎጃም ሊቃውንት “ሖረ” የሚል ቅጽል ስም ሰጡኝ፡፡ (ማዕበል ፈጠነ፣ 2011፣ 80) 

{አጽንዖት የእኔ} 

ከላይ በቴክስቱ ትረካ እንደምንገነዘበው ጎጃም የተለያዩ ጥበበኛ ሊቃውንት የነበሩባት፣ ያሉባትና 

የሚኖሩባት ክፍለ ሀገር እንደሆነች እንረዳለን፡፡ ጠቢቡ ሖረ ደግሞ የቀደሙትን ሊቃውንት 

ጥበብ ለመውረስ ከቦታ፣ ቦታ፣ ከቅኔ ቤት ቅኔ ቤት በመዞራቸው ‹‹ሖረ›› የሚል ቅጽል ስም 

ተሰጥቷቸዋል፡፡ በዚህ የንግግር አውድ ሖረ ይህን ትውልድ የወከሉ ገጸባህሪ ናቸው፡፡ ነገር ግን 

ጠቢቡ ሖረ የሚያደርጉት ጉዞ ትውልዱ ደካማና የአባቶቹን ጥበብ ረስቶ ጥበብን ለመፈለግ 

ሃሳብና ምኞት ስሌለለው በወካይነት ትውልዱን ከጥበብ ፍላጎቱ አንጻር ለመተቼት የተደረገ ጉዞ 

ነው፡፡ ስለዚህ ትውልዱ ከጥበብ ስለራቀ ጥበበኛ ትውልድ እየተፈለገ ስለሆነ ጥበብ የሚፈለግ 

ጉዳይ ነው፡፡ 

“ጠቢቡ ሖረ ...የአበው ጥበብ ለዚህ ውትልፍ ትውልድ ለቅጽበት በተገለጠ ሲሉ ተመኙ”፡፡ 

(ማዕበል ፈጠነ፣ 2011፣ 303) {አጽንዖት የእኔ} 

ጠቢቡ ሖረ የህይወት ውኃን ፈልገው ከማግኘት ጎን ለጎን ትውልዱን የአባቶቹ፣ ጥበብ 

እንዲገለጥለት ተመኝተውለታል፡፡ ይህ ምኞት የመጣው ደግሞ ከትውልዱ ጥበብ አልባነት 

ተነስተው ነው፡፡ ትውልዱንም ውትልፍ ትውልድ ማለታቸው ደካማ፣ ልበ-ቢስ፣ በሃጢያትና 

በዝሙት የወደቀ፣ ጥበብና እውቀት የለሽ ማለታቸው ነው፡፡ ስለዚህ በልቦለዱ ውስጥ የአበው 

ጥበብ አንዱ ተፈላጊ ነው ማለት እንችላለን፡፡ 

በአጠቃላይ ከላይ በቀረቡት ትረካዎች መነሻነት ከጥበብ የራቀን ትውልድ ለማቅረብ እየተፈለገ 

ነው፡፡ ጥበብኛ ትውልድ መፈለግ ደግሞ በሚት ከሚፈለጉ ረቂቅ ሀብቶች አንዱ ነው፡፡ 

3.6. የጉዞና ፍለጋ የመጨረሻ አላማ በሐሽማል ልቦለድ 

  ሚታዊ ጉዞና ፍለጋ የራሳቸው የሆነ አላማ አላቸው፡፡ ሚታዊዉን ስርዓት የሚከተሉ ተረኮች 

ደግሞ የተደራሲዎቻቸውን የታሪክ፣ የሃሳብና የእምነት ጥማት ለማርካት ድርሻቸው ከፍ ያለ 

ነው፡፡ ሚታዊ ተጋዳሊው በልቦለዱ ጉዞና ፍለጋውን ሲያደርግ የህይወት ውኃን፣ የጥበብ 

መጽሃፍትን፣ ጸበልን ጥበበኛ ትውልድን ወዘተ በመፈለግ ዓላማው አድርጓል፡፡ በሚታዊ 

ልቦለዱ ትረካ አውድ የሚገለጽ የጉዞና የፍለጋ የመጨረሻ አላማ ይኖራል፡፡ ይህን የመጨረሻ 

አላማ በሐሽማል ልቦለድ እንመለከታለን፡፡ በዚህም ከልቦለዱ እንደምናየው ጠቢቡ ሖረ በዋነ ገጽ 

ባህሪነት ዋና ተጋዳሊ፣ ዋና ተጓዥ ሆነው ሲወከሉ ሊቅ አጽቁ፣ ታሪኩና ገሞራው ደግሞ 

በንዑስ ተጓዥነት ተወክለዋል፡፡ ትንተናው የሚያተኩረው በዋናው ተጓዥ በጠቢቡ ሖረ ነው፡፡ 

ስለሆነም ጠቢቡ ሖረ በጠቢቡ ሖረነታቸው የዚህን ዘመን ትውልድ በተለይ የሀገር በቀል 

እውቀት ጠቢባንን ናሙና ሆነው ሲጓዙ የቅኔ ሊቅ መምህራንንም ወካይ በመሆን ከቦታ ቦታ 

ይንቀሳቀሳሉ፡፡ በጥበበኛነታቸው ገጽታ ብቻውን ስንመለከት ሖረን ከጠሯቸወ ከሊቁ ፋሬስ እስከ 

ሊቅ አጽቁ ድረስ በተለያዩ ቦታዎች ለጠቢቡ ሖረ መረጃ በመስጠት እጅና ጓንት ሆነው 

እየተረዳዱ ስለህይወት ውኃና ስለሐሽማል መጽሃፍ ምንነት፣ ጠቀሜታ፣ ፍንጭ በመስጠት 

ቀጥሎም ውኃዋ የት? እንዴት? በምን? መሳሪያ እንደምትገኝ በመንገር ጠቢባን እንደ አንድ 

ሆነው ጠቢቡ ሖረን የጉዟቸው ወኪል አድርገው ይጓዛሉ፡፡ ከዚህ ጋር በተያያዘ ለማሳያ 

የሚሆነን ሃሳብ ስንመለከት የህይወትን ውኃ ጠቢቡ ሖረ አይተው በእጃቸው ዳስሰው፣ በኮዳ 

ቀድተው፣ ጠጥተው ሲመለሱ የሚታዩት ጠቢቡ ሖረ እንደሖረነታቸው ባለው ገጽታ በተጓዙበት 

አውድ ነው፡፡ ምክንያቱም ጠቢቡ ሖረ በጠቢቡ ሖረነታቸው የህይወት ውኃንና ሐሽማል የጥበብ 

መጽሃፍን የሚፈልጉት መሞት ካለመፈለግ/ዘላለም በህይወትና በነጻነት በስውሩ አለም 

ለመኖር፣ የጥበብ መዳህኒት ለማግኘት፣ አዕምሮን ለማስላት፣ ከመፈለግ በመነጨ ስሜት ነው፡፡ 

ይሁን እንጅ ብዙ የቅኔ ሊቆች፣ ጠቢባን፣ እንደ አንድ በጠቢቡ ሖረ ወኪልነት በተጓዘውበት 

አውድ ስናየው ደግሞ ጥንትም የህይወት ውኃ እንዴት እንደምተገኝና የት አካባቢ እንዳለች 

ያውቃሉ፡፡ ሐሽማል የጥበብ መጽሃፍንም እንዲሁ የት እንዳለ ያወቁታል፡፡ ምክንያቱም ጠቢባኑ 

እነ ሊቁ ድንቁ፣ ሊቅ አጽቁ፣ ሊቁ ፋሬስ፣ ሰማዕቱ ኖላዊ፣ ወዘተ የተባሉት ገጽባህሪያት 

ስለሐሽማል የጥበብ መጽሃፍና የህይወት ውኃ ምንነት ግንዛቤ አላቸው፡፡ ለጠቢቡ ሖረም 

መረጃውን የሰጧቸው እነዚህ በመሆናቸው ነው፡፡ 

ስለሆነም ጠቢባን ስለህይወት ውኃ በሚታዊ መንገድ ለማሳዎቅ በጠቢቡ ሖረ የገጸ ባህሪ 

ውስጣዊነት የተከሰቱ ናቸው፡፡ ጥቂት የማይባሉ ጠቢባን በተለያዩ ቅኔ ቤቶች ሆነው እንደ አንድ 

ሰው በጠቢቡ ሖረ ወኪልነት የሚጓዙትና የሚፈልጉት ለዚህ ነው፡፡ ስለዚህ ጠቢቡ ሖረ ሁለት 

ገጽታ ያላቸው ገጸባህሪ ናቸው ማለት ይቻላል፡፡ ይኸውም በጠቢቡ ሖረነታቸውና ሌሎች 

ጠቢባን አባቶችን በውስጣቸው በመወከል ነው፡፡ 

3.6.1. ሀገር በቀል ጥበብ 

 ስለሆነም በልቦለዱ የሚታየው የጉዞና የፍለጋ የመጨረሻ ዓላማን በአውድ አብራርቶ ማሳየት 

አስፈላጊ ነው፡፡ ጠቢቡ ሖረ ለፍለጋ የተሰማሩባቸው የፍለጋ አይነቶች ቢኖሩም በልቦለዱ ውስጥ 

የመጨረሻው የጉዞና የፍለጋ ዋና አላማ  ጥበብ በተለይም ሀገር በቀል ጥበብ ነው፡፡ ከጠቢቡ 

ሖረ የመነሻ ጉዞ ተነስተን፣ የጉዞ ጥሪ ሲደረግላቸው፣ ጥሪውን ተቀብለው ለተጋደሎ ሲጓዙ፣ 

የተለያዩ ምዕራፎችን ዘልቀው የሚፈልጉትን አግኝተው ከተመለሱ በኋላ ገሃዱን አለም 

በመተው ተመልሰው በስውር በደቅ አስጢፋ እየኖሩ ያሉ መሆኑን ስንረዳ የጉዞውና የፍለጋ 

የመጨረሻው አላማ ሀገር በቀል ጥበብ ነው ለማለት ያስደፍራል፡፡ በመሆኑም በልቦለዱ መስበክ 

የተፈለገው ዋነኛ ጉዳይ ሀገር በቀል ጥበብ ነው፡፡ ይህንንም በሚፈለጉት በህይወት ወኃና 

ሐሽማል የጥበብ መጽሃፍ በኩል መግለጽ ሆኖ ይገኛል፡፡  

3.6.1.1. የሀገር በቀል ጥበብ ማሳያ መባያዎች 

 የጉዞውና የፍለጋው የመጨረሻ አላማ ሀገር በቀል ጥበብ መሆኑን መፈከሪያ መባያዎችን፣ 

ማስረጃዎችን፣ አንስቶ ማሳየት አስፈላጊ ይሆናል፡፡ ይኸውም፡- 

3.6.1.1.1. ከገጸ ባህሪያት ስሞች አኳያ 

 በስመ ደረጃ በልቦለዱ ገጸ ባህሪያት ውስጥ ዋናው ገጸ ባህሪው ጠቢቡ ሖረ ተብለው 

መሰየማቸው ጠበበኛ ጥበብ ለመፈለግ የሚጓዝ፣ የሚደክም መሆኑን ለመጠቆም ነው፡፡ በዚህ 

የተነሳ ጠቢቡ ሖረ ተንከራተውና ፈለገው ባገኙት ጥበብ በጣና ገዳማት ደቅ እስጢፋ ውስጥ 

በጥበብ ተሰውረው እየኖሩ ይገኛሉ፡፡ ይህ የሚያሳየን ደግሞ ብዙ የጥበብ አባቶች በስውር 

እየኖሩ እንዳለ ነው፡፡ ለዚህ ማሳያው ደግሞ እንደ ጠቢቡ ሖረ  ጥበብ ፍለጋ  ከተለያየ ቦታ 

ተነስተው ወደ ጎንጅ ደብረ ጥበብ ከታብር ውሃ ለመጠጣት የተጓዙት ታሪኩና ገሞራው የተባሉ 

የቅኔ ሊቃውንት ተጠቃሽ ናቸው፡፡ ከዚያም ከብዙ ድጅ ጥናት በኋላ ሊቁ ፋሬስ ትክክለኛ 

ምስጢር ጠባቂ፣ የጥበብ ወራሽ መሆናቸውን ሲረዱ ከታብር ውኃ አቋድሰዋቸዋል፡፡ ከሞትም 

አምልጠዋል፡፡ ወደ ስውሩ አለም ሂደው በነጻነት ለመኖርም በዝግጅት ላይ ናቸው፡፡ የስማቸው 

አሰያየምም ታሪኩ የተባለው የሀገሩን ታሪክ ጠንቅቆ ስለሚያውቅ ሲሆን ገሞራው የተባለው 

ደግሞ በቅኔ አዘራረፉ ጀግና ስለሆነ ነው፡፡ ይህም የዚህ ዘመን ትውልድ እንደ እነ ታሪኩና 

ገሞራው በትዕግስት መስዋትነት ከፍሎ፣ በእውቀት በልጽጎ፣ ከክፋትና ከሃጢያት ነጽቶ፣ 

የአባቶቹን ጥበብ መፈለግ እንዳለበት ማሳያ ነው፡፡ ስለዚህ የጎዞውና ፍለጋው የመጨረሻ መዳረሻ 

ሀገር በቀል ጥበብ ነው፡፡  ከዚህ ጋር ተያይዞ የጉዞ ጥሪውን ያስተላለፉት የጎንጅ ደብረ ጥበብ 

የቅኔ መምህር ሊቁ ፋሬስ መባላቸው ዝም ብሎ አይደለም፡፡ የሊቅነት ስያሜ የተሰጣቸው 

ካለቸው ጥበብ በመነሳት ነው፡፡ ስለዚህ ይህም ሀገር በቀል ጥበብ የመጨረሻው የጉዞና የፍለጋ 

አላማ መሆኑን አንዱ ማሳያ ነው፡፡ እንዲሁም ጠቢቡ ሖረ ወደ ጎንደር ከተጓዙ በኋላ ለፍለጋው 

የሚረዷቸውና ሐሽማል የጥበብ መጽሃፍ በእጃቸው የሚገኝባቸው ገጸ ባህሪ ስም ስንመለከት 

ሊቅ አጽቁ ይባላሉ፡፡ እነህም በጥበባቸው የላቁ ስለሆነ ነው ሊቅ አጽቁ የተባሉት፡፡ ይህም ሌላው 

ማሳያ ነው፡፡ 

3.6.1.1.2. ከተምሳሌታዊ ጉዞ አንጻር 

 ልቦለዱ ተምሳሌታዊ በሆነ ጉዞ (pilgrimage as an allegorical journey) የሚነግረን 

መሰረታዊ ነገር እንደ አንድ መገለጫ የሚወሰድ ነው፡፡ ይኸውም የጠቢቡ ሖረ የጉዞ ገጽታ 

ውስጥ በአንድ በኩል የቅኔ፣ የጥበብ ተማሪዎች ራሳቸውን ሰውተውና ጎድተው ጥበብና ጠቢብ 

አለበት ወደ ተባለ ቦታ ሁሉ የሚጓዙ መሆኑን ማሳያ ነው፡፡ ለምሳሌ በልቦለዱ ትረካ  ውስጥ 

እንዳየነው ታሪኩ ከጎንደር፣ ገሞራው ደግሞ ከዲማ ጊዮርጊስ ተነስተው ጥበብ ለማግኘት ወደ 

ጎንጅ ደብረ ጥበብ ገዳም ሲጓዙ የደረሰባቸውን ርሃብ፣ ጥማት፣ ድካም፣ የአካል ጉስቁልና ወዘተ 

እንረዳለን፡፡ በመቀጠልም ታሪኩና ገሞራው ባደረጉት ጥበባዊ ተጋድሎና ትዕግስት በሊቁ ፋሬስ 

በኩል ሀገር በቀል ጥበብ የሆነችውን የታብርን ውኃ ጠጥተው ከሞት አምልጠዋል፡፡ ይህ አንዱ 

ማሳያ ነው፡፡  

በሌላ በኩል ጠቢቡ ሖረ የተገለጹት ተምሳሌታዊ በሆነ መንገድ ነው፡፡ ይኸውም ጠቢቡ ሖረ 

“ሖረ” መባላቸው ነው፡፡ ምክንያቱም ጠቢቡ ሖረ የገሃዱን አለም ከወከሉ በገሃዱ አለም ሖረ 

የሚባል ስም የለም፡፡ ካለም ያልተለመደ ነው፡፡  “ሖረ” የሚለውን ቃል እንኳ በቃል ደረጃ 

ስናየው ግስ እንጅ ስም መሆን አይችልም፡፡ ስለሆነም ቃሉ የግዕዝ ቃል ሲሆን ሄደ፣ ተጓዘ፣ ዞረ 

የሚል ትርጉም አለው፡፡ ይህም ጠቢቡ ሖረ ጥበብን ለመፈለግ ዙረት ከማብዛታቸው የተነሳ 

በሊቃውንቱ የተሰጣቸው የቅጽል ስማቸው ነው፡ ይህንም በልቦለዱ ታሪክ ውስጥ ልብ እንላለን፡፡ 

በዚህም ጠቢቡ ሖረ የትውልዱ ናሙና በመሆን በጠቢባን አባቶች ተወክለው ሀገር በቀል 

ጥበባት ይገኙበታል ወደሚባለባቸው ቦታዎች ጥበብን እና ጠቢብን ለማግኘት ብዙ 

ይንከራተታሉ፡፡ ነገር ግን ይህ ትውልድ ከጠቢቡ ሖረ ተግባር የራቀ ስለሆነ ለማሳየት ነው፡፡ 

ይህም አንዱ የጉዞውና የፍለጋው የመጨረሻ አላማ ሀገር በቀል ጥበብ መሆኑን ማሳያ ነው፡፡  

3.6.1.1.3. ከህይወት ውኃ አኳያ 

በሐሽማል ልቦለድ ውስጥ ዋናው ተፈላጊ የህይወት ውኃ ነው፡፡ ይቺ ውኃ ደግሞ አዕምሮን 

በእውቀትና በጥበብ ብሩህ ለማድረግ፣ ለመዳህኒትነት፣ በህይወት ለመኖር፣ ሞትን ለመግታት፣ 

በጥበብ ለመሰወርና በነጻነት ለመኖር፣ የምታገለግል ናት፡፡ ለዚህም ማስረጃችን ገና ጥሪው 

ሲጀመር “ያቺ የሀገር ሀብት እኮ ብትገኝ ለዚህ ትውልድ ፍቱን መዳህኒት ነበረች፡፡” አሉ ሊቁ 

ፋሬስ፡፡ (ማዕበል ፈጠነ፣ 2011፣ 14) በሚል ጥቁምታ ነው፡፡ ይህ የተባለበት ምክንያት 

ትውልዱ ከጥበብ ስለራቀ፣ በዘረኝነት ስለተዋጠ፣ በፖለቲካዊ ሴራ ስለታፈነ፣ በድንቁርና 

ስለታመመ፣ መዳህኒት ስለሚያስፈልገው ይቺን የህይወት ውኃ ጠጥቶ በእውቀትና በጥበብ 

ተመስርቶ የአባቶቹን የቀደምት ማንነት ወደ ነበረበት መመለስ እንዳለበት ለማሳየት ነው፡፡ 

የህይወት ውኃዋ የተገኘችው ደግሞ ሐሽማል የተባለውን የጥበብ መጽሃፍ ጸሎት በማድረግ 

ስለሆነ ውኃዋ የተፈጥሮ ውኃ ናት ሰማያዊት ውኃ ናት፡፡ ስለዚህ ውኃዋን የጠጣ ቅኔ ዘራፊ፣ 

አዕምሮው ብሩህ የጥበብ ሰው ይሆናል፡፡ ይህን ደግሞ ጥንት አባቶቻችን ደርሰውበት፣ 

አድርገውት ያለፉት ነው፡፡ ለእኛ ግን መጽሃፉንም ጥበቡንም ሰወሩብን፡፡ ምክንያቱ ደግሞ ይህ 

ትውልድ ምስጢር መጠበቅ የማይችል በመሆኑ ተረካቢ አጥተው ነው የሰወሩት፡፡ በዚህም 

ይህን ትውልድ ወክለው ጥበብ ፍለጋ የሚንከራተቱት ጠቢቡ ሖረ በሊቁ ፋሬስ  “ሻሽህን 

ሳይሆን የምስጢር ሰንሰለትህን ጠበቅ አድርግና ውኃዋን እንደምንም ለማግኘት ሞክር፡፡” 

(ማዕበል ፈጠነ፣ 2011፣ 15) መባላቸው ለዚህ ማሳያ ነው፡፡ ጥንት የጥበብ አባቶቻችን 

ተፈጥሯዊ የሆነውን ጥበብ በግልጽ ሲጠቀሙበት ነበር፡፡ ዛሬ ግን ጥበብን የሚወርስ ሊቅ 

ባለመኖሩ፣ ጥበብን በምስጢር ጠበቆ ለመጭው ትውልድ የሚያስተላለፍ ታማኝ የጥበብ 

ትውልድ ባለመኖሩ፤ በትረካው ውስጥ በድህነታችን ምክንያት ጥበባቱንና የጥበብ መጽሃፍቱን 

በነተበ አቦጄዴ፣ በነቀዘ ስንዴ ይህ ትውልድ ይሸጥብናል ተብሎ መገመቱ መገለጫ ነው፡፡ 

በጦርነት ምክንያትም ብዙ የጥበብ መጽሃፍት መዘረፋቸው መውደማቸው እንዲሁ ማሳያ 

ነው፡፡ በዚህም ጥበበኞች ተሰውረው፣ የጥበብ መጽሃፍት ጠፍተው፣ ተሸጠው፣ ተሰርቀው፣ 

ተዘርፈው፣ ተቃጥለው፣ ተቀብረው፣ ያሉትም በተውሰኑ ጠቢባን እጅ ብቻ በደብቅና በስውር 

ያሉ ስለመሆናቸው ሐሽማል የጥበብ መጽሃፍ በሊቅ አጽቁ እጅ ብቻ የተገኘ መሆኑ ይህን 

ለማስረዳት የታሰበ ነው፡፡ ስለሆነም የቀደምት የጥበብ አባቶቻችን ምስጢር ጠባቂና ጥበባቸውን 

ተረካቢ ታማኝ ትውልድ በማጣታቸው ፍሬውን ሰውረው ገለባውን ትተውልን እንደተሰወሩ 

ማሳያ ነው፡፡ ይህ ብቻ ሳይሆን በልቦለዱ ትረካ ውስጥ እንደተረዳሁት አቡሻህር የጥበብ 

መጽሃፍ ቀለሙም፣ ተርጓሚውም ጭራሽ ጠፍቷል፡፡ እናም መሪው ገጸ ባህሪ በሚታዊ መንገድ 

ማሳየት የፈለጉት ሀገር በቀል ጥበባት በመጥፋታቸው እንፈልጋቸው የሚል ነው፡፡ ስብከቱም 

ለዚህ ለአዲሱ ትውልድ ነው፡፡ የጎዞውና ፍለጋው የመጨረሻው መዳረሻም ሀገር በቀል ጥበባት 

ላይ ነው፡፡  

3.6.1.1.4. ከልቦለዱ ርዕስ አኳያ 

ልቦለዱ ከተሰጠው የርዕስ ስያሜ አንጻር የጉዞውና ፍለጋው መዳረሻ ምን እንደሆነ ሊጠቁመን 

ይችላል፡፡ ይኸውም የልቦለዱ ስያሜ ሐሽማል ነው፡፡ ሐሽማል በጨለማ ብርሃን የሚሰጥ 

የጥበብ መጽሃፍ ሲሆን ትርጓሜው ደግሞ የመላእክት ጉባኤ፣ የጠቢባን ጉባኤ ማለት ነው፡፡ 

ነገር ግን ይህ የጥበብ መጽሃፍ በተጨባጭ ያለበት ቦታ አይታወቅም፡፡ ምን አልባት በልቦለዱ 

አለም በትረካው እንዳየናቸው እንደ እነ ሊቅ አጽቁ ካሉት ውስን ጥበበኞች ሊገኝ ይችላል፡፡ 

ስለዚህ ይህ አንዱ የጉዞና የፍለጋው የመጨረሻ አላማ ሀገር በቀል ጥበብ መሆኑን ማሳያ ነው፡፡  

3.6.1.1.5. በመዳረሻነት ከተመረጡ ስፍራዎች አንጻር 

 ጠቢቡ ሖረ የህይወትን ውኃ ለመፈለግ የሚነሱበትን ቦታና የሚደርሱበትን ቦታ ስንመለከት፡- 

መነሻቸው ጎጃም ጎንጅ ደብረ ጥበብ ገዳም ቅኔ ትምህርት ቤት ሲሆን መዳረሻቸው ደግሞ 

ጎንደር ከተማና ደቅ እስጢፋ ነው፡፡ በነዚህ ቦታዎች ደግሞ ጥንት ብዙ ጠበብትና ሊቃውንት 

የፈለቁባቸው መካናት አሁን አሁን ግን ይህ በሀገር ደረጃ ጠቢባንንና ለቃውንትን የማፍራት 

ጉዳይ እምብዛም ነው፡፡ በመሆኑም ጠቢቡ ሖረ የሚንቀሳቀሱባቸው ቦታዎች ወደ ሀገር በቀል 

ጥበባት የሚወስዱ ናቸው፡፡ ስለዚህ የጉዞውና የፍለጋው የመጨረሻው አላማ ሀገር በቀል 

ጥበብን በመፈለግ ላይ ያተኮረ ነው፡፡  

3.6.1.1.6. የልቦለዱን ታሪክ ለማስቀጠል በወሽመጥነት ከገቡት ሌሎች 

አጫጭር ታሪኮች አኳያ 

ደራሲው የልቦለዱን ታሪክ ለማሰቀጠል ሲል የተጠቀማቸው ሌሎች ተጨማሪ ታሪኮችን 

በልቦለዱ ውስጥ እናነባለን፡፡ እነዚህም የጉዞና ፍለጋው መዳረሻ ምን ሊሆን እንደሚችል 

ለመፈከር ጠቋሚ ናቸው፡፡ በዚህም ደራሲው ሃሳቡን ያዳብርልኛል ያላቸውን ቁርጥራጭ 

ታሪኮች አካቷል፡፡ በተለይም በታሪክ ስሙ ገዝፎ ያልወጣው የተዋነይ፣ ጥበብ መጠቀሱ አንዳች 

ስዕል ይፈጥራል፡፡ ከልቦለዱ ማስረጃ እንጥቀስ፡-  

ተዋነይ በሰለጠኑ አለማት ተወልዶ ቢሆን ከጥበቡ እስከ ቅኔው፣ ከስሙ እስከ ፍልስፍናው 

ድረስ ብዙ ገድል የሚጸፍለት ጠቢብ ነበር፡፡ በኢትዮጵያ ግን እሱን የሚገልጥ ታሪክ የተጻፈለት 

አይመስለኝም፡፡ አሉ ሊቁ ፋሬስ፡፡ (ማዕበል ፈጠነ፣ 2011፣ 36) {አጽኖኦት የእኔ} 

ሊቁ ፋሬስ ይህን ሃሳብ የተናገሩበት አንድ ምክንያት አላቸው፡፡ ይኸውም በሀገር በቀል 

ጥበበኛነቱ የሚታወቀው ተዋነይ ታሪክ አልባ መሆኑ እሱ ሳይሆን ትውልዱ እንደተጎዳ 

ለማሳየት ነው፡፡ ምክንያቱም የተዋነይ ጥበብ በታሪክ ተከትቦ ተቀምጦ ቢሆን ኑሮ ይህ 

ትውልድም የጥበቡ ተካፋዪ ይሆን ነበር ማለት ነው፡፡ ስለዚህ የጉዞና ፍለጋው መዳረሻው ሀገር 

በቀል ጥበብ ላይ ነው፡፡  

የተዋነይ ምስጢር በቀላሉ የሚፈታ አይደለም፡፡ ምን አልባት ውሉ ሲጠፋብን ተዋነይ ጠንቋይ 

ነው፡፡ ተዋነይ አስማታም ነው፡፡ ተዋነይ ከዛር የተዳቀለ ነው ብለን ያለ ስሙ ስም ሰጥተን 

ጥያቄውን ካላለፍነው በቀር ምስጢሩ ሃያል ነው፡፡ አሉ ሊቁ ፋሬስ፡፡ (ማዕበል ፈጠነ፣ 2011፣     

37) 

የተዋነይን ምስጢር ተመራምሮ ያገኘ የለም፡፡ ተዋነይ በጣም ጥበበኛ ነበር፡፡ ትውልዱ ግን 

የተዋነይን ጥበብ በስርዓት በመረጃ አስደግፎ፣ በሰነድ ሰንዶ ሳያጠና፣ ጥንቁልና፣ አስማት፣ 

እያለ የሚያሟርት መሆኑን እንረዳለን፡፡ በዚህም ትውልዱ ለሀገር በቀል ጥበብ ያለው 

አመለካከት ዝቅተኛ መሆኑን ነው የሚያሳየን፡፡ ስለዚህ የጉዞውና ፍለጋው መዳረሻው ሀገር 

በቀል ጥበብ ነው፡፡ 

ተዋነይ ከመንጋው አንዲት ፍየል መርጦ ከታብር አቋደሳት፡፡ ቅኔ መዝረፍ ጀመረች፡፡ መወደስ 

አፈለቀች፡፡ እንደ ባለቅኔ ተቁነጠነጠች፡፡ አባ መላ ተዋነይ ፍየሏን አርዶ አወራርዶ በመረቁ 

በኩል ታብርን ምስጢር ያለምንም ድካም ወደ ሰው ልጅ አዕምሮ ማስተላለፍ ፈለገ፡፡ ...ደቀ-

መዝሙሩ አርከለዲስም በበኩሉ ከፍየሏ ጨጓራ በሸንበቆ ሰንጢ ቆርጦ ቢቀምስ አዕምሮው 

በእውቀት ተመላ፡፡ መወድስ በውስጡ ፈላ፡፡ ወዲያውም ተዋነይ በደመና የሚሄድበት ምስጢር 

ተገልጦለት ከወንዙ እስከ ቅኔ ቤቱ በደመና ተጭኖ ተመለሰ፡፡ ...ውኃዋን ተዋነይ በጥበቡ 

ሰወራት፡፡ (ማዕበል ፈጠነ፣ 2011፣ 47) {አጽኖኦት የእኔ} 

ይህ ትረካ ደግሞ የተዋነይን ጥንታዊ ሀገር በቀል ጥበብ እጹብ ድንቅነት ይነግረናል፡፡ ተዋነይ 

በእሱ ዘመን ፍልስፍናው ከምንም በላይ ረቂቅ እንደነበር ለማስታወስ ፍልስፍናን ለሊቃወንቱ 

ለመግለጥ ሲያስብ ታብር ውኃን ለፍየሏ በማጠጣት ከዚያም ፍየሏ ቅኔ መዝረፍ፣ መወደስ 

ማፍለቅ ብትችልም በልሳነ ሰብዕ መናገር አልቻለችም፡፡ ተዋነይ ደግሞ ልሳነ ጠሊን ከልሳነ 

ሰብዕ የሚያገናኝበት ጥበብ ስላለነበረው ፍየሏን አርዶ ጥበቡን በስጋ መብል ለሌሎች ማስተላለፍ 

ፈለገ፡፡ ከዚያም ወጥ የምትሰራው እህቱ አደይ ወጡን ቀምሳ ቀኔ ዘረፈች፡፡ ተማሪው 

አርከለዲስም ጨጓራዋን ቀምሶ አዕምሮው በእወቀት መሞላቱን፣ በደመና መብረሩን እንረዳለን፡፡ 

በአጠቃላይ ተራኪው ይህን ታሪክ በወሽመጥነት የጠቀሰበት ዋነኛ ምክንያት ቀደምት አባቶቻችን 

በጥበባቸው ምን ታዕምር፣ ጥበብ፣ እውቀት፣ ፍልስፍና እንደነበራቸው ለማስታወስ ነው፡፡ 

በመጨረሻም ተረካቢ ትውልድ በማጣቱ ውኃዋን በጥበቡ እንደሰወሯት እንረዳለን፡፡  ይህ ሀሳብ 

ደግሞ የሚታዊ ጉዞና ፍለጋው የመጨረሻው መዳረሻ ጥንታዊ ሀገር በቀል ጥበባት መሆኑን 

ጠቋሚ ነው፡፡ 

በአጠቃላይ በልቦለዱ ውስጥ የጉዞውና የፍለጋው የመጨረሻ አላማ ሀገር በቀል ጥበብ መሆኑን 

በተጠቀሱት ማሳያዎች ተመልክተናል፡፡ 

      ምዕራፍ አራት:- ማጠቃለያ 

ይህ ጥናት ሚታዊ ጉዞና ፍለጋ በሐሽማል ልቦለድ ውስጥ እንዴት እንደተገለጽ አላማ አድርጎ 

የተሰራ ነው፡፡ ጥናቱ በገለጻ መልክ የመዋቅራዊ የትንተና ስልትን ለትንተና ማሳያነት 

በመጠቀም ሃሳቦችን በመልክ በመልካቸው እንዳስፈላጊነታቸው በማቅረብ ተንትኗል፡፡ በሐሽማል 

ልቦለድ ውስጥ ጉዞና ፍለጋ የሚት ጭብጥ ሆኖ ይታያል፡፡ ስለሆነም በጥናቱ የጉዞ ምዕራፎች፣ 

የጉዞ አይነቶች፣ የፍለጋ ምዕራፎች፣ የሚፈለጉ ነገሮች ምንነት፣ የጉዞና የፍለጋ የመጨረሻ 

አላማ ምን እንደሆነ ተንተኗል፡፡ ታሪኩ በሁሉን አወቅ አንጻር የተተረከ ሲሆን ዋና 

ገጸባህሪው/ተጋዳሊው ጠቢቡ ሖረ ሚታዊ የጉዞ ምዕራፎችን ማለትም መለየት፣ መዝለቅና 

መመለስን ያካሂዳሉ፡፡ በመጀመሪያ ሚታዊ የጉዞ ምዕራፎች እንዴት እንደታዩ በትንተና 

ለማስረዳት ተሞክሯል፡፡ በመሆኑም መሪው ገጸባህሪ ጠቢቡ ሖረ በሊቁ ፋሬስ በደረሳቸው ጥሪ 

መሰረት ተለይተው የህይወት ውኃን ለመፈለግ ወደ ጎንደር ሲጓዙ እንመለከታለን፡፡ የገድል 

ጥሪ፣ እምብኝታ የልእለ ተፈጥሮ ረድኤት፣ የመጀመሪያ ቅጥር ዘለቃ፣ የአሳ ነባሪ 

ከርስ/የመጨረሻ ቅጽር ዘለቃ የመሳሰሉ የመለየት ንዑስ ምዕራፎች ተከስተዋል፡፡ ከዚያም ጠቢቡ 

ሖረ ከመለየት ምዕራፍ ወደ መዝለቅ የጉዞ ምዕራፍ ይሸጋገራሉ፡፡ 

በጥናቱ ዘልቆ ማሰብ፣ የፍለጋ ተደጋጋሚ ሙከራ፣ የመሳሰሉ ንዑሳን የመዝለቅ ምዕራፎች 

በልቦለዱ እንደሚታዩ በትንተና ተገልጧል፡፡ በጠቢቡ ሖረ የጉዞ ምዕራፍ ውስጥ እንደ እነ ሊቁ 

ፋሬስና ሊቅ አጽቁ ያሉ ጠቢባን ለጉዞውና ፍለጋው አስፈላጊ ፍንጮችን በመስጠት፣ የጠቢቡ 

ሖረን የመጓዝ ስሜት በማሳደግ፣ የሚፈለግ ነገር እንዳለ በማመላከት ከመዳረሻ፣ ወደ መዳረሻ 

ከቦታ ወደ ቦታ፣ ከውሃ ወደ ውሃ እንዲጓዙ ጉልበት እንደሆናቸው በሐሽማል ልቦለድ የሚታይ 

ሚታዊ ማሳያ ነው፡፡ ይህ ፍንጭ በአንድ በኩል የጠቢቡ ሖረን የውስጥ ስሜት በማሳደግ በሌላ 

በኩል ደግሞ ከባድ ተጋደሎ የሚጠይቀውን የዘለቃ ምዕራፍ በስኬት ለመፈጸም የሚያግዝ 

መሆኑን በትንተና ለማሳየት ተሞክሯል፡፡ በዘለቃ የጉዞ ምዕራፍ የሕይወት ውኃን ለማግኝት 

እና ለመጠጣት ጠቢቡ ሖረ ተጋድሎ አድርገዋል፡፡ በዚህም ውስብስቡን የዘለቃ ምዕራፍ 

ያልፋሉ፡፡ ከዚያም ወደ መመለስ ምዕራፍ ይሻገራሉ፡፡ 

የመመለስ ምዕራፍ በትንተና እንዴት እንደታየ ለማሳየት ተሞክሯል፡፡ በርከት ይዞ መመለስ፣ 

እንደገና የህይወት ውሃዋን ጠጥቶ በደመና በመመብረር በደቅ እስጢፋ ደሴት በስውሩ አለም 

በነጻነት መኖር፣ የመሳሰሉ ጉዳዮች ታይተዋል፡፡ ሚታዊ ተጓዡ ጠቢቡ ሖረ ፈልገው ያገኙትን 

በረከት ይዘው በዛው ከመቅረት ይልቅ በረከቱን ለሌላው ማህበረሰብ ለማካፈል ሲሉ ለጓደኛቸው 

ለሊቁ ፋሬስ በኮዳ ይዘው ተመልሰዋል፡፡ እንደገናም ከሊቁ ፋሬስ ጋር በእንባ ተሰናብተው፣ 

ሐሽማል ሆነው፣ የስውሩን አለም ጠቢባን ለመቀላቀል ተመልሰው ሂደዋል፡፡ ይህም የመመለስ 

ምዕራፍና የልቦለዱን ሚታዊነት ማሳያ ነው፡፡ 

በትንተናው እንደተመለከትነው በሐሽማል ልቦለድ ውስጥ ውጫዊና ውስጣዊ የጉዞ አይነቶች 

ይገኛሉ፡፡ በዚህም ከውጫዊ ጉዞ ይልቅ ውስጣዊ ጉዞ ጎልቶ ታይቷል፡፡ ይሁን እንጅ ውስጣዊ 

ጉዞ የተገለጸባቸው አውዶችም እንዳሉ ተመላክቷል፡፡ ይኸውም ጠቢቡ ሖረ በአካላዊ ጉዞ 

መካከል የሚያሳዩት የሃሳብ ምጥቀት፣ በሂሊና ዘልቆ መመልከት፣ የጉዞውን አላማ 

ማብሰልሰል፣ የውስጣዊ ጉዞ ማሳያዎች ናቸው፡፡ በተለይም ጠቢቡ ሖረ የህይወት ውሃን 

ለመፈለግ ከወንዝ ወደ ወንዝ በጨለማ ሲጓዙ በተመስጦ ሲያሰላስሉ ምን እንደሚመስል 

በትንተናው ቀርቧል፡፡ 

በሐሽማል ውስጥ ፍለጋ መሰረታዊ ጭብጥ መሆኑን ለማሳየት ተሞክሯል፡፡ እንደ ጉዞ ሁሉ 

ፍለጋም የመለየት፣ መዝለቅና መመለስ ምዕራፎችን አሳይቷል፡፡ ፍለጋውን ያደረጉት ተጋዳሊ 

ገጸ ባህሪም ጠቢቡ ሖረ ናቸው፡፡ ፍለጋውም ስኬታማ ሆኖ የህይወትን ውኃ አግኝተው 

እንደጠጡና ለጓደኛቸው በረከት ይዘው እንደተመለሱ በትንተናው ተመልክተናል፡፡ ከዚያም 

የነበሩበትን ዘወትራዊ ኑሮ በመተው ፈልገው ባገኙት ጥበብ መሰረት የህይወት ውሃን ጠጥተው 

በስወሩ አለም ሞትን ገዝተው፣ በነጻነት ለመኖር ተመልሰው ተጉዘዋል፡፡ በስወሩ አለምም 

ከጠቢባን ጋር መኖር ጀምረዋል፡፡ 

በልቦለዱ በግልጽ የሚፈለገው የህይወት ውኃ እንደሆነ አይተናል፡፡ ከዚህ ባሻገር በልቦለዱ 

ውስጥ ተጭባጭና ረቂቅ ነገሮች መታየታቸውን በትንተናው ለማሳየት ተሞክሯል፡፡ በዚህም 

የህይወት ውኃ፣ ጥንታዊ መጽሃፍትና ፈዋሽ ጸበሎች በተጨባጭነት የሚፈለጉ ሀባቶች ሲሆኑ 

ጥበበኛ ትውልድና፣ ሀገር በቀል ጥበባት ደግሞ በረቂቅነት የሚፈለጉ ጉዳዮች ናቸው፡፡ 

በልቦለዱ የጉዞውና ፍለጋው የመጨረሻ አላማ ሀገር በቀል ጥበብ መሆኑን አይተናል፡፡ ሀገር 

በቀል ጥበብ መፈለጉን የሚያሳዩ መሰረታዊ ማሳያዎችን ከልቦለዱ ትረካ አውድ ጋር 

በማስተሳሰር ለማሳየት ተሞክሯል፡፡ ይኸውም በልቦለዱ ባሉ ገጸ ባህሪያት ስሞች፣ ተምሳሌታዊ 

ጉዞ፣ ለመዳረሻነት የተመረጡ ስፍራዎች፣ የልቦለዱ ርዕስ፣ ለልቦለዱ ማጉያ በወሽመጥነት የገቡ 

አጫጭር ታሪኮችና የህይወት ውኃ ናችው፡፡ 

እንዲሁም ጉዞና ፍለጋውን የሚያካሂዱት ሚታዊ ተጋዳሊው ጠቢቡ ሖረ ሁለት ገጽታ የያዙ 

መሆኑን አይተናል፡፡ ይኸውም በአንድ በኩል ሖረ ራሳቸው ሖረነታቸውን ይዘው፤ በሌላ በኩል 

ደግሞ ለጥንታዊ ጠቢባን አባቶቻችንን ወኪል ሆነው እንደተጓዙ እና እንደፈለጉ በትንተናው 

ለማሳየት ተሞክሯል፡፡ በዚህም በልቦለዱ ውስጥ ጥሪውንና ቅስቀሳውን የሚያደርጉት ጠቢቡ 

ሖረን በመወከል ጥንታዊ የጥበብ አባቶች ናቸው፡፡ 

በመጨረሻም ደራሲው ቴክስቱን ሚታዊ በሆነ መንገድ፣ ሚታዊ ትረካዎችን በማካተት 

ድርሰቱን መጻፉ፣ ጽሁፉን እና ጭብጡን በጥልቅ ለመረዳት አስችሏል፡፡ ይኸውም በእኔ አረዳድ 

የልቦለዱ ዋነኛ ጭብጥ በዘመናዊ ትምህርት ብቻ ተሳፍሮ ከኢትዮጵያ ፍልስፍና የወጣውን 

ትውልድ ወደ ኢትዮጵያዊ እሳቤ ለመመለስ የተዘጋጀ ድንቅ ልቦለድ ነው ብሎ ለመናገር 

ያስደፍራል፡፡ እንዲሁም ሐሽማል ልቦለድ ከሚታዊ ጭብጦች መካከል ጉዞና ፍለጋን በዋናነት 

የሚያሳይ ግሩም ሚታዊ ልቦለድ እንደሆነ ከትንተናው መመልከት ችያለሁ፡፡ 

በአጠቃላይ ሐሽማል ሚታዊ ልቦለድ ሲሆን የተለያዩ ሚታዊ ጭብጦችን ከመያዙ የተነሳ 

በልቦለዱ ያሉ ሌሎች ጭብጦችን በጥናትና ምርምር ለማሳየት ጥሩ አጋጣሚ ነው ብዬ 

አምናለሁ፡፡ በዚህም ልቦለዱን በሚታዊ አተያይና በሌሎችም የስነጽሁፍ ሂሶች አንጻር 

ማጥናትና መመርመር ቢቻል ተጨማሪ አስተዋጽኦ ስለሚኖረው የዘርፉ ምሁራን ሰፊ ጥናት 

ያደርጉ ዘንድ ጥቆማዬን እሰጣለሁ፡፡ 

 

 

 

 

 

 

 



 
 

 102  
 

 

       ዋቢዎች 

ሙሉ አዳም ታምሩ፡፡ (2012)፡፡ ሚታዊ ጉዞና ፍለጋ በእመጓ ልቦለድ፡፡ ለሁለተኛ ዲግሪ ማሟያ 

ጥናት  ባህረዳር ዩንቨርስቲ (ያልታተመ)፡፡ 

መጽሐፍ ቅዱስ፣ የብሉይና የሐዲስ ኪዳን መጻሕፍት፡፡ (2001)፡፡ የኢትዮጵያ መጽሃፍ ቅዱስ 

ማህበር አዲስ አበባ፣ ኢትዮጵያ፡፡ (ማተሚያ ቤቱ ያልተገለጸ)፡፡ 

ማዕበል ፈጠነ፡፡ (2011)፡፡ ሐሽማል፡፡ አዲስ አበባ ግራፊክስ አሳታሚዎች፡፡  

ብርሃኑ አድማስ፡፡ (2007)፡፡ በዶክተር አለማየሁ ዋሴ መጽሃፍ “እመጓ” ላይ የቀረበ አጭር 

ስነጽሁፋዊ ዳሰሳ፡፡ (ያልታተመ)፡፡ 

ብሩህ አለምነህ፡፡ (2010)፡፡ የኢትዮጵያ ፍልስፍና፡፡ አዲስ አበባ፡፡ 

ቴዎድሮስ ገበሬ፡፡ (2002)፡፡ በይነ ድሲፕሊናዊ የስነጽሁፍ ንባብ፡፡ አዲስአበባ ዩኒቨርሲቲ ፕሬስ፡፡ 

አለማቀፍ ተናገር፡፡ (2011)፡፡ ሚታዊ ንባብ በይስማዕከ ወርቁ ዴርቶጋዳና ራማቶሓራ ረጅም 

ልቦለዶች፡፡ ባህርዳር ዩኒቨርስቲ (ያልታተመ)፡፡ 

አለቃ ኪዳነ ወልድ ክፍሌ፡፡ (1948)፡፡ መጽሐፈ ሰዋሰው ወግስ ወመዝገበ ቃላት ሐዲስ፡፡ 

አርቲስቲክ ማተሚያ ቤት፡፡  

አንተነህ አወቀ፡፡ (2007)፡፡ በእመጓ ልቦለድ ላይ የቀረበ ሚታዊ ንባብ የዳሰሳ ጽሁፍ፡፡ ባህር ዳር 

ዩኒቨርስቲ (ያልታተመ)፡፡ 

Abrams, M.H (1978). A Glosery of literary Terms. 3rd Ed. Madras. Macmilan.  

Amiro, R (2007). Touristic imagery and journey sociability, translated Fransico Dias Porto: and co. 

limited. 

Bascom W. (1965). The form of folklore: prose narrtives. The journal of American folklore.  

Bobgan M. and Bobgan D. (1997). The end of criticism psychology. Califorinia; East gate publishers. 

Bolle, K. W. in Eliade. M. (1993). The Encyclopidia of religion. New York; Simon & Schuster 

Macmillan Volum 9; 267-272. 

Bowie. F. (2006). The antropology of religion. Oxfored; Blackwell publishing Ltd. 

Bulfinch. T. (1970). Mythology. Newyork; prankway printing campany. 

Campbell, J. (1991). The Power of Myth. New York: Anchor Books, a division of Random 

House, Inc. 

………... (1949).The hero with the thousand faces (3rd Edition). Princeton, New Jersey, USA: 

Princeton University Press. 



 
 

 103  
 

Davidson, L. K., & Gitlitz, D. M. (2002). Pilgrimage from the Ganges to Graceland: An 

encyclopedia. 

Fike. M. (2009). A Jungian study of Shakspeare; A visionary mode. New.York; Palgrave 

Macmillan a Division of st. Maritns press. 

Frazer, J. (1922). The Golden Bough; A study of magic and religion. New York: Macmillan. 

Frye. N. (1990). Anatomy of Criticisim; four essays. New Jersey: priceton university press.  

_____, (1991). Archetypes of literature. Criticisim. The major statements. pp, 500-514 Charles 

Kaplan and willam Anderson. New. York. St. Martin’s  

_____, (1990). Words with power. Toronto. Penguin books. Canda ltd. 

Guerin, Wilfred L., et al. (1979). "Mythological and Archetypal Approaches." A Handbook of 

Critical Approaches to Literature. NY: Harper & Row, P:  

Golden. C. (2015). The 12 common archetypes.  

Hendy, v. (2001). The Modern construction of myth. Bloomington. Indian. 

Howard. N. (n. d.). The quest motife. In literature. Supplemental handout for English 215, 

fantasy fiction. Fall 2010. 

Jung, C. (1959). The Archetypes and the Collective Unconcious. Hull C. (Trans.). Bollingen 

Series XX: The Collective Works of Carl Jung, Vol. 9 Part 1.New York: Pantheon 

Books. 

_____, (968). Analytical psycology; its Theory and practice. Iondon: Routldge & Kegan Paul.   

Knellowf. C. & Noris. C. (2008). Twentieth- century. Historical. Philosophical. And 

psychological perspectives. The combridge history of criticism. Vol. 9. Cambirdge. 

Cambridge university press.   

Larsen, S (1990) The Mythic imagination.Your Quest for Meaning through Personal Mythology. 

New York; Bantam Books. 

Magoulik, M. (2004). What is Myth Retervied on December 13, 2015, from Hercules? Gcsu. 

Edu/ mmagouli/defmyth.htm.  

Nolan. M. & Nolan. S. (1989). Criticisim. Piligrimage. In modern western Eurpe. Chapel Hil & 

London: the university of North Carolina press.   

Pttazoni, R. (1984). The truth of myth. In Alan dunds (ed.), scared Narrtive; readings in the 

theory of Myth (pp 98-109.Berkley; university of Calforinia Press.  



 
 

 104  
 

Phillips, L. (n.d). ―How useful is Joseph Campbell‘s Hero With A Thousand   Faces as a tool 

for literary criticism? The University of Warwick. 

Rajpal, T. (2017). Mythological and Folk Elements: A Critical Study of the Selected Novels of 

Raja Rao and R.K.Narayan. University of Kota, Kota. 

Ruth, Finnegan.(1992). Oral traditions and the verbal arts. Lendon and Newyork; Ruteledge. 

Schorer. M. (1960). “The Necceesaty of Myth” Myth and Myth making. Murray. H. A. New. 

York. George Braziller.  

Schrempp, G & William, H. (2002). Myth. A new symposium. Bloomington, In Indiana 

university press.  

Singh. R. (2006). Piligrimage in Hinduism: Historical context & prespectives the history of 

mythology part1. 

Warfield, A. H. (2012). Quest for Transformation: An Exploration of Pilgrimage in the 

Counseling Process. http://www.counseling.org/library./ 

 

 

 

http://www.counseling.org/library./

